
        
            
                
            
        

    
	М. ГОРЬКИЙ

	 

	КЛИМ САМГИНЫ АМЬДРАЛ - 1

	 

	(ТЭРГҮҮН ДЭВТЭР : I БҮЛЭГ)

	“УЛСЫН ХЭВЛЭЛИЙН ГАЗАР” Улаанбаатар хотноо 1971 онд эрхлэн хэвлүүлсэн “КЛИМ САМГИНЫ АМЬДРАЛ (Дөчин жил) Тууж : ТЭРГҮҮН ДЭВТЭР” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	I БҮЛЭГ

	Иван Акимович Самгин хачирхах дуртай хүн тул хоёр дахь хүүгээ төрөхөд эхнэрийнхээ орны ирмэгийг сандайлан

	— Вера, хүүдээ тун ховор жигтэй нэр өгмөөр байна. Дандаа Иван, Василий гээд байх залхуутай юм. Тэгэх үү? гэжээ. 

	Нярайлах гэж зовсон эхнэр хариу үг дуугарсангүй. Эр нөхөр нь тагтааны нүд шиг дугариг нүд гарган цонхоор харав. Салхинд урагдсан үүлс тэнгэрт нүүх нь гол мөрөнд яваа мөрний хөлөг онгоц юм уу, намгийн сэгсгэр дов сондуул адил үзэгджээ. Самгин оготор бахим хуруугаа ёдолзуулан

	— Христофор гэх үү? Кирик гэх үү? Вукол гэх үү? Аль эсвэл Никодим гэх үү? гэж нэг нэр хэлээд л хуруугаар занган дохиж балласаар арван хэдэн хачин нэр хэлж байснаа гэнэт царай нь гэрэлтээд

	— Самсон гэж нэр өгье. Сомсан Самгин! Муу нэр биш дээ. Библийн сударт гардаг баатрын нэр шүү! Овог гэвэл миний овог ч бас гаж шүү гэхэд нь

	— Ор битгий хөдөлгөөч! гэж эхнэр нь аяархан хэлэв. 

	Самгин уучлал эрж, эхнэрийн тамирдан сул унжсан гарыг үнсээд гадаа намрын салхин исгэрэх, гэрт сая төрсөн хүүхдийн чарлах чимээг чагнан инээмсэглэж байснаа

	— Ер нь Самсон гэе дээ. Одоо цаг ард түмэн баатруудаар их гачигдаж байна... Гэвч ондоо нэр бас бодъё л доо. Леонид ч гэсэн болох юм гэжээ. 

	— Олон таван юм ярьж цаадхаа зовоогоод яана даа гэж төрсөн хүүг эх барьж авсан Мария Романовна ширүүхэн хэлэв. 

	Самгин эхнэрийнхээ цонхигор царайг нэгэнтээ ажиглан хараад жинтүү дээгүүр сагсайсан алтан сарны өнгөт сайхан гэзгийг нь засаад унтлагын өрөөнөөс гарав. 

	Эхийн нялх бие их л удаан тэнхрэв. Төрсөн хүү ч бие сул амуй. Вера Петровна хэдий тарган бүдүүн авгай боловч үргэлж өвчин ээрэх болсон тул сая төрсөн хүүгээ хүн болдог бол уу гэж сэтгэл ихэд зовж загалмай зүүлгэхийг яарна. Хүүд загалмай зүүлгэв. Самгин гэмших мэт инээвхийлэн

	— Вера, би хүүдээ Клим гэж нэр өгөхөөр шийдлээ. Энэ бол ямар ч учир холбогдолгүй, эгэл ардын нэр юм. Чи юу гэж бодож байна? гэхэд нь Вера Петровна эр нөхрийн ичиж, гэрийн хүмүүсийн дургүй байгааг мэдээд

	— Надад аятайхан санагдаж байна гэжээ. 

	— Вера Петровна ингэж хэлснээс хойш болох нь тэр. Самгин ер хачин хачин явдал гаргадгийг хүн болгон мэднэ. Тэр байн байн гаж явдал гаргаж хүмүүсийг гайхуулах боловч энэ гэрийнхэн, таньдаг нөхөд нь түүнийг гэм хоргүй нэгэн зугаатай эр гэж бодно. Тийм хүний аливаа үйлс хялбархан бүтдэг гэж тэд үздэг билээ. 

	Гэтэл хамгийн эгэл жирийн биш нэр хүртсэн жаал маань хүн болсон анхны өдрөөс эхлэн бусдын анхаарлыг ихэд татах болов. Таньдаг хүмүүс нь орж ирээд,

	— Клим гэнэ ээ? гэж асууцгаахдаа, «Энэ жаалд яагаад тийм нэр өгөх болов?» гэж их л ажиглан харах нь үзэгдэнэ. 

	Самгины тайлбарлан хэлэх нь:

	— Нестор юм уу, Антипа гэж нэр өгөх бил үү гэсэн юм. Гэтэл энэ нь лам нарын «шуламсыг дагадаг уу, үгүй юу?» «үлээ, нулим» гэх мэтийн шал тэнэг ёс юм гэдэг билээ. 

	Энэ гэрийнхэн сая төрсөн хүүг түүний хоёр настай ах Дмитрийгээс илүү анхааран үзэх агаад тийм учир шалтгаан ч бас байжээ. Төрсөн хүүгийн бие сул дорой учир эх нь хайраа давхар нэмэгдүүлнэ. Эцэг нь бүтэлгүй нэр өгөв гэж дотроо гэмшинэ. Эмэг эх нь «тариачны» нэр өгч байж хүүхдийн заяа гомдоов гэж санана. Климийн өвөг эцэг болох өвгөн бол өнчин хүүхдийн уран дархны сургууль байгуулж, хүндэт асрагч нэрийг олсон агаад хүүхдэд их дуртай, сурган хүмүүжүүлэх, ариун цэврийн ухааныг их сонирхдог хүн бөлгөө. Энэ өвгөн ч сул биетэй Климийг эрүүл Дмитрийгээс илүүд үзэж, бас их төвөг учруулна. 

	Климийн төрсөн тэр жил үймээн самуун ихтэй байв. Эрх чөлөө соёлын төлөө цөөн хэдэн хүн цөхрөн тэмцэж, өөрсдийн биеийг «алх дөшний» хооронд, мөн Германы авьяаслаг гүнжийн мулгуу удмын засгийн газар ба хамжлагын боол байж мохож хоцорсон харанхуй ард энэ хоёрын хооронд хайр найргүй эрэлхэг зоригтой тавьж байв. Шударга шулуун хүмүүс хаант засгийг илэрхий үзэн ядаж, агуу дэлгэрэнгүй сэтгэлээр «харц ардыг» хайрлан, тэднийг аврах гэж зүтгэдэг байв. Тариачин ардыг хайрлах сэтгэлээ хөнгөн болгохын тулд тэднийг оюун ухааны нэн сайхныг биедээ агуулагчид гэж сэтгэлдээ өргөмжилнө. Тэднийг гэмгүй зовлон эдлэгсдийн цэцгийн хэлхээ, ариун явдалтны чимгээр чимэх гэж хичээдэг авай. Хөдөх тариачин ардын биеэр амссан зовлонг Орос орны үнэн байдлын дотор элбэгээр зовж буй тус орны шилдэг хүмүүсийн сэтгэлийн зовлонгоос дээгүүр тавьдаг байв. 

	Тэр үеийн соргог шүлэгчийн хорслын дуун гунигт дуулал болж байв. Ялангуяа шүлэгчээс ард түмэнд хандаж:

	 

	Төгөлдөр хүчин чи дахин сэрэх үү? 

	Төөрөг зохиолоо хуульд захируулан, 

	Одоо нэгэнт чадах бүхнээ хийгээд 

	Орилох ёолох мэт дуугаа зохиогоод 

	Оюун сэтгэлээрээ үүрд нойрсов уу? 

	 

	гэсэн шад мөр хүний сэтгэлийг онц түгшүүлж байв. 

	Соёлыг урлах эрх чөлөө олох гэж тэмцэгсдийн амссан зовлонг тооловч барахгүй. Олон зуун идэр хүнийг барьж хорьж Сибирь нутагт цөлж байсан боловч засгийн эрх барьдаг амин сүнсгүй аварга том оньсон хүрдийн эсрэг тэдний тэмцлийг улам бадрааж байв. 

	Энэ тэмцэлд Самгиных ч хэлмэгджээ. Авга ах Иван Яков нь бараг хоёр жил тойрон гянданд суугаад эцэст нь Сибирьд цөлөгдөж, тэндээс босох гэж баригдаад Туркестаны нэр үл мэдэгдэх нутаг хошуунд хүргэгдсэн байжээ. Иван Самгин ч баривчилга, гяндангаас хөндий үлдсэнгүй, их сургуулийн ажлаас хөөгджээ. Вера Петровнын үеэл ах Мария Романовнын эр нөхөр нь Ялуторовск хүртэл цөлөгдөн явах замдаа үхжээ.

	79 оны хавар Соловьев гэгч аргаа барахдаа буун дуу шолхийлгээд хаант засгийн есөн эрүү амссан билээ. 

	Тэр үес эр эм нийлсэн хэдэн арван зоримог хүн хааны эсрэг нэгэн бүлэг болж, эзгүй хээр ан гөрөө эргүүлэх адил хааныг хоёр жил агнан мяраасаар эцэст түүнийг алж амжсан атал нөхдийн дундаас нэгийгээ барьж өгсөн билээ. Тэр хүн хоёрдугаар Александр хааныг өөрийн гараар алах гэж байгаад хааны галт тэргэнд дэлбэрэх ёстой галт бөмбөгний утсыг өөрөө тасалжээ. Гуравдугаар Александр гарч, эцгийнхээ амь насанд халдсан тэр хүнийг хүндэт иргэн цолтой болгож билээ. 

	Тийнхүү устгагдсан баатар зоригтнууд юу болсон билээ гэвэл, хүмүүсийн итгэл найдварыг сэргээж чадсан мөртөө түүнийгээ эцэст нь хүргэж чадаагүй гэдэг буруутан болж салсан билээ. Ер нь тэгдэг ч байв. Энэхүү тэгш биш тэмцлээс хөндий зогсоод сонирхон харж байсан хүмүүс уг тэмцэл дарагдахад амьд үлдсэн мөнөөхөн тэмцэгчдийн хань нөхдөөс ч дор гутралд унаж байлаа. Тэдний дотроос олонх нь өчигдөрхөн бахдалыг төрүүлж байсан атал өнөөдрийн хувьд бол зөвхөн нэр хугалахаас ондоо юмгүй хоцорсон мөнөөхөн баатар зоригтныг даруй гэр орондоо хавьтуулахгүй болсон билээ. 

	Яваандаа «Түүхийг бүтээхэд нэг хүний ач холбогдол» гэдгийг онцгойлон шүүмжлэх болов. Гэтэл хэдэн арван жил болоход тэрхүү шүүмжлэл нь Фридрих Ницшийн «шар толгойтой адгуус» гэдэг номын шинэ баатруудад бууж өгчээ. Хүмүүс түргэн зуур ухаан сууж, Спенсертэй санал нийлэн «Хорголжин тугалгаар алт хийж болохгүй» гэж үздэг болов. «Юмны учрыг өөрснөө олно» тус тусын аж байдлыг өөрснөө зохионо гэж хамаг оюун хүчээ дайчлах болов. 

	Ингээд «Манай үе бол их зоригтны үе биш» гэдэг уриа гарч түргэн зуур газар авах болов. 

	Муу хорын чанарыг гайхалтай хурднаар мэдэж байгаагийн хувьд тэр хорыг өөрөө үүсгэн бүтээсэн эзэн нь муу муухайг илчилж байгаа шуламс шиг тэр их суут уран хүн маань ноёдын олонх нь өөрсдийн зарцтай адил боол байгаа оронд: «Омголон хүн аядаж бай! Омголон хүн хүлцэн тэвчиж бай!» гэж уулгамчлан хашхирдаг байлугаа.

	Гэтэл удалгүй ондоо нэг суут хүн түүнээс дутуугүй чанга хашхирах дуун сонстох болж, эрх чөлөөнд хүрэх ганц зам бий, энэ зам бол «Хорт муу явдлыг хүчээр үл эсэргүүцэх» зам мөн гэж шургуу нутлах болсон билээ. 

	Самгиных шөнө дүл болтол гэрэлтэй байдаг байв. Тэр үес ондоо тийм айл туйлын ховор бөлгөө. Эднийд хааяа гаж царай зүстэй, нийсгүй хүмүүс үзэгдэнэ. Тэд тасалгааны аль харанхуй буланд сүүдэр бараадан, дув дуугүй хортойгоор инээвхийлэн сууцгаадаг билээ. Тэд өмссөн хувцас хийгээд өндөр намаараа ялгаатай байтал нэг сумангийн цэрэг шиг хоорондоо гайхалтай адилхан харагдана. Тэд эндхийн улс биш. Аян замдаа Самгиныхаар дайран гарах бөгөөд заримдаа хоноглоно. Тэдний бас нэг адилхан чанар гэвэл Мария Романовна яаж ч ширүүн дориун аашилж байвч цөм хичээнгүйлэн сонсоно. Энэ авгайгаас айдаг бололтой билээ. Гэтэл Климийн эцэг Самгин тэднээс айна. Тэдний өмнө гэм буруутай хүн шиг алга хавсран бөндгөнөж байхыг Клим олонтоо олж үздэг байжээ. Тэдний нэг болох үзтэл харамч бололтой бараан царайтай сахалтай хүн

	— Иван, танайд ирэхэд айлаас арав дахин илүү гэдэг Армяны шог яриа санаанд орох юм. Надад хоёр жинтүү тавьж, хоёр лаа барих ямар хэрэг байна гэж ууртай дуугардаг билээ. 

	Энэ хотод Самгины танил илэрхий цөөрсөн боловч өчигдрийнхөө санал сэтгэлийг хараахан тас шавхан бараагүй хүмүүс тэднийд урьдын адил үдшийн цагаар цугладаг байв. Үдэш болмогц хашааны хамгийн мухрын байшингаас Мария Романовна ихэмсэг янзтай гарч ирнэ. Уруул нь эс үзэгдэх бөгөөд гомдсон царайтай, энэ данхайсан өндөр авгай бол нүдэндээ бараан шил зүүж, буурал орсон толгойдоо хар эсгий малгай тавьсан нь малгайн дороос том бор чих дэлдийн харагдана. Самгины байшинд хөлсөөр суудаг Варавка нэртэй өргөн мөртэй, улаан зээрд сахалтай хүн мөн хоёр давхраас бууж ирнэ. Энэ хүн бол ачааны тэрэгний хөтөч байгаад гэнэт хоосроод бусдын хувцас өмссөн юм шиг дандаа тачир багадсан хувцастай явах бөлгөө. Энэ хүн хэдий сэм сэм алхавч загасны таваг шиг хавтгай улаараа тэртэй тэргүй чимээ их үүсгэдэг билээ. Ширээнээ суухдаа сандал даах нь уу гэсэн янзтай ганхуулан үздэг хүн байв. Варавкийн суусан буюу ойртсон сандал ширээ түүнээс айх мэт нажигнах чимээ гарах бөгөөд төгөлдөр хуурын хажуугаар өнгөрөхөд нь хуурын утас дон дон гэж дуугарч байх нь дуулдана. Эрүүндээ хар сахалтай, унжуу царайтай оточ Сомов бас орж ирнэ. Энэ хүн босгон дээр зогсож, сахал адил өтгөн хөмсөгний дороос гөлийсөн бүлтгэр нүдээр бүхнийг нэгэнтээ ажиглаад

	— Мэнд л байцгаана уу? гэж сөөнгө дуугаар мэндлээд ороход түүний араас эхнэр нь болох том нүдтэй, туранхай шар авгай орж ирдэг билээ. Тэр авгай үг хэлгүй шууд явж Вера Петровнаг нэг үнсээд бурханд мөргөж байгаа юм шиг хүн бүхэнд нэг нэг тонголзоно. Тэгээд шүд нь өвдсөн хүн шиг алчуураар амаа дараад зайдуухан сууна. Харанхуй булангаас хэн нэг хүн дуудах вий гэсэн шиг аль харанхуй булан руу хялайн харна. 

	Тэр авгай үхлээс их айдаг хүн гэж Клим мэдэх агаад Сомов эхнэрийнхээ дэргэд:

	— Үхлээс миний эхнэр шиг айдаг хүн хаана ч байхгүй гэжээ. 

	Клим, Дмитрий хоёрын гэрийн багш шар царайтай Степан Томилин нэг мэдэхэд тасалгааны аль нэг харанхуй буланд зогсож байдаг билээ. Барзан цоохор хамартай Таня Куликова хэмээх хатангир авгай нялуун үгс дүүрэн бичээстэй бяцхан дэвтэр буюу ном барьсаар орж ирээд цуглагсдыг гэтэн харж

	— За уншъя уншъя! гэж шавдуулна. Энэ авгай ямагт яарч сандарч явдаг хүн билээ. Вера Петровна

	— За байз, урьдаар цайгаа ууцгаая. Шивэгчнээ явуулъя. Тэгж байгаад уншъя даа гэж тайтгаруулан хэлнэ. 

	— Нээрэн шивэгчнээс болгоомжлох хэрэгтэй шүү! гэж оточ Сомов сануулан хэлэхдээ толгойгоо жигтэй ганхуулна. Тийнхүү толгойгоо хөдөлгөхөд нь бөөн бөөн атирсан үсэн дотор нь дугуй бор хуйх гэрэлтэн үзэгддэг билээ. Томчуул тасалгааны голд Самгины урласан бүрхүүл бүхий чийдэнгийн дор дугуй ширээ тойрон сууж цай ууцгаана. Чийдэнгийн гэгээ доош ширээнээ тусахгүй, дээш адарт тусаж тэндээс бүдэгхэн уйтгартай гэгээ түгэх тул тасалгааны гурван булан бараг шөнө мэт харанхуй ажгуу. Харин нэг буланг ханын чийдэн гэрэлтүүлнэ. Тэнд асар том агар мод тарьсан модон торхны хажууд хүүхдүүдийн ширээ байна. Тэр таримал агарын сарвайсан иш туурга өөд авиран ургасныг хадааснаас шидэмсээр барьж торгосон нь хийд дүүжилсэн урт саарал чийгийн хорхой лугаа туйлын адилхан харагдана. 

	Томоотой, тарган Дмитрий ямагт томчуул руу нуруугаа хандуулан суух ба хөдөөгийн «тариачны» маягийн дугариг халимаг тавьсан туранхай Клим томчуул руу нүүрээ хандуулан тэдний үгийг чагнаж, авьяасаа үзүүл гэж эцгийн дуудахыг хүлээн суудаг байв. 

	Эцэг нь бараг үдэш болгог хүүгээ дуудаж, балтгар тарган гуяыг нь өвдөгнийхөө хооронд хавчуулаад,

	— За миний хүү хэл. Хамгийн сайхан юм юу бил ээ? гэнэ. Клим

	— Генералыг оршуулах сайхан гэнэ. 

	— Яагаад тэр бил ээ?

	— Хөгжим дуугардаг. 

	— Хамгийн тусгүй юм юу бил ээ?

	— Ээжийн толгой өвдөх. 

	— За ямар байна даа? гэж зочдод гайхуулах мэт хэлэхэд дугариг царайд нь халуун энхрий байдал тодордог билээ. Зочид инээлдэж, Климийг дор бүрнээ магтана. Гэтэл Клим оюун ухаанаа тэгж үзэсгэлэн болгож тавих дургүй болжээ. Эцгийн асуултад ингэж балчирхан хариулж байсан нь хоёр жилийн өмнө болсон хэрэг. Одоо бол ингэж инээдтэй үг ярихад эцэг нь маш их дуртай байдгийг үзээд түүний үгэнд дуртайяа орох боловч цаанаа баахан гомдох ажгуу. Ингэж ярих нь товчийг дарахад час часхийж дуугардаг хүүхдийн тоглоом адил санагдах болжээ. 

	Климийн эцэг эх, эмэг эх нь зочдод ярихдаа, Клим бүр жаахан байхдаа ч үе тэнгийн бусад хүүхдээс их л ондоо байсан гэнэ. 

	— Миний хүү үнэтэй цайтай нарийн тоглоомд дургүй, бүдүүн бараг тоглоомд их дуртай юм гэж Климийн эцэг ярина. Ингэж ярихдаа шүлсэндээ хахаж цацаж байх нь үзэгдэнэ. Эмэг эх нь буурал толгойгоо ихэмсгээр хөдөлгөн

	— Нээрэн жирийн тоглоомд их дуртай шүү гэж батлан хэлдэг билээ. Түүний ярьсан нь: Клим тавтай байхдаа цэцгийн мандлын сайхан цэцгийг тоодоггүй мөртөө цэцэрлэгийн харанхуй буланд хог өвсөн дотор санамсаргүй ургасан нэг турьхан цэцгийг сэтгэл уярам торддог сон. Үргэлж усална. Тэр цэцэг нь хатсанд Клим хэд хоног гашуунаар уйлж билээ гэнэ. 

	Хадам эхийн тэгж ярихад Климийн эцэг

	— Өөрийн үеийн хүүхэдтэй нааддаггүй мөртөө өрлөг эхийнхээ ач хүүтэй л наадах их дуртай хүүхэд дээ гэнэ. 

	Климийн эцэг эмэг эхээс нь илүү магтана. Хүүхдийн өөрийн ажиглаагүй юмыг гаргаж хэлнэ. Эцэг нь цагаа магтдаг, хөзөр тоглохдоо сайнаа сайрхдаг шигээ хүүгээ магтах гэж элдэв юм санаанаас зохион хэлдэг бол уу гэж Клим бодно. 

	Ийм үед Клим миний хэдийн мартсаныг аав яагаад мартдаггүй юм бол гэж гайхна. Гэтэл Климд эгэл бус олон чанар бий гэж эх нь бас ярьдаг билээ. Тэр ч байтугай Климд яагаад тийм онц чанар буйг эх нь тайлбарлан ярихдаа:

	— Манайд гал түймэр гарч, Яков баригдаж ер сэтгэлийн их үймээнтэй жил Клим төрсөн юм. Би энэ хүүхдийг тээх гэж нэлээн зовж, тэгээд ч жаахан дутуу зулбачихсан юм. Түүнээс л болсон биз гэнэ. Ингэж ярихдаа бусдаас өршөөл эрэх буюу «ер нь тийм биз» гэж хүний үг авах аялгуугаар ярьдгийг Клим олонтоо сонсжээ. Зочид эхийн нь амыг дагаж,

	— Аргагүй, аргагүй гэнэ. 

	Клим нэг удаа сэтгэл хөөрөөд зочдын өмнө авьяасаа үзүүлж чадсангүй. Эл учир

	— Би яагаад эгэл биш, Дмитрий яагаад эгэл юм бэ? Ахыг төрөх жил бас л хүнийг дүүжилдэг байсан биз дээ? гэж ааваасаа асуужээ. Эцэг нь их л олон юм ярьсан боловч чухам юу гэж хэлснийг Клим одоо мартжээ. Гагцхүү шар цэцэг байдаг, улаан цэцэг байдаг. Чи бол улаан цэцэг юм. Шар цэцэг бол их уйтгартай цэцэг гэж хэлсэн үгийг Клим мартаагүй ажээ. 

	Тэгж ярихад нь эмэг эх нь хүргэнээ хялайж, хөдөөгийн тариачны инээдтэй нэр өгч байж хүүхэд муухай ааштай болгов. Хүүхдүүд Климийг гадас энэ тэр гэж муухай хочлох болсноос хойш Клим гомдоод том улсыг баахан бараадамтгай болжээ гээд

	— Энэ бол тун хортой юм гэжээ. 

	Ёстой өвгөн хочтой өвөг эцэг Аким энэ бүхнийг хэзээ ч эс зөвшөөрнө. Хатсан мод адил уйтгартай энэ өндөр бөгтөр өвгөн бол ач хүүдээ, ер хүн болгонд ад болж явдаг хүн билээ. Аким өвчүүндээ хүрсэн их сахалтай атал оочгүй, бас дээд уруулдаа сахалгүй, том хөх хамартай, бор хөмсөг нь нүдийг даран ургасан ийм нэгэн өвгөн билээ. Урт хөл нь хөшиж мойног урт гар нь бас эв хавгүй хөдөлнө. Дандаа хүрэн өнгийн урт дээл, цэмбэн түрийтэй, зөөлөн ултай арьсан гутал өмсөж явна. Шөнийн манаа адил дандаа таяг тулж явах ба шалан дээр чимээ гаргахгүй гэж таягийн үзүүрт арьсан бөмбөг хадсан тул явахад нь зөвхөн гутлын улны зөөлөн чимээ л гарна. Аким бол чухамдаа «Ёстой өвгөн» мөн бөгөөд хотын цэцэрлэгт сууж байдаг өвгөчүүл адил хоёр гараар таягаа тулж сууна. 

	— Та нарын хэлдэг бол хамгийн хортой дэмий үг. Та нар санаанаас зохион ярьсаар байж энэ хүүхдийг баллаж байгаа юм даа гэж амандаа үглэх нь сонстоно. 

	Үүнээс болж Климийн өвөг эцэг, эцэг хоёрын дунд бөөн маргаан үүснэ. Энэ ертөнцийн сайн юм болгоныг хүн зохиосон юм. Зохиож бодох гэдэг бол бүр сармагчнаас эхэлсэн юм шүү. Хүн сармагчнаас төрсөн биз дээ гэж Самгины хэлэхэд өвөг эцэг таягаараа шалан дээр тэг зурж, хоолойгоо шахаж:

	— Энэ бол бүр дэмий! гэж хашхирдаг байжээ. 

	Гэвч үг булаацалдахад Самгиныг давах хүн байхгүй. Түүний ялдамхан уруулаас бөөн үг түргэн түргэн урсан гардаг амуй. Тийм үес өвөг эцэг яаж ч чадалгүй өрөөндөө очихоор таягаа тулж овор том биеэ дааж ядан босох нь хойд хоёр хөл дээрээ зогссон циркийн морь шиг харагдана. Самгин хойноос нь

	«Аав аа, та хүнд дургүй шүү» гэж хашхирахыг Клим олонтоо сонсдог байв. 

	Томчуул Климийг ихэд өргөмжлөн байхад харин өвөг эцэг нь түүнийг элдвээр гоочлох гэж оролддогийг Клим сайн мэддэг байв. Ёстой өвгөний нутлан хэлэх нь, Клим бол ердөө л сул биетэй дорой хүүхэд юм. Энэ хүүхдийг барагтай муухан тоглоомоор тоглох дуртай хүүхэд гэж байна. Гоё сайхан тоглоомыг нь цовоо жаалууд булаах тул энэ хүү муугаар тоглохоос ондоо яах юм. Өрлөг эхийнхээ ач хүүтэй л наадах дуртай юм гэж байна. Энэ бол Иван Дронов Варавкийн хүүхдийг бодвол тэнэгдүүхэн мулгуу хүүхэд мөний учир юм. Клим бусдад эрхэлсээр байгаад биеэ тоож, хүн болгонд онц үзэгдэх гэж хичээх болжээ. Ганцхан Иван л эрхлүүлж байж тийм болгосон юм гэнэ. 

	Ийм үг дуулахад Климд даанч гомдолтой санагдана. Үүнээс болж өвөг эцэгтээ дургүй болсон атал бас эмээнэ. Тоглоом, цаастай чихэр, зурагтай ном, шүлэг ер сайн юм болгоныг хүн санаанаас зохиосон гэж эцгийн хэлдгийг Клим ихэд үнэмшдэг байв. Эмэг эх нь тогооч хүүхэнд хоол захиалахдаа

	— Битгий асуугаад бай! Өөрөө юм бодож байгаач гэдэг билээ. 

	Ер ямар нэг юмыг өөрөө бодож олох хэрэгтэй юм. Тэгэхгүй бол Дмитрийн нэг адил том улсад тоогдохгүй болно гэж Клим боддог байв. 

	Анх хэдийнээс юмыг тэгж бодож хэлдэг болсноо Клим эс санана. Харин анх нэг зүйлийг онц мэргэн олж хэлснээ санана. Юу гэвэл Варавкаас нэг удаа

	— Чиний овог яагаад хорхой шавжийн нэртэй адилхан байна? Чи орос хүн биш үү? гэж асуужээ. 

	— Би бол турк хүн. Миний жинхэнэ овог бол Бей Непалкой Акопейкой (орчуулбал модоор биш, мөнгөөр цохиод бай гэсэн утгатай) гэдэг юм. Бей гэдэг бол турк үг. Оросоор бол ноён, баян гэсэн утгатай юм гэж Варавкийн хэлэхэд Клим

	— Чиний овог чинь ерөөсөө хүний нэр биш миний өрлөг эхийн хэлдэг зүйр үг мөн байна гэжээ. 

	Варавка Климийг өхөөрдөж бөмбөг адил өргөж эрхлүүлнэ. Түүнээс хойш удалгүй оточ Сомов хэмээх дандаа архи, давсалсан загас ханхлуулж явдаг хүн ижил дасал болжээ. Энэ хүний овог бодвол торх шиг бөөрөнхий гэсэн үг бол уу гэж Клим бодно. Өвөг эцгийг нялуун үгээр ярьдаг гэж бас Клим хэлжээ. Гэтэл бас хүмүүс зуны тэнгэр шиг, өвлийн тэнгэр шиг хоёр янз уурладаг гэж хэлэхэд нь Варавкийн Лида гэдэг цовоо охин

	— Энэ үгийг би анх олж хэлсэн юм шүү! гэж ууртай хашхирчээ. Клим ихэд ичиж, царай нь час улайсан билээ. 

	Юмыг санаанаас зохиох гэдэг амаргүй байсан боловч энэ гэрийн дотор Ёстой өвгөнөөс бусад нь Климд Дмитрийгээс илүү хайртай сайн байдаг нь тийнхүү зохиодгийн нь ач мөн гэж Клим ойлгодог болжээ. Нэг өдөр мөнөөхөн уруу царайтай оточ Сомов завиар зугаалаар ээжийн нь хамт гол руу явав. Клим Дмитрий хоёр хойноос нь гүйцэж очсонд Сомов

	— Вера, танай хоёр хүүхэд арав юм. Яагаад гэвэл нэг нь тэг шиг, нөгөө нь нэг шиг байгаа биз? гэжээ. 

	Тэг гэдэг нь бөөрөнхий болохоор ахыг нь хэлжээ гэж Клим сааргүй мэдэв. Дмитрий бол хэдэр номхон царайтай, эцэгтэйгээ инээд хүрэм адилхан хүүхэд билээ. Дмитрий ягаахан хацартай цэнхэр нүдтэй атал Клим түүнийг тэр өдрөөс эхлэн Шар тэг гэж нэрлэх болжээ. Бусад хүүхдийн хэлээгүйг Клим хэлнэ гэж томчуул үзэх тул Клим мэдээд оройн цайны дараа аль болохоор том улстай хамт байж, тэдний амнаас урсах үгсийг чагнан, мэргэн цэцэн үг олж авахыг хичээх нь үзэгдэнэ. Том улсын хэл үгээр эцэс төгсгөлгүй тэмцэлдэхийг чагнан суухдаа аль содон сонсогдсон үгсийг сайтар тогтоож аваад хожим тэр үгний учрыг эцгээсээ асууна. Иван Самгин тэр «хүнд дургүй хүн», «Бурхангүйчүүд» гэх мэт үгийг дуртайяа тайлбарлах ба тийнхүү тайлбарлаад хүүгээ энхрийлэн магтаж

	— Чи ухаантай шүү! Юмыг сайн сонирхож бай. Хэзээд хэрэг болно гэдэг байв. 

	Климийн эцэг сайхан ааштай хүн боловч Варавкийг бодвол царай зүсээр тийм чиг гоё хүн бус билээ. Самгины юу ярьж буйг ойлгоход бэрх, олон үг түргэн түргэн урсгана. Түүний үг амнаас нь багтаж ядан урсах нь шар айргийн хөөс лонхны хоолойгоор оргилон гардагтай чанар адил санагдана. Варавка бол зарлалын үг шиг том том цөөхөн үгээр ярина. Түүний үг ярихад улбар царайд нь онигор ногоовтор нүд зугаатай гялалзана. Өтгөн улаан зээрд сахал нь үнэгний сүүлтэй адилхан харагдана. Сахлын дотроос том улаан уруул ил гаргаж инээгээд гялгар тослог урт хэлээрээ уруулаа амтархан долооно. 

	Варавка лав хамгийн ухаантай нь байсан биз. Тэр хэнтэй ч санал эс нийлэх бөгөөд ямагт бусдыг сургана. Тэр ч байтугай мөн бусадтай санал эс нийлэх агаад бүхнийг ганцхан замаар явуулах гэж зүтгэдэг Ёстой өвгөнийг боловч бас сургана. Ёстой өвгөн таягаар тогшиж:

	— Орос улсад ганцхан зам бий гэхэд нь Варавка

	— Бид европын улс мөн үү, биш үү? гэж хашхирдаг байжээ. 

	Хөдөөгийн тариачдын ухаанаар хол явахгүй, хүнд их ачааг чирч чадах ганц морь бол сэхээтэн мөн гэж Варавка дандаа ярьдаг билээ. Тэр сэхээтэн гэдэг бол аав, өвөг эцэг, ээж, тэдний таньдаг хүмүүс ямар ч хүнд ачааг чирч чадах Варавка өөрөө мөн гэж Клим мэддэг байв. Гэтэл оточ Сомов бас онц чадвартай хүн атал Варавкатай санал нийлдэггүйг үзээд Клим гайхна. Тэр бээр хар нүдээ эргэлдүүлэн байж

	— Аль нь зөв болохыг гагцхүү чөтгөр мэднэ! гэж ууртай хашхирдаг амуй. 

	Мария Романовна цэргийн хүн шиг цэх зогсоод

	— Варавка, чи ичдэг болоосой! гэнэ. 

	Мария Романовна заримдаа үгийн тэмцээн ид халуундаа орох үес ихээр зан гарган босож явахдаа хаалган дээр зогсоод царайгаа улаан болтол цухалдан

	— Варавка чи сайтар бодоорой! Чи яг урвадгийн даваан дээр хүрээд байна шүү! гэдэг билээ. Тэгэхэд нь Варавка тачигнатал инээнэ. Инээхэд нь сууж байсан ямар ч сандал нь шажигнаж байдаг билээ. 

	Климийн эцэг балцгар алгаа хавсарч байгаад

	— Тимофей байзнаарай. Нэг талаас сэхээтнүүд аж үйлдвэрийн хэрэгт хамаг хүчээ шавхаж, засгийн аппаратад нэвтэрч байгаа боловч нөгөө талаас саяхан өнгөрсний гэрээсийг... гэж ярьж эхлэхэд нь Варавка

	— Чи аль ч талаас нь муу ярьж байна! гэж хашхирна. Үнэхээр эцэг нь томоогүй хүүхэд шиг дандаа биеэ өмөөрч нэн ч сонирхолгүй ярьж байх шиг Климд санагддаг байв. Климийн эх бас л Варавкийн талд орж

	— Тимофей Степановичийн хэлдэг зөв! Аж амьдрал гэдэг бидний боддогоос нарийн. Бид өөрсдийн үзлийг олон талаар эргэж харах нь чухал болжээ гэж шууд хэлдэг байв. 

	Климийн эцэг энгийн үгээр товч, төвшин ярина. Уурлаж цухалдах нь тун ховор, уурлавч Лидагийн эх шиг орь дуу болж «зуны тэнгэр шиг» уурлах нь үгүй «өвлийн тэнгэр шиг» уурлана. Тийм үед тунгалаг сайхан царай нь цайж, хөмсөг нь буугаад өтгөн сайхан гэзгээ гэдрэг хаялан нөгөө уурлуулсан хүнээс алс дээгүүр харж, энгийн товч хэдэн үг хэлнэ. Самгиныг тэгж харахад эцэг нь сандалтайгаа холдоод явчих шиг болдог билээ. Нэг өдөр Томилин багш жинхэнэ үнэн, шударга үнэн ийм хоёр үнэн байдаг гэж уйтгартайгаар нуршин ярьсанд Климийн эх «өвлийн тэнгэр шиг» уурлажээ. 

	— Үргүй гарз гаргаад яана! Агуу дэлгэрэнгүй сэтгэл гэдэг гэнэн хонгор юм... Одоо цаг бол ухаан суух цаг гэж Вера Петровна хэдий аяархан хэлсэн боловч цөм дуугүй болов. 

	— Вера чи галзуурав уу? гэж Мария Романовна айлгаад морины туурай адил том өсгийтэй гутлаар чанга чанга гишгэсээр гараад явчихжээ. Клим эхийнхээ эцэг шиг нь дандаан царай улайлгахыг Клим үзээгүй байжээ. Гэтэл нэг удаа айхтар ичиж билээ. Ээжийгээ алчуур эмхэрдэж байхад нь Клим

	— Ээж ээ «дотнын хүнийхээ эхнэрт битгий халд» гэж юу гэсэн үг вэ? гэж асуужээ. Ээжийн нь царай улайж

	— Багшаасаа асуу гэснээ тэвдэн буцаж, — Ааваасаа асуу... гэжээ. 

	Гэрийн дотор сонин яриа дэлгэвэл Климд ашигтай байв. Юу гэвэл хүмүүс яриандаа болоод түүнийг эс анзаарна. Харин тэдний маргаан залхуутай болбол Клим байгаагаа зориуд мэдэгдэх тул эх нь эсвэл эцэг нь 

	— Чи чинь явж унтаагүй юм уу? гэдэг байж. 

	Хоёр үнэний тухай тэд уйтгартай маргана. 

	— Үнэн худал хоёрыг яаж ялгадаг юм бэ? гэж Климийг асуухад

	— Юу гэнэ ээ? Харав уу! гэж Самгин нүд ирмэж дуу алдав. 

	Варавка Климийг тэвэрч

	— Үнэнийг дүү минь, үнэрээр нь мэддэг юм. Их гашуун үнэртэй байдаг юм гэж хэлжээ. 

	— Ямар үнэртэй байх вэ? гэхэд

	— Сонгино, гашуун лууван үнэртэнэ гэжээ. Томчуул цөм инээлдэж гагцхүү Таня Куликова

	— Ёстой л үнэн дээ! Үнэн юм дуулахад бас нулимс гардаг, тийм ээ Томилин? гэдэг билээ. 

	Томилин үг дуугүй Танягийн дэргэдээс зайлахад Танягийн чих улайж шал ширтэнэ. 

	Томчуулын ярьдаг үнэний тухай яриан дотор худал, зохиомол юм байдгийг Клим нэлээн дээр үеэс мэджээ. Тэд бас хаан, ард гэж олонтоо ярина. Хаан гэдэг энэ богинохон үгний учрыг Клим яагаад ч олохгүй байв. Гэтэл нэг өдөр Мария Романовна

	— Ороолон! гэж цоо шинэ үг хэлснээс хойш Клим нөгөө хаан гэдэг үгийг мартжээ. 

	Мария Романовна энэ үгийг хэлэхдээ гэдэсхийтэл нүдний нь шил хөмсөгний дээр гарч тогтжээ. Клим удалгүй, хаан гэж ууртай, зальтай цэргийн хүн байдаг бол уу, саяхан тэр хаан «бүх ардыг хуурсан» гэл үү гэж боддог болжээ. 

	«Ард» гэдэг үг гайхалтай олон утгатай үг байв. Энэ үг сэтгэл бодлын дотор олон зүйлийг хутган санагдуулна. Тэд ард гэж ярихдаа их өрөвдөн хайрлаж, баяртай гунигтай болно. Таня Куликова илэрхий нэг юмаар ардад атаархдаг мэт билээ. Климийн эцэг ардыг зовлон эдлэгсэд гэж нэрлэнэ. Варавка бол ардыг болхи хүмүүс гэнэ. Ард гэдэг бол хөдөөгийн тосгонд суудаг бөгөөд Лхагва гарагт хот орж түлээ, мөөг, төмс, байцаа зардаг мөнөөхөн тариачид юм байна гэж Клим мэддэг болов. Гэвч хөдөөгийн энэ ард бол мөнөөхөн хүн бүхний өрөвдөн ярьдаг, шүлэг зохиодог, жаргалтай байлгах гэж хүсдэг тэр жинхэнэ ард биш гэж Клим үздэг байв. 

	Жинхэнэ ард гэдэг бол гуйлгачин Вавилов мэтийн асар өндөр нуруутай, тоо томшгүй олон золгүй аймаар хүмүүсийг хэлдэг байх гэж Клим боддог байв. Гуйлгачин Вавилов бол хонины ноос шиг буржгар үс нь малгай шиг ургасан өндөр өвгөн билээ. Бохир бор сахал нь нүд чихгүй ургасан агаад хамрын нь хөх булуу арайхийн ялгаран харагдах ажгуу. Ам нь эс харагдах ба нүдний нь оронд өнгөгүй шил ёлтойн үзэгдэнэ. Вавилов айлын цонхны дор ирж, «Есүс Христос өршөөх болтугай!» гэж мөөрөх мэт дуугарна. Номхон бор сахал нь ярагдаж ам нь онгойн харлаж гурван хар шүд дорсойгоод нүдүүр шиг бөөрөнхий зузаан хэл хөдөлж байх нь үзэгдэнэ. 

	Томчуул түүнийг их өрөвдөн ярьж өглөг өгнө. Үүнийг үзэхэд тэд гуйлгачин Вавиловын өмнө гэм хийсэн мэт айж байх шиг харагдана. Клим ч бас айна. 

	— Энэ хүн бол хувь заяандаа гомдсон Илья Муромец мөн. Ардын бардам их хүчин гэдэг энэ мөн гэж Климийн эцэг дуу алдан хэлдэг билээ. 

	Хүүхдүүд хэтэрхий үймэлдвэл өрлөг эх Евгения гэдэг торх шиг бүдүүн эхнэр

	— Вавиловыг дуудлаа шүү! гэж айлгадаг байв. 

	Өрлөг эхийн ярьснаас мэдвэл гуйлгачин Вавилов их хортой нүгэл хийсэн хүн гэнэ. Өлсгөлөнгийн жил гурилыг элстэй, цэрд шохойтой хольж худалдаад шүүхэд шилжиж шүүхийн түшмэдийг хахуульдах гэж хамаг мөнгөө тас шавхан баржээ. Түүнээс биш хэдий ядуу боловч ингэж гуйлга гуйж явмааргүй хүн байсан юм гэж ярьжээ. 

	— Энэ хүн харсаар байтал хорт муу юм хийдэг хүн гэж өрлөг эхийн ярихад Клим ихэд үнэмшдэг байв.

	Ард гэдэг чухам хэн болохыг ойлгоход Климд тун бэрхтэй байжээ. Нэг удаа зун Клим, Дмитрий, өвөг эцэг гурвуул хөдөө тосгоны яармагт очиход гоё хувцастай хөдөөгийн эмс, тариачин харчуул маш олон байсанд Клим ихэд гайхжээ. Тэд согтуувтар, цагаан санаатай, зугаатай улс байв. 

	— Хээр талд их замд, шорон гянданд тарчлан гасалж, хөдөө хээр тэргэн дор хонодог мөнөөхөн жинхэнэ ард гэдэг хаана байна аа гэж Клим өвгөн ааваасаа асуусанд, өвгөн инээж

	— Тэр ард гэдэг чинь эд гэж олны зүг таягаараа заажээ. 

	Клим эс үнэмшжээ. Хожим хотын дүүргийн нэг байшин шатахад Клим Томилин багшийнхаа хамт очиж үзэхээр явахдаа мөн асуужээ. Тэгэхэд түймэр үзэхээр цугласан тэр олон хүний дотроос усан хөөрөг дарах хүн олдохгүй байв. Цагдаа нар уранхай хувцастай хүмүүсийг олны дотроос заамдан гаргаж, нударгадаж байгаад усан хөөрөг рүү хөөж байв. Климийн багш нүүрээ үрчийлгэн

	— Яачихсан ардууд вэ! гэж амандаа үглэж байв

	— Эд ард мөн гэж үү! хэмээн Климийн асуухад

	— Мөн, чи бол хэнийг ард гэх вэ? гэжээ. 

	— Гал түймэр унтраадаг хүмүүс ард мөн үү?

	— Мөн байлгүй яах вэ. Эд чинь лха тэнгэр биш шүү дээ. 

	— Тэгвэл яагаад тэд түймэр унтраах гэж зүтгэж ардууд яагаад зүгээр зогсож байна?

	Томилин үзэгчид ба хүчин зүтгэгчид гэж байдаг хэмээн олон юм ярьсан боловч Клим юу ч ойлгосонгүй тул

	— Тэгвэл ардууд хэзээ гасалдаг вэ? гэсэнд,

	— Энэ тухай би чамд хожим яримз гээд ярьсангүй өнгөрсөн байжээ. 

	Ардын тухай эцэг нь утга төгөлдөр үг ярьсан авч тэр яриа Климд тун тусгүй санагджээ. Намрын үдшийн бүрийд эцэг нь хувцсаа тайлаад зөөлөн сандал дээр тахианы дэгдээхэй адил тухтай хэвтэж байв. Ер Самгин хэвтэхдээ маш тухална. Клим түүний үс ноос болсон хэнхдэгт толгойгоо наалдуулаад бөмбөг адил бөөрөнхий хацрыг нь илж байв. Өнөөдөр бурхны номын хичээл дээр эмэг эх юу ярьсан бэ? гэж асуухад нь Клим

	— Аврахам хэрхэн хүүгээрээ тэнгэрийг тахисан үлгэр ярьсан гэхэд

	— Уухай. Тэгээд чи юу гэж мэдэв? гэжээ. 

	Исаакийг алж тэнгэрийг тахь гэж Аврахамд эцэг тэнгэр зарлиг буулгаж гэнэ ээ. Аврахам Исаакийг алах гэтэл тэнгэр байг битгий ал, хонь гаргаж тахь гэж хэлж гэнэ ээ гэж Климийн ярихад эцэг нь инээж, хүүгээ тэврээд

	— Энэ үлгэрийг ёгтоор ойлгох ёстой юм. Тэнгэр гэж ардыг хэлжээ. Аврахам гэдэг бол ардын жолоодогч. Тэгэхлээр хүүгээрээ тэнгэрийг биш ард түмнийг тахих гэж байсан байна шүү дээ. Ийм амархан үлгэр шүү дээ, мэдэв үү? гэжээ. 

	Энэ үлгэрийн учрыг олоход үнэхээр хялбархан атал Клим таашаасангүй, нэлээд бодож байгаад

	— Ард гэдэг бол зовлонт хүмүүс гэж чи хэлдэг биз дээ? гэв. 

	— Яагаа вэ тэгээд! Тийм учраас л тахиж тайтгаруулах хэрэгтэй. Ер зовлонтой амьтан болгон тахиулах гэж хүсдэг юм. 

	— Юунд?

	— Ээ, тэнэг минь! Зовлонгүй байхын тул, өөрөөр хэлбэл ардыг зовлонгүйгээр аж төрж сургахын тул юм. Христос бол мөн Исаак мөн, эцэг тэнгэр түүгээр ард түмнийг тахисан юм даа. Аврахамын тэнгэрийг тахисан үлгэр тийм учиртай юм, мэдэв үү? гэжээ. 

	Клим бас бодолхийлж байгаад

	— Чи ардын жолоодогч мөн үү? гэв. 

	Эцэг нь нүдээ онийлгож агшин зуур бодсоноо

	— Бид, жишээ нь цөллөгт байгаа Яков, Мария Романовна ер бидний танилууд бол цөм Исаакууд юм. Гэхдээ цөм ч биш, сэхээтний ихэнх нь ард түмэнд хамаг хүчээ зориулах учиртай юм гэв. 

	Самгин энэ тухай удаан ярьсанд Клим сонссонгүй. Тэр үдшээс хойш ард гэдэг үг Климийн нүдний өмнө тодроод урьдын адил бүрэг боловч илүү аймшигтай үзэгдэх болжээ. 

	Ер өдөр өнгөрөх тусам томчуулын үгийг ойлгоход хэцүү тэдэнд итгэхэд бэрх болж байжээ. Ёстой өвгөн өнчин хүүхдийн сургуулиар бах хөөр болгож, сонирхолтой юм ярьдаг билээ. Гэтэл өвгөн нэг удаа мөнөөхөн сургуулийн сүлд модны наадамд ач нараа дагуулан очив. Тэнд дандаа эмэгтэй ялтангуудын өмсдөг шиг хөх цагаан судалтай хувцас өмссөн олон туранхай балчир хөвгүүд байхыг Клим олж үзжээ. Тэд цөм халимаггүй, олон хүүхдийн нүүр ам түүхийрчээ. Тэднийг харахад бяцхан оодой цэргүүдийг цагаан тугалгаар цутгаад амьдруулж тавьсан мэт харагдана. Үзэмжгүй гачуур модны хажууд «П» үсгийн хэлбэртэй гурван эгнээ зогсоод мөнөөхөн модыг айсан мэт гунигтайгаар шунан харцгаана. Гуулин толгойтой сахал ч үгүй, хөмсөг ч үгүй жижигхэн цодгор хүн гарч ирээд алдлан дохисонд судалтай хувцастнууд 

	 

	Ай, зориг минь, зориг минь

	Алтан шар зориг минь

	 

	гэж эрэлхэг чанга дуулав. Тэд хуурай газар гаргаж хаясан загас адил ангалзаж, хааныг магтан

	 

	Аж байдал, гачигдлыг маань

	Авралт эзэн мэдсэн дээ 

	Аргагүй гашуун нулимсыг маань 

	Асралт тэжээгч маань харсан даа

	 

	гэж их чанга дуулцгаав. 

	Тасалгаа дотор туйлын бүгчим болжээ. Ёстой өвгөн хөлсөө арчихыг үзвэл бас нулимс нь урсаж байх шиг харагджээ. Климийн толгой өвдөөд бэлэг түгээн өгөхийг хүлээсэнгүй харьцгаав. Клим замдаа өвгөн ааваас

	— Саяын хөвгүүд эзэн хаанд дуртай юм уу? гэж асуухад өвгөн

	— Тэгэлгүй яах вэ! гээд ууртайгаар нэмж хэлсэн нь: — Тэд зөөлөн боовонд л дуртай улс гэжээ. Тэгээд хэсэг дуугүй явснаа

	— Тэд ер идэх юманд л их дуртай гэжээ. 

	Өвгөн эцгийгээ бардам сайрхаг хүн гэж бодоход эвгүй атал Клим тэгж боджээ. 

	Климийн эмэг эх болох улаан дээлтэй, ихэмсэг бүдүүн чавганц алтан хүрээтэй шил зүүгээд бүхнийг нэвт харах мэт

	— Манайд тийм ч юм, ийм ч юм байсан юм сан... гэж үглэнэ. 

	Түүний үгнээс үзвэл, манай эмэг эхийнх үлгэрт гардаг шиг сайхан эд хогшилтой айл байж дээ гэж санагдана. Гэтэл өвөг эцэг үнэмшихгүй, санчгийнхаа буурал үсийг хатангир хуруугаар засах зуур

	— Софья Крилловна танайх лав диваажингийн орон шиг байсан биз гэж ёжтойхон мушилздаг билээ. 

	Тийм үед эмэг эхийн том хамар гомдсон мэт улайж, шингэж буй нарны наагуур татсан үүл адил сэмхэн гарч оддог байв. Эмгэн дандаа ногоон торгон хавтастай франц ном сугавчилж явна. Тэр номын хавтсан дээр

	«Тэнгэр мэднэ, хүн зөвхөн гадарлана» гэсэн үг хар утсаар хатгамалласан байдаг билээ. 

	Эмэг эхэд хайртай хүн үгүй. Клим үүнийг үзээд ганцаараа эмэг эхдээ хайртай сайн байдгаа үзүүлэх нь бас муугүй шүү гэж бодно. Нэг нууц байшингийн тухай эмэг эхийн ярихыг Клим маш дуртай чагнадаг байв. Гэтэл эмэг эх нь төрсөн өдрөөрөө Климийг дагуулж, хотын нэг гудамжаар зугаалан яваад нэгэн том хашаанд оржээ. Тэнд таван цонхтой яйжийсан бор байшин байв. Дээр нь бас хоёр цонхтой давхартай, гурван баганатай, эвдэрхий довжоотой тэр байшинг зааж эмэг эх нь:

	— Миний байшин энэ дээ гэж хэлжээ. 

	Тэр байшингийн цонхыг банзаар таглан хаджээ. Хашааны дотор эвдэрхий торх, хоосон сагс, лонхны хагархай шил новш хөглөрөн хэвтэнэ. Хашааны голд нэг нохой оцойн сууж сүүлэндээ наалдсан лошго өвсийг хазлан байв. Клим «Алтан загасны үлгэр» гэдэг зургийн жижигхэн өвгөнийг олж харсан нь олонтоо. Гэтэл тийм нэг өвгөн байшингийн довжооны шатан дээр нохой адил оцойн суугаад ногоон сонгино талхтай хольж зажилна. 

	Клим, таны ярьдаг байшин энэ биш биз дээ гэж асуух гэтэл нэг харвал эмэг эх нь уйлж байв. 

	— Та юунд уйлав? гэсэнд, эмэг эх нь хариу хэлсэнгүй, сүлжмэл хүрээтэй бяцхан алчуур гаргаж нүднийхээ нулимсыг шахаж гаргажээ. 

	Ер томчуулын ярьсныг биеэр үзэхэд шал ондоо байдаг байв. Түүний ялгааг нь гагцхүү Клим, Томилин хоёр л ойлгодог шиг түүнд санагдана. Томилин багшийг Варавка «далд зорилготой хүн» гэж нэрлэдэг байжээ. 

	Томилин багшид тийм нууц далд зорилго буйг Клим олж үзсэн нь үгүй. Томилин бол хагалмал болхи шар сахалтай намхан хүн билээ. Төмрийн өнгөт үс нь дал мөрөндөө хүртэл унжжээ. Юмыг үзэхдээ холын бараа харах мэт ширтэнэ. Түүний нүдний цэгээн сүүн өнгөт цагаан дээр том алтан шар хүүхэн хараа нааж орхисон мэт харагдана. Томилин багш ямар нэг онц ширүүн бөсөөр хийсэн хөх цамцтай явах агаад хөдөөгийн тариачны том савхин гутал, хар өмд өмсөнө. Түүний уульхай шиг улаан гар бусдаас онцгой сонин харагдана. Клим түүнтэй анх танилцаад харалган хүн бол уу гэж боджээ. Томилин юмыг үзэхдээ байгаа янзаар нь харахгүй том буюу бага болгон үзэх тул юманд тун ч болгоомжтой хүрнэ. Тэгж байхыг нь харахад инээд хүрмээр билээ. Гэтэл Томилин шил зүүх нь үгүй. Мөнөөхөн хөх дэвтрийг гагцхүү Томилин чанга дуугаар унших бөгөөд хуудсыг эргүүлэхдээ хуруу нь чичирч урах вий гэсэн шиг зориггүй эргүүлэх нь үзэгдэнэ. Энэ багш Самгины байшингийн дээд тагтан давхарт хоёр жил тойрон сууж байгаа боловч энэ завсар халуун тогоо хувирсангүй адил Томилины аж байдал ондоо болсонгүй ажээ. 

	Үдэш цай ууж зарц Малаша аяга таваг хураасны хойно Климийн эцэг хоёр лаа асааж Томилины өмнө тавьж, хүмүүс ч ширээ тойрон сууцгаана. Варавка загасны тос уух гэж байгаа юм шиг нүүр амаа мурийлган 

	— Бас л өнөөх гэгээн гүнгийн цэцэрхсэнийг унших уу? гээд төгөлдөр хуурын ард нуугдан, арьсан бүрээстэй зөөлөн сандалд шигдэн суугаад янжуур татах зуур

	— Наадах чинь хүүхэд зан гаргаж байна. Аальгүйтэж байх шив гэнэ. Оточ Сомов бас

	— Сэтгэгч хүн байх нь гэж дургүй маягтай өгүүлэн, шар айргаа залгилна. 

	Оточ Сомов бол он удаан зооринд хэвтэж чийгтээд хар хөгцөд идэгдсэн юм шиг ёозгүй харагддаг билээ. Хүн болгонд уурлана. Сомов тун ухаан муутай хүн бол уу гэмээр харагдана. Ядахдаа олигтой эхнэр олж чадсангүй мэт билээ. Түүний эхнэр бол ууртай, царай муутай жижигхэн эхнэр байна. Дуу цөөтэй, хааяа хоёр гурван үг дуугараад байшингийн харанхуй булан ширтэн чимээгүй сууна. Түүнтэй үг маргах хүн үгүй, тэр ч байтугай байгаа эсэхийг нь мартаж орхино. Тэр эхнэрээс айгаад зориуд мартдаг бол уу гэж Клим заримдаа боддог билээ. Гэвч түүний тасархай дуунаас айдаг байв. Энэ шонхгор эхнэр ямар нэг жигтэй үг дуугарах бол уу гэж Клим чагнан суудаг байв.

	Нэг өдөр Варавка гэнэт уурлажээ. Хүнд том алгаараа төгөлдөр хуурын тагийг дэлдэж байгаад унзад мэт

	— Шал дэмий юм! Хүний аливаа ухаантай үйл ажил хүмүүст юм уу өөрт нь зайлшгүй ниргэлт болно гэлээ. Варавка «Даший шог» гэж хэлэх бол уу гэж Клим бодтол оточ завсраар орж

	— Энэ гүн даанч гэнэн байна даа. Дарвиныг уншаагүй юм байж л дээ гэхэд, эхнэр нь. 

	— Дарвин бол шуламс мөн! гэв. Оточ шилэн хүзүү рүүгээ цохиулсан мэт толгой дохиод Валаамовын илжиг... гэв. 

	Мария Романовна Варавкад хандаж ууртайгаар үг хэлсэн боловч хажуугаар нь отчийн эхнэр орж

	Амьдралын ёс бол хортой юм гэж Дарвин хэлсэн юм гэх нь сонсогджээ. 

	— Анна, боль доо гэж оточ огцом дуугарав. Климийн эцэг Томилин хоёр ямар нэг таамналын тухай, Мальтусын тухай үг маргаж эхлэхэд Варавка босож янжуурын утаан зам татуулсаар оджээ. 

	Климийн хувьд хамгийн ойлгомжтой сонин хүн бол Варавка байжээ. Энэ ном чагнаж сууснаас хөзөр тоглох илүү дуртайгаа Варавка ил хэлнэ. Климийн эцэг ч тэр ном чагнахаас хөзөр тоглох дуртай авч түүнийгээ ил хэлсэн нь ер үгүй. Варавка үг ярихдаа чадмаг учир түүний хэлсэн үг тавтын мөнгөний хураагуурт орох дил хүний сэтгэлд бат ордог билээ. Таамнал гэж юу вэ? гэж Климийн асуусанд Варавка дор нь хариулсан нь

	Таамнал гэдэг бол үнэнийг гөрөөлдөг жижигхэн нохой мөн гэжээ. Томчуулын дотроос хамгийн зугаатай нь Варавка бөгөөд хүн болгонд инээдтэй хоч өгнө. 

	Ном унших буюу хөзөр наадахын өмнө Климийг явж унт гэх боловч К-лим ямагт зөрж

	— Би жаахан сууж байгаад унтъя гэдэг билээ. Тэгэхэд аав нь

	— Том улстай байх ийм л дуртай хүүхэд дээ гэж гайхуулан ярина. Клим энэ үгийг дуулаад санасандаа хүрэв, томчуулын анхаарлыг бас нэг удаа татав гэж мэдээд санаа амарсан мэт явж унтдаг байлаа. 

	Климийн аав заримдаа

	— Миний хүү «Бодол» гэдэг шүлгийнхээ

	 

	Эмс, хоол, тоглоом эргүүлж

	 

	гэдэг мөрөөс эхлэн унш даа гэхэд нь Клим баруун гараа дээр өргөж, зүүн гараар бүснээс барьж, хөмсөг атируулан

	 

	Ичгүүргүй зусардахыг бахдаж 

	Эд бүхнийг амьдын жаргал болгогч чи минь 

	Сэр!

	 

	гэж уншихад Варавка нүдний нулимс гартал инээнэ. Климийн эх дурамжхан мушилзана. Мария Романовна

	— Клим шударга хүн болно шүү гэдэг билээ. 

	Томчуул Климийг бусад хүүхдээс улам илүү өргөмжлөх болсныг Клим мэдэж байв. Гэвч томчуулын тэр анхаарал Климд зарим талаар садаа болдог байжээ. Клим заримдаа Варавкийн хүү Борис хэмээх монхор хамартай, хуй салхи шиг жаал, түүний охин дүү, мөн ах Дмитрий, оточ Сомовын хялман цагаан охидын адил уй майгүй тоглон наадмаар санагдана. Клим бусад хүүхдийн адил тоглоомдоо хөөрөөд өөрийгөө мартах нь бий. Гэвч түүнийг хэн нэг том хүн харж буйг мэдээд тоглоом наадамд хэт шунавал эгэл хүүхэд гэж харагдах болно гэж эмээхдээ ухаангүй тоглож чаддаггүй байв. Томчуул түүнийг тувт ажиж ямар нэг онц үг хэлэх нь үү гэж хүлээж байх шиг Климд санагддаг байжээ. 

	Климийг хүүхдүүд эс тооно. Үүнийг тэр бээр мэдэж байжээ. Хүүхдүүд Климийг танихгүй юм шиг онц шохоорхоно. Томчуулын нэг адил Климийг ямар нэг илбэ мэт явдал гаргахыг хүлээх мэт байдаг билээ. Гэвч цэцэн мэргэн өгүүлбэр олж хэлэхэд нь хүүхдүүд хүйтнээр мишилзэж итгэхгүй тул заримдаа эв түнжин муудах нь бий. Климийг туйлын онцгой хүүхэд гэж атаархдаг бол уу гэж Клим мэдэх боловч бас гомдож, зарим үе уйтгарлан зарим үе уур нь хүрдэг байжээ. Найзгүй нийсгүй хүүхдийн аяыг дагах хэрэгтэй болно. Гэтэл бас томчуулын санаанд таарахаар наадахыг улам л хичээнэ. Клим бусад хүүхдийг захирах сургах гэж үзсэн нь Варавкийн хүү Борисын уурыг хүргэснээс ондоо тусыг эс олжээ. Борис хэмээх зальтай, хортой жаал бусдыг аагладаг зангаараа Климийг айлган үргээдэг билээ. Борис үргэлж аюултай бэрх тоглоом сэднэ. Бусдыг дагуулан тоглоом болгонд өөрийгөө тэргүүн зэрэгт гаргана. Нуугдаж тогловол хүн олохгүй газар орно. Ургаа мод, байшингийн дээвэр дээгүүр муур мэт авиран гарч чадна. Хөөцөлдөж наадвал бултаад баригдахгүй тул нөгөө талд орж тоглосон хүүхдүүд сүүлдээ цөхрөөд тоглохгүй гэхэд хорыг нь малтаж:

	— Та нар хожигдож, бууж өгөв үү? Ээ зайлуул гэж доромжилно. Борис бол хэзээ ч юу ч бодохгүй, юу яаж хийхийг урьдаас мэддэг мэт Климд санагдана. Харин нэг удаа нөгөө тал болж тоглосон хүүхдүүд сулбагардсанд гонсойж

	— Ирэх зун би тэтгэврийн газрын юм уу, бурхан зурдаг газрын хүүхдүүдтэй байлдаж тоглоно. Та нартай тоглохгүй гэжээ. 

	Варавкийн хүү Борис бусад хүүхдүүдийг бодвол Климд эрс дургүй мэт билээ. Харин Варавкийн охин болох том нүдтэй буржгар хар үстэй, туранхай бор охин Климд их сайн байдаг байв. Лида гүйхдээ гайхалтай хурдан, үсрэн дэгдэн харайх нь газраас хөндий нисэж яваа юм шиг харагдана. Энэ охиныг Климийн ах Дмитрийгээс ондоо хэн ч гүйцдэггүй байжээ. Лида бол мөн ах шигээ ямагт тоглоомын сайныг шилж авна. Ямар нэг юманд торж, хөл гараа шалбалах буюу хамраар харуулдан ойчсон ч Сомовын охид шиг уйлж ёолох нь үгүй. Гэтэл даарахыг үзэж чаддаггүй байжээ. Сүүдэр, харанхуй газарт дургүй, бүрхэг хүйтэн өдөр болбол тэсвэрлэшгүй муухай ааштай болдог хүүхэд билээ. Өвөл бол гэртээ ялаа шиг шигдээд бараг гарахгүй. Газар дэлхий дээр цас бороо, салхийг бурхан илгээдэг гэж бодон санаагаа талаар гонсойлгон тэнгэрт гомДон уурладаг хүүхэд билээ. 

	— Тэнгэр бурхан ерөөс байхгүй. Ганцхан эмгэд, өвгөд. л тэнгэр бий гэж боддог юм гэж Климийн хэлэхэд Лида төвшнөөр зөрж

	— Би чавганц биш. Павля ч залуу хүн. Тэгвэл Павля бид хоёр бурханд дуртай юм. Харин манай ээжийг тэнгэр шударга бусаар залхаасан болохоор ээж тэнгэрийг үздэггүй юм. Манай Борис тоглоомын цэргээр нааддаг шиг тэнгэр хүнээр наадам хийдэг гэж ээж ярьдаг юм гэжээ. . . 

	Лида эхийгээ их зовлон амссан болгож ярихдаа, нурууг нь улайсгасан төмрөөр хайрч, арьсан доогуур нь эм хийж тарчилгасан юм гэнэ.

	— Тэгээд аав ээжийг гадаадад явуулах дуртай юм. Ээж аавыг алга болчихно гэж айгаад явдаггүй юм. Аав хаанаас алга болох вэ дээ. Аав ээжийн үгийг зөрөхгүй, өвчтэй тул үхнэ байгаа гэж айхдаа элдвийн аймаар тэнэг юм бодож хэвтдэг юм гэж ярьдаг юм гэж Лида ярьдаг байв. 

	Энэ охинтой хамт байхад Климд өрлөг эхийнхээ үлгэр ярихыг чагнахад аятайхан байдаг шиг байдаг ажээ. Лида бол Климийг гайхамшигт хүүхэд гэж үздэггүй байв. Варавка хоёр жилийн өмнө Самгины байшинг хөлслөн суухад Клим ямар байсан бол түүнээс өсөж ондоо болсонгүй гэж Лида үздэг байжээ. Лида Климийг мөнөөхөн балчирхан жаал гэж үздэгийг мэдээд Клим ичингүйрэн гоморхоно. Гэвч өөрийгөө нэлээн их болсон гэдгээ түүнд итгүүлж чаддаггүйн учир нь Лида өөрөө бүхэл бүтэн цагаар зав өгөхгүй ярих мөртөө Климийн үгийг сонсохгүй, түүний асуусныг хариулдаггүй байлаа. 

	Үдэш болоход Лида тоглосоор ядраад номхон томоотой болж, эелдэг нүдээ бүлтийлгэн, хашаа цэцэрлэгийн дотуур ямар нэг юм гээсэн мэт тэвх шиг хөлөөрөө газар тэмтрэн явах нь олонтой билээ. Тийм үедээ Климийг дуудаж

	— Хоёулаа нэг газар Очиж жаахан сууя гэдэг байжээ. 

	Хашааны буланд морины жүчээ айлын сая барьсан байшингийн чулуун хана хоёрын хооронд наргүйдээд хатаж буй нэгэн том хайлаас байна. Түүний ёроолд хуучин банз дүнз хураасны дээр өвгөн эцгийн бургасан сүлжмэл хашлагатай тэрэг хэвтэнэ. Тэр нь жүчээний дээвэртэй чацуу өндөр дээр байна. Лида Клим хоёр тэр тэргэн дээр гарч суугаад үг ярилцана. Лида их бээрэг охин учир ямагт Климд наалдан суух тул түүний чийрэг онц халуун бие, санаашрангуй хазгай дуун энхрий санагдана. 

	Лида хоёрхон өнгийн бядуухан дуугаар ярина. Түүний хоолойн өнгө ердөө фа соль хоёрхон өнгөнд эргэлдэх мэт Климд санагддаг байв. Энэ жаахан охин биеэс хэт ихийг мэддэг болохыг Клим ба түүний эх хэдийн олж мэдсэн билээ. 

	— Өрөвтас байцаа хоёрын үлгэр бол зохиомол юм. Хүүхэд гаргахаас ичихдээ энэ үлгэрийг ярина. Ээжийн хүүхэд гаргахыг үзвэл мууртай адилхан юм билээ, би харсан. Павля ч надад ярьсан юм. Надад ээж,

	— Павлягийн адил хөх дэлэн ургахаар би ч бид хоёр шиг хөвгүүн охин хоёр төрүүлнэ. Хүн хүүхэд гаргах ёстой юм. Тэгэхгүй бол нөгөө байсан хэдэн хүн үлдээд тэд үхэхээр хэн ч үлдэхгүй болно. Тэгвэл муур тахиа ч үхнэ. Тэднийг хэн тэжээх бил ээ? Тэнгэр ганцхан гэлэнмаа, гимназийн бүсгүй сурагчдын хүүхэд гаргахыг хорьсон юм гэж Павля ярьдаг юм гэж ирээд л ярина. 

	Лида бас эхийнхээ тухай, гэрийн зарц улаан хацартай, сэргэлэн ааштай Павля гэдэг бүдүүн хүүхний тухай дандаа шинэ сониныг ярьдаг билээ. 

	— Павля бол ааваас ч их юм мэднэ. Аавын Москва явсан хойгуур Павля ээж хоёр сэмхэн дуулж, хоёулаа уйлдаг юм. Павля ээжийн гарыг үнсэнэ. Ээж усан үзмийн дарс уусан үедээ зөндөө уйлдаг юм. Өвчтэй болохоороо их муухай ааштай шүү. «Тэнгэр намайг ийм муухай ааштай болгосон юм» гэж ээж ярьдаг юм. Аавыг ондоо авгай, танай ээжтэй танилцахад манай ээж дургүй байдаг юм. Ондоо ямар ч эхнэрт ээж хайргүй, ганцхан Павлядаа л их хайртай. Павля ямар авгай биш, цэргийн гэргий юм шүү дээ гэж ярина. 

	Лида ингэж ярихдаа бяцхан нударгаа чанга атгаад биеэ найгалзуулан, зангидсан нударгаар өвдгөө цохиж байгаад л ярина. Дуу нь улам аяархан, улам дорой болсоор эцэст нойрондоо зүүдлэн байгаа юм шиг болоход Климд их гунигтай санагддаг ажээ. Лида тийм сулхан дуугаар:

	— Манай ээж өвдөхөөсөө өмнө цыган хүүхэн байсан юм. Улаан дээл өмсөж гитар барьж авхуулсан зураг нь ч бий. Би гимназад бага сага сурч байгаад бас гитартай дуулдаг болно. Тэгэхдээ хар өнгийн хувцастай дуулна гэдэг байв. 

	Клим заримдаа Лидатай үг зөрөхийг хүсэвч энэ охин уурлах бол уу гэж айгаад чаддаггүй байв’ Танил олон охидын дундаас хамгийн хөөрхөн нь Лида байлаа. Лидия бусад хүүхдийг бодвол Климд илүү сайн тул Клим сэтгэл бахдан явдаг байв. Лида заримдаа гэв гэнэт зан хувирч, Сомовын Любовь гэдэг охиныг нөгөө зөөлөн тэргэнд урьж аваачихад Клим гомдож жөтөөрхөхөд нь нүднээс нь нулимс гардаг байжээ. 

	Сомовын охид Климд эцэг шигээ тэнэг эвгүй харагддаг байв. Сомовын хоёр охин хоёулаа дийз шиг дугариг царайтай намхан, бүдүүн хүүхэд байв. Эгч Варя нь дүүгээсээ ялгаатай нь ямагт өвчин ээрэх учир Климийн нүдэнд өртөх нь ховор билээ. Варавка Сомовын бага охиныг цагаан хулгана гэж хочлох агаад хүүхдүүд бол алиа Люба гэж дуудна. Любагийн царай гурилдсан мэт цав цагаан, бөлцгөр ягаан зовхинд нь хөхөвтөр бор улцан нүд нуугджээ. Өнгөгүй хялман хөмсөг нь онц түмбэгэр духны нь арьснаас бараг эс ялгагдана. Гэзэг нь түүний гавалд олс нааж орхисон мэт бөгөөд гэзгээ инээдтэйгээр сүлжээд шар тууз уясан харагдана. Энэ охин бол онц зугаатай бөгөөд царай муу, ухаан богино учраас зориуд тийнхүү алиалдаг бол уу гэж Клим бодно. Санаанаас маш олон юм зохиох атал тэр нь амжилт олох нь ер үгүй. «Хэн ямар болох вэ?» гэдэг уйтгартай тоглоом зохиожээ. Люба олон жижигхэн дөрвөлжин цаасан дээр элдэв үг бичээд нарийхан хуйлж гурав гурвыг сугалуулна. Лида сугалаагаа дэлгэж:

	— Бөгж, хонхон дуу, чоно гэсэн үгс байна гэхэд Люба хөгшин төлөгч шиг дуугарч

	— Эрхэм авгай чи хар ламын эхнэр болж, хөдөө тосгонд суух юм байна гэнэ. 

	Лида уурлаж

	— Чи мэргэлж чадахгүй юм байна. Би чадахгүй бол чи надаас бүүр дор гэдэг билээ. 

	Климийн сугалсан цаасан дээр

	— Саран, нойр, сонгино гэсэн гурван үг байжээ. Алиа Люба цаасыг хумхиж атгаад зузаан уруулаа хазлан минут хэртэй бодсоноо

	— Чи бол сарыг үнсээд түлэгдэж байна гэж зүүдлэх юм байна. Энэ бол зүүд шүү! гэнэ. Тэгэхэд нь Борис

	— Эвтэйхэн худал хэлж байна шүү гэж сайшаадаг байв. 

	Сомовын Люба Андерсены үлгэрүүд дотроос «Хоньчин охин ба яндан хөөлөгч» гэдэг үлгэрийг онц сонирхоно. Эрхэлж наадаагүй үедээ Лидагаар тэр үлгэрийг чанга уншуулж, өөрөө ичгүүргүй уйлж суудаг байв. Тэгэхэд нь Варавкийн Борис хөмсөг зангидан. 

	— Битгий уйл! Тэд хэмхрээгүй нь сайн хэрэг... гэж хашхирдаг билээ. 

	Яндан хөөлөгч шаазан хүний төлөө тийнхүү гуньхран уйлдаг нь хуурмаг мэт Климд санагддаг байв. Люба бол миний нэг адил хүнд онц харагдах гэж хичээдэг бол уу гэж Клим боддог байжээ. 

	Нэг үдэш орой болсон хойно Люба хашааны гадаанаас санд мэнд гүйж ирээд шуугилдан наадаж байсан хүүхдийг болиулж, тэнгэр өөд заагаад

	— Чагнагтун... гэж чанга хэлжээ. 

	Хүүхдүүд чимээгүй болж хөхөмдөг тэнгэрийг ширтэвч хэн ч юу ч олж сонссонгүй. Любагийн үзүүлэх гэсэн илбэ бүтсэнгүйд Клим баярлаж, газар дэвсэж

	— Чи хэнийг ч хуурч чадахгүй гэж доромжлон хэлжээ. 

	Люба Климийг түлхэж орхиод зовлонт нүүрээ үрчийлгэн яаран уншсан нь

	 

	Цаад өдөр аав бүрх өмсөв 

	Цагаан мөөгтэй адилхан болой 

	Аавыгаа би таньсангүй... 

	 

	гэж уншаад дуугүй болж нүдээ аньснаа Климийг зэмлэн

	— Чамаас л болоод мартаж орхилоо гэжээ. Гэгэхэд нь Борис

	— Клим сохор хүн шиг дандаа юмны түрүүнд үймүүлдэг юм... гэж ширүүхэн өгүүлээд Любагийн мартсан мөрийг сануулахыг оролдов. 

	Хүүхдүүд цөм дургүй, Сомовын охин бүр ч дургүй байгааг үзээд Клим томчуултай үг ярихаас хүүхдүүдтэй юм ярих илүү бэрх гэж мэджээ. 

	Варя бол дүү охиноосоо бүр ч уйтгартай, мөн царай муутай охин байв. Варягийн санчигт хөх судас гүрэлзэж, нүд нь уулийн нүд шиг гунигтай, турьхан бие нь тун эв хавгүй хөдлөх ажгуу. Варя бол ямар нэг эхүүн үгээр болгоомжтой, аяархан ярих тул чухам юу яриад байгааг нь ухахад бэрх билээ. Гэтэл Борис яагаад түүний дүүгийн үерхдэг охин болох Алина Телепнеза гэдэг сайхан охиныг эргүүлэхгүй атал Сомовын охиныг хичээнгүйлэн эргүүлдэг юм бол гэж Клим гайхдаг байв. Тэнгэр бүрхэг өдөр хүүхдүүд Варавкийн байшингийн нэг том балиар тасалгаанд наадна. Тэр тасалгааны дотор аяга тавгийн том шүүгээ, хөөрөг цоор арьсан бүрээстэй өргөн зөөлөн вандан, тасалгааны төв дунд маш том ширээ, өндөр түшлэгтэй хүнд янзын сандал байна. Варавкагийнх энэ сууцанд гурван жил тойрон суусан атал ердөө өчигдөрхөн нүүж ирсэн мэт юм хум нь байраа олоогүй, бас хүрэлцээ муутай тул тэр тасалгаа ханхай тохьгүй харагддаг билээ. 

	Хүүхдүүд голдуу цирк болж наадна. Голын том ширээг циркийн тайз болгож, дор нь адгуусны жүчээ байна. Цирк болж тоглоход Борис хамгийн дуртай билээ. Тэр өөрөө циркийн дарга, амьтан сургагч болно. Шинэ ирсэн Игорь Туробоев уран дүүлэгч бөгөөд арслан болно. Дмитрий Самгин алиалагч, Сомовын хоёр охин Алина гурав ирвэс болно. Варавкийн Лида амьтан тоглуулагч болно. Адгуусан амьтад бол Лидагийн банзлаас, хөлөөс шүүрэн авч унагах хазах гэж оролдох үүрэгтэй байжээ. Энэ үес Борис цөхрөөд

	— Тануус битгий гахайн торой шиг чарлалдаад байгаач! Лида наадуулыгаа өвдтөл чанга гуяд! гэж хашхирна. 

	Климийг юм л бол ширээний дороос морь, адгуусан хөтлөн гаргадаг адуучин болгох тул намайг доромжлон зориуд энэ алба оногдуулдаг юм бол уу гэж Клим хардан боддог байв. Клим тийнхүү цирк гаргаж тоглох дургүй, ер тэгж хашхиралдах тоглоомд амархан залхуу нь хүрдэг байв. Заримдаа би тоглохгүй гэж Павля, энэрэнгүй эгч нарын хамт «үзэгчдийн» байранд очиж суухад нь Борис

	— Өө чи яасан олон ааштай юм бэ! Павля, Дроновыг дуудаач, наад жаалаар юу хийх вэ... гэж яншдаг билээ. 

	Клим зөөлөн вандан дээр суугаад хүүхдийн тоглохыг харах боловч Варавкийн эхнэрийг голдуу ажиглан сууна. Хурц гэрэлтэй том дэнлүү дүүжилсэн өрөөнд өргөн орон дээр том хамартай, бүлтгэр нүдтэй, хар үстэй бараан царайтай эхнэр олон дэрэн дунд хажуулдан хэвтэж байгаа нь хунгарт шигдсэн мэт харагддаг билээ. Тэр эхнэрийн сэгсгэр толгойг холоос харахад шатаж дуусаагүй модны үндэстэй адилхан харагдана. Глафира Исаевна бүдүүн шар цаасан тамхи залгаагаар татахад нь ам хамраас нь бөөн утаа баагина. Нүднээс нь бас утаа баагьж байх шиг санагдана. Клим энэ эхнэрээс туйлын их айдаг байв. 

	— Клим! гэж эр хүн шиг бүдүүн дуугаар дуудахад нь Клим толгойгоо гудайлган, хөлөө чирсээр ойртох боловч түүний орноос хоёр алхам зайтай, эхнэрийн хар гар сунаж хүрэхгүй газар очиж зогсдог байв. Варавкийн эхнэр дэрээ нударгалан дэлдэж байгаад

	— Танайхан юу хийж байна? Эжий чинь юу хийж байна? Театрт явсан уу? Варавка хамт явсан уу? Тийм бий! гэнэ. 

	«Тийм бий» гэж хэлэхдээ айхтар занах мэт өгүүлнэ. Климийг нэвт шувт ширтэх тул хөвгүүн өөрийн эрхгүй ухран зайлдаг билээ. Тэр эхнэрийн хэлэх нь

	— Чи зальтай хүүхэд! Чамайг магтдаг нь учиртай юм. Чи зальтай хүүхэд! Би Лидагаа чамд эхнэр болгож яасан ч өгөхгүй гэнэ. 

	Том тасалгаанаас Борис шал дэвсэлж

	— Хөгжим, ээжээ хөгжим гэж хашхирахад Глафира Исаевна гитар юм уу, гүлдийсэн нугас адил муухай урт хүзүүтэй хөгжим барьж жингэнүүлнэ. Тэр хөгжмийн эгшиг нь Варавкийн эхнэрийн өөрийн нь ааш шиг мөн ууртай сонсогдоно. Глафира Исаевна заримдаа гэнэт өтгөн хоолойгоор дуу эхлэн хамраараа мөн хорсолтой гунганана. Тэр дууны үг хачин эвдрээд учир холбоос нь эс ойлгогдоно. Тийнхүү улих мэт дуулахад гэрийн дотор улам харанхуй, тохьгүй болдог билээ. Хүүхдүүд зөөлөн вандан дээр бөөгнөрөн суугаад чимээгүйхэн хичээн чагнана. Лида гэмших мэт

	— Өнөөдөр ээжийн хоолой гарахгүй байна. Түүнээс сайхан дуулдаг юм гэж шивгэнээд

	— Ээж ээ, өнөөдөр таны хоолой гарахгүй байна уу? гэж асууна. 

	Эхийн хариу үг хэлэх нь эс ойлгогдох боловч Лида

	— Хоолой нь гарахгүй байна гэнэ ээ гэж дамжуулна. Энэ эхнэр бие илаарь болбол лав ямар нэг аюултай хэрэг гаргана гэж Клим боддог байв. Гэтэл оточ Сомов Климийн санааг амруулжээ. Клим отчоос

	— Глафира Исаевна мөд эдгэх үү? гэж асуусанд

	— Галба юүлэх өдөр л хамт эдгэх вий гэж залхуурсан мэт өгүүлдэг билээ. Оточ Сомовын муу ёрын, гунигтай юм ярихад Клим илүү үнэмшдэг байв. 

	Хүүхдүүд хэт шуугилдан шал дэвслээд байвал дороос, Самгиныхаас Варавка гарч ирээд үүдэнд зогсож

	— Чимээгүй бай, чононуудаа! Байж сууж болохгүй болов. Байшингийн адар цөмлөх вий гэж Вера Петровна эмээж байна шүү! гэнэ. Тэгэхэд: Борис

	— Байлдаанд! гэж захирахад хүүхдүүд цөм Варавкийн нуруу, хүзүү өөд асна. 

	— Гүйцэв үү? гэж Варавка асууна. 

	— Гүйцсээн гэж хүүхдүүд хэлэхэд Варавка та нар намайг гижигдэхгүй шүү гэж ам үтийг аваад ширээ тойрон хатирч гарна даа. Варавкийн тэгж давхихад нь аяга сав хангинан, өлгөөстэй дэнлүүний болор чимэг гомдоллох мэт жингэнэн харшиж байдаг билээ. 

	— Устгаад! гэж Борисын хашхирахад энэ наргианы хамгийн сонин үе эхэлнэ. Юу гэвэл Варавкийн нуруунд ассан хүүхдүүд түүнийг гижигдэж эхлэх тул Варавка онигор хурц нүдээ эргэлдүүлэн хөхөрч, нуруундаа. ассан хүүхдүүдийг нэг нэгээр нь зөөлөн вандан дээр булгин хаяхад хүүхдүүд бас л салахгүй түүнийг Хавирга сүвээ рүү нь хуруугаар хатган гижигдэх бөлгөө. Энэ бүдүүн гүжир осолтой тоглоомд Клим оролцдоггүй билээ. Клим хөндийхөн зогсоод инээн харж байхад Глафира авгай бүдүүн дуугаар

	— Болж болж! гэж хашхирах нь сонстоно. 

	— Бууж өглөө гэж Варавка зөөлөн вандан дээр хүүхдүүдийг дарж хэвтээд бялуу, цаасан чихрийн шан өгнө. Лида аавынхаа сэгсийсэн үс сахлыг самнаж, хуруугаа долоож байгаад өтгөн хөмсгийг нь имрэн засна. Инээдээ барсан Варавка хацраа түмбийлгэж нүүрний хөлсийг арчих зуур

	— Та нар хэлсэндээ хүрдэггүй шударга биш улс байна... гэнэ. 

	Варавка тэндээс эхнэрийнхээ өрөөнд орно. Эхнэр нь уруулаа мурийлгаж ямар нэг үг шивгэнэх бөгөөд хар нүд нь ууртайяа эргэлдээд аймаар хонхойх нь үзэгдэнэ. Варавка сулхан, дурамжхан өгүүлэх нь,

	— Юу болов? За энэ чинь санааны юм. Боль. Би ямар өвгөн хүн биш шүү дээ гэнэ. 

	«Санааны юм» гэдэг үгийг Клим сайтар ухаж мэддэг байв. Үүнээс тэр өвчтэй эхнэрт улам дургүй нь хүрдэг билээ. Энэ эхнэр үнэхээр хорт муу юм санаанаас гаргаж чадна. Глафира Исаевна хүүхдүүдэд энхрий биш, хэрцгийлэн загнах нь олонтой. Лида Борис хоёр гар хөлөө хугалж болмоор ямар нэг осолтой дасгал хийхэд эх нь сая их дуртай байдаг бол уу гэж бодмоор билээ. Тийм үед Глафира Исаевна өтгөн хөмсгөө атируулан, хөх уруулаа чанга зуугаад элгээ тэвэрч яс болсон дал мөрөндөө нарийхан хуруугаа шигтгэн гөлрөн харж байх нь үзэгдэнэ. Хэрэв энэхэн үед хүүхэд нь ойчиж бэртвэл эх нь лав баярлан инээх биз гэж Клим итгэн боддог байв. 

	Борис бол уранхай хиртэй цамцтай явна. Варавкийнх оточ Сомовынхоос баян айл байтал Лида Сомовын хүүхдээс дор хувцастай явах бөлгөө. Клим бол Лидатай үерхдэгээ улам бүр үнэлэн, охины эелдэг чалчаа үгийг чагнан суух дуртай байжээ. Тийнхүү дув дуугүй суухдаа хүүхэд маягийн биш илүү ухаалаг үг хэлэх ёстойгоо мартдаг ажээ. 

	Гэвч зураг адил цэвэрхэн царайтай, ганган хувцастай Игорь Туробоевыг үзэгдэхийн төдий Лида Климийг орхиж, шинэ найзыгаа нохой мэт үнэнчээр дагаж явдаг байв. Туробоев бол зохисгүй найрсаг боловч Борисын адил цогтой сэргэлэн хүүхэд билээ. Борис анх Туробоевтой танилцсан өдрөө хэрэлдээд хэд хоносны хойно цусаа гартал зодолдсон нь ямар учиртай болохыг ойлгоход бэрх байв. Хөвгүүд хоорондоо хэрхэн улангасан зодоо хийж, ууртаа тэдний царай ондоо болж, хэн хэнийгээ аль болохоор чанга цохих гэж эрмэлзэн, чарлалдан янцаглаж байхыг Клим анх удаа үзээд ихэд гайхжээ. Тэр зодоон болсноос хойш хэд хоног Клим нөгөө хоёроос айж хөндийхөн явах болов. Клим зодоон хийж чаддаггүй учир өөрийгөө бас л онцгой хүүхэд гэж боддог болсон ажээ. Игорь Борис хоёр хэдийгээр үргэлж хэрэлдэх боловч удалгүй дотно нөхөд болжээ. Тэр хоёр хэрэлдэхдээ хэн хэн нь шазруун, хэн хэнээс зоригтой, бяртайгаа үзүүлэх гэж бие хайрлахгүй салам нүдэлдэх ажгуу. Борис түүнээс хойш биеэ тахиулсан мэт явах болов. Олон зүйлийн наадамд нэгэн зэрэг хожих гээд амжихгүй бол уу гэж эмээсэн мэт нүүр ам нь таталдан атирч явдаг болсон билээ. 

	Туробоевыг үзэгдэх болсноос хойш Клим шоовдорлогдоод ах Дмитрийн зэрэгт буусан мэт түүнд санагдах болжээ. Гэвч цагаан санаатай, болхи будилуун Дмитрий Климийн аяыг дагаж, огт хэрэлдэх гомдоохгүйгээр тоглоомын хамгийн дорд албыг боловч хүлээж, тэвчээртэй наадах тул Клим ахдаа сайн байдаг байжээ. Дмитрий бас санаандгүй, Климийн атаархмаар түргэн зуур хүүхдийн анхаарлыг татаж, тэдэнд шувууны үүр, ан амьтны нүх, ноохойн тухай, зөгий хэдгэнэ яаж аж төрдөг тухай ярьж чаддагт нь Клим түүнд сайн байдаг байв. Дмитрий тэгж ярихдаа нууц юм ярих адил аяархан ярина. Өргөн хавтгай нүүр, эелдэг бор нүдэнд нь ямагт баярын инээвхийлэл тодрон байдаг бөлгөө. Дмитрий

	— Вуд бол Майн Ридээс дээр шүү гэж өгүүлээд санаа алдаж бас Брем гэж хүн байдаг гэнэ. 

	Туробоев Борис хоёр Климийг Дмитрий ахын нь нэг адил номхон боол болгох гэнэ. Клим аргагүй бууж өгөх боловч тоглож байтлаа

	— Би одоо тоглохгүй гээд зайлан явдаг байв. Клим тэдний аяыг дагахдаа ухаантай хүний хүлцэнгүй чанарыг үзүүлэх гэж хүсэх ба аливаа тэнэг хүүхдийн эрхшээлд орохгүй тэднээс дээгүүр явж чадна гэдгээ үзүүлэхийг хүсдэг байжээ. Гэвч түүний нь хэн эс ойлгоно. Борис бол

	— Яв л даа чи. Чамаас залхаж байна гэдэг байжээ. Тэгж хашхирахад нь Борисын цоохор нүүрт улаан толбо илрэн нүд нь хорссон мэт гялалзах тул түүнийг Варавка ирээд цохиод авах вий гэж Клим айдаг байв. 

	Лида хөмсөг зангидан Климийг хялайн харна. Сомовын хоёр охин, Алина гурав Лидагийн сэтгэл хувирсныг мэдээд гурван биеийг сэм ширтэн шивэр авир гэхэд нь Климийн сэтгэлийг гашуун уйтгар дардаг байжээ. Гэвч Клим бодохдоо, би бүгдээс их ухаантай учир надад дургүй байгаа юм гэж сэтгэлээ тайтгаруулна. Өөрийгөө тэгж тайтгаруулахад нь бардах сэтгэл сүүдэр мэт даган гарч ирэх тул бусдыг сургаж шүүмжилмээр санагддаг байжээ. Климийн залхуу хүрч

	— Үүнээс арай наргиантай тоглоом олдохгүй байна гэж үү? гэхэд, Лида

	— Чи өөрөө олохгүй юү. Битгий бусдад садаа хий! гэж ууртайхан хэлээд зайлан явахад нь Клим «Юутай ширүүн болчхов!» гэж гуниглан боддог байв. 

	Клим ихэмсэг харагдах гэж Томилин багшийн адил ууцаа үүрээд хөлөө нугалалгүй алхлан явдаг болов. Нөхдийгөө харахдаа нүдээ яльгүй онийлгоно. Тэгэхэд нь Дмитрий

	— Чи яагаад ийм ихэмсэг явах болов? гэж асуухад нь Клим зэвүүцэх мэт мушилзаж хариу хэлдэггүй билээ. Клим ер ахыгаа ухаан муутай гэж үзэх тул дургүй байжээ. 

	Цэвэрхэн, эелдэг атал нүдэнд хүйтэн царайтай Туробоев мөн Климийг ширүүн хар нүдээ онийлгож байгаад хардаг байв. Клим ялангуяа Лидад ойртвол түүний хэтэрхий гоёмсог царай нь ууртай болж үрчийнэ. Лида ч Климтэй уулзаад үг ярихдаа Игорийн зүг хялалзан ямагт яарсан мэт хайхрамжгүй ярьдаг болсон байжээ. Лида Туробоевт улам наалдах, ямагт хөтлөлцөөд явахыг үзэхэд тэр хоёр тоглож наадаж байхдаа ч бусдыг тоохгүй гагцхүү бие биеэ эрхлүүлж байх шиг Климд санагддаг болжээ. 

	Нүд боож тоглох наадамд Игорь Лидад зориуд баригдахад Клим

	— Энэ буруу! гэж хашхирахад бусад нь цөм зөвшөөрч, — Нээрэн энэ буруу! гэнэ. Туробоев сайхан хөмсгөө өргөж

	— Ноёд оо, Лида бие муутай шүү дээ гэж итгүүлэн хэлэх боловч Лида

	— Би бас ч тийм биш шүү гэнэ. 

	— Би ч бас бие муутай даа гэж алиа Люба гомдсон мэт хэлэхэд Туробоев нүдээ боож бусдыг барихаар гүйдэг билээ.

	Нэг удаа Дмитрий Самгин Лидагаас бултаж яваад сандал мөргөж унасанд Лида сандалд өвдгөө цохиж муухай ёолжээ. Игорийн царай хувьсхийж Дмитрийг заамдан аваад

	— Тоглож чадахгүй тэнэг амьтан! гэжээ. 

	Бас Иван Дронов Лидагийн банзлын доогуур үргэлж шагайж байхыг Туробоев мэдээд Дроновтой тоглохгүй гэж эрс шаардаж байсан нь бий ажээ. 

	Иван Дронов бол өөрийгөө овгоороо нэрлэхээр барахгүй намайг заавал Дронов гэж дуудаж бай гэж эмэг эхийгээ баалдаг хүүхэд байв. Дронов цүдгэр гэдэстэй, майга хөлтэй, хавтгай гавалтай, өргөн магнай, том чихтэй тул бусдаас содон харагдана. Ер туйлын үзэмжгүй хүүхэд билээ. Өргөн хавтгай царайтай атал боргоцой шиг шантгар улаан хамартай булингартай онигор цэнхэр нүд нь ховдог түргэн гялалзах ажгуу. Дроновын онцгой чанар бол их ховдог хүүхэд билээ. Агаар дутаад үхэх гэж байгаа адил нойтон хамраар агаарыг хачин ховдог татаж байх нь үзэгдэнэ. Хоол идэхдээ зузаан улаан уруулаа шал шалхийтэл дуугарган, чанга чанга тамшаалж гайхалтай хурдан ховдог үмхэнэ. 

	— Би бол ядуу хүн, их идэх хэрэгтэй гэж Климд хэлдэг байжээ. 

	Өвөг эцэг Акимын албадлагаар Дронов Климийн хамт гимназад орох бэлтгэл хийдэг байв. Ном үзэхдээ бас татганан яарч байх нь Томилин багшийн хичээл дээр бас илэрчээ. Энэ нь мөн ч ховдог чанар мэт Климд санагдана. Дронов багшаас асуух буюу өөрөө хариулахдаа үгээ шимж, халуун идээ уруул хэлийг нь түлж байх шиг онц хурдан дуржигнатал ярина. Ёстой өвгөний албаар нөхөрлүүлсэн Дронов яагаад тийм зантайг нь мэдэх гэж Клим

	— Чи яагаад ийм ховдог болсон юм бэ? гэж хэдэнтээ асуусан боловч Дронов үг хэлэхгүй нусаа татаж, буруу харчихдаг байжээ. 

	Гэтэл нэг өдөр сайхан зантай үедээ нууцгай юм ярих мэт хангинасан дуугаа зориуд нам болгож

	— Миний биед өлөн өт тарьчихсан юм гэжээ.

	— Өт гэж хорхой юу? гэж Климийн засаж хэлэхэд

	— Чиний хэлдэг бол хорхой, миний биед өт бий юм гээд миний авга эгч болох нэг айсихь эм намайг насаараа өлөн хоосон тарчилж яваг гэж тарнидаж гэдсэнд минь өлөн өт хийчихсэн юм гэж шивгэнэжээ. Дронов бас ярьсан нь: манай эцэг турктэй дайтаж байсан жил би төрсөн юм. Манай эцэг олзлогдоод Туркийн шашинд орж одоо их баян суудаг гэнэ билээ. Миний авга эгч айсихь эм түүнийг олж мэдээд миний ээж эмэг эх хоёрыг гэрээсээ хөөжээ. Ээж минь турк орох гэж их санасан атал манай эмэг эх явуулаагүй юм билээ гэж ярьжээ. 

	Дронов тэр өлөн хорхойгоо ярихдаа олон янзаар нэрлэхэд нь Клим үнэмшээгүй боловч нууцгай шивгэнэхийг нь чагнасаар байтал түүний нүдний өмнө ондоо хөвгүүн сууж байх шиг болох тул гайхдаг байжээ. Өрлөг эхийн нь ач хүүгийн хавтгай нүүр ондоо цэвэрхэн болж, нүд нь тогтуун агаад хүүхэн хараа дотор нь Климд тодгүй ямар нэг баярын цэнхэр гал бадрах шиг болж байв. 

	Оройн хоолон дээр Клим Дроновын ярьсныг эцэгтээ ярьсанд эцэг нь бас яагаад ч юм баярлан

	— Дуулав уу, Вера? Яасан сүрхий уран зохиол вэ! Их авьяастай хүүхэд гэж би дандаа хэлдэг шүү... гэжээ. 

	Гэтэл эх нь эцгийн нь үгийг сонссонгүй. Ер нь ихэнхдээ сонсдоггүй байв. Вера Петровна хүүдээ товчхон ярьсан нь:

	Дроновын ярьдаг бол цөм санаанаас зохиожээ. Тэднийд авга эгч гэж айсихь эм байгаагүй юм. Эцэг нь худаг ухаж байгаад шороонд даруулж үхсэн юм. Эх нь чүдэнзний үйлдвэрт ажил хийж байгаад Дроновыг дөрөвтэй байхад нас барсан юм. Түүний үхсэний хойно Митя ахын чинь өрлөг эх болсон юм. Ийм л юм гэжээ. 

	— Тэр ч тийм, гэхдээ анхаарах л хэрэгтэй... гэж Самгин хэлэв. 

	Дмитрий дарвайтлаа инээж,

	— Клим худлаа ярих бас дуртай шүү гэв. Самгин түүний тийш эргэж

	— Митя чи бүдүүн ярьж байна. Худал ярих уран зохиох хоёрыг ялгах хэрэгтэй... гэв. 

	Энэхэн үес Варавка, хойноос нь Ёстой өвгөн орж ирсэнд үгийн тэмцээн эхлээд Клим тэдний үгийг чагнан суухдаа миний бодол зөв, ер юмыг санаанаас зохиох нь чухал гэж итгэл төгс боддог байв. Үүний хамт Дроновыг улам сонирхох болов. Тэр сонирхол нь атаа жөтөөтэй чанар адил байжээ. Маргааш нь Клим

	— Чи авга эгч гэж юунд худал ярив? Тийм хүн байгаагүй гэнэ гэхэд Дронов ууртай хялайн хараад

	— Чи харин учрыг нь мэдээгүй байж битгий чалчиж бай. Чамаас болж чихээ тас мушгиулав... Хонхны хэл шиг жигтэй амьтан бэ! гэжээ. 

	Клим Дронов хоёр өглөө болгон есөн цагт дээш Томилины суудаг тагтан давхарт гарч омгор өрөөнд үд болтол суудаг байв. Тэнд хааш яаш тавьсан гурван сандал, ширээ, төмөр угаагуур яйжгар модон ор, баахан ном байна. Тэр өрөөнд их халуун, муур тагтааны баасны муухай үнэр үнэртэнэ. Тал дугуй цонхоор цэцэрлэгийн модны орой үзэгдэнэ. Модны оройд цан, цас тогтсон нь хэсэг хэсэг хөвөн наасан мэт агаад модны цаана гал түймрийн харуулын шовгор дээр бор саарал дах нөмөрсөн хүн нааш цааш. уйдсан мэт алхлах нь харагдана. Шовгороос цааш хоосон хөх тэнгэр харагдана. 

	Томилин багш нь хоёр хүүхдийг орж ирэхэд дуугүй, үл мэдэгхэн инээмсэглэх бөгөөд нойрноос сая сэрсэн хүн мэт ямагт харагдах ажээ. Томилин модон орон дээр гэдрэг харан хэвтэхэд ор нь гунигтайяа хяхнан дуугарна. Ойрд самнаагүй хонгор шар ширүүн шулуун үсэндээ хэдэн хуруугаа шигтгээд зэсийн өнгөт шовгор сахлаа адар өөд хандуулан, хоёр сурагчаа харалгүйгээр юм асууж, ойлгомжтой тод үгээр аяархан ярихад багш нь «зуухан дороос» дуугарч байгаа юм шиг Дроновт санагддаг байжээ. 

	Заримдаа ялангуяа түүхийн хичээлийн цагт Томилин босож шал ширтэж, уранхай шаахайгаа чирсээр ширээнээс үүд хүртэл долоо, үүднээс ширээ хүртэл долоон алхам газар холхиж байгаад ярина. Тэгж явахдаа нуруу үүрээд хуруунуудаа улайтал чанга атган явах нь үзэгдэнэ. 

	Томилин бол Климээс Дроновт илүү дуртай хичээнгүйлэн ном заадгийг Клим ажиглан мэджээ. Томилин багш үүдний хажууд зогсоод цамцаа дугтран засаж

	— За Ваня, Александр Невский юу хийсэн хүн бил ээ? гэнэ. Дронов дуржигнатал тод хариулах нь

	— Ариун явдалт, үнэн итгэлт Александр Невский ван татаруудыг урьж, тэдний тусламжтайгаар Оросуудыг цохиж эхэлсэн... гэхэд багш гайхсан мэт

	— Байзнаарай. Юу болж байна? Хаанаас олж сонссон бэ? гэж сэгсгэр хөмсгөө хөдөлгөн, амаа инээдтэй ангайн зогсжээ. 

	— Та ярьсан шүү дээ. 

	— Би юу? Хэзээ?

	— Пүрэв гарагт... 

	Багш дуугүй болж, алгаар үсээ илээд ширээний хажууд ирж

	— Үүнийг тогтоох гэж хэрэггүй гэж тушаах мэт өгүүлнэ. 

	Томилин багш ганцаар амандаа ярьж явдаг зантай хүн байв. Заримдаа түүх ярьж байтлаа дуугүй болж, нэг хоёр минут юм бодож тун аяархан ойлгогдохооргүй ярьж эхэлнэ. Тийм үед Дронов хөлөөрөө Климийг нударч, илүү түргэн эргэлдэх зүүн нүдээр багш руугаа ирмээд уруулаа мурийлган инээвхийлдэг билээ. Дроновын уруул загасных шиг мухар, мөгөөрс шиг хатуу ажээ. Клим хичээлийн дараа

	— Чи юунд хөлөөрөө нударсан бэ? гэж асуухад Дронов хи хи гэж инээгээд

	— Багш маань Невский вангийн тухай худал ярьжээ. Гэгээн хүн хаанаас татарчуудтай нөхөрлөх вэ дээ, дэмий юм. Худал ярьсан учраас битгий цээжил гэж хэлж байгаа нь тэр. Ном заахаас биш цээжил гэж зарлигддаггүй сайн багш шүү гэжээ. Иван Дронов бол Томилины тухай үг ярихдаа дуугаа намуун болгож ийш тийш сэрэмжлэн харж байгаад хи хи гэж инээдэг билээ. Клим түүний үгийг чагнан суухдаа, Иван багшдаа, ер аливаад дургүй юм байна гэж боддог байв. 

	— Багш ганцаар ярихдаа хэнтэй ярьдаг гэж чи боддог вэ? Чөтгөртэй ярьдаг юм шүү дээ гэж Дронов хэлжээ. 

	— Чөтгөр гэж байхгүй гэж Климийн эрс хэлэхэд Дронов Климийг тоомсоргүй харж хажуу тийш нулимсан атал маргасангүй. 

	Клим Дроновыг жөтөөрхөх маягтай аждаг байв. Дронов Клим шиг бусдад онц харагдах гэж хичээдгийг Клим олж мэджээ. Энэ цовоо жаал том улсад дургүй ажээ. Багшдаа дургүйдээ сэтгэл ханамжтай явдаг шиг томчуулд дургүйдээ бас сэтгэл ханамжтай явдгийг Клим олж мэджээ. Бүдүүн тарган биетэй, сайхан цагаан сэтгэлтэй эмэг эх нь түүнийг амь шигээ асардаг байтал эмгэний нулимсыг барна. Тамхинд нь үнс, поваарь  хольж орхино. Нэхэж буй оймсыг нь хөвж зүүг нь тахийлгаж орхино. Оймс нэхэх гэсэн унгасыг нь муурын зулзагад хаяж тоглуулах буюу тосоор тосолж, цавуугаар наалдуулж орхино. Эмгэн Дроновыг зодчихоод байшингийн буланд тахиастай эцэг тэнгэрийн шүтээний өмнө очиж наманчлан, нулимс асгаруулан байж:

	— Эх болсон тэнгэр христос багш минь, өнчин хэнз хүүхдийг зодож гомдоосныг минь өршөө! гэж залбираад ач хүүдээ хэсэг бялуу юм уу, цаастай чихэр өгч, санаа алдаад

	— Май, Дронов, ухаан муут минь үүнийг ид. Чи намайг их зовоодог шүү гэдэг байжээ. 

	— Чиний аав инээдтэй хүн шүү. Ёстой хүний эцэг мөн дөө. Ай даа аймаар хүн гэж Дронов Климд ярьжээ. 

	Дронов бол Вера Петровнагийн дэргэд эрх нохой шиг шарвалзана. Өрлөг эх, эмгэний ач хүү өвгөн аав Акимаас айдаг шигээ бас миний эхээс их айдаг юм байна гэж Клим мэддэг билээ. Варавкаас бүр ч сүнсгүй айна. 

	Инженер Варавкийг зураас татдаг хүн гэж нэрлээд түүний тухай ярьсан нь: Варавка анхандаа улаач байгаад хожим морины хулгайд явдаг болж их баяжсан хүн дээ гэжээ. Үүнийг сонсоод Клим хэлээ хөштөл гайхжээ. Варавка бол газрын эзний хүү, Кишиневт төрж, Петербург, Вена хотод сургууль хийгээд энэ хотод долоон жил болж байгааг Клим мэддэг байв. Энэ тухай Дроновт ярихад Дронов толгой сэгсрээд

	— Вена хот гэж бий, тэндээс сандал ирдэг юм. Харин Кишинев гэж мэдэхгүй, гагцхүү газар зүйд байдаг бол уу гэжээ. 

	Дроновын хачин зан, улайм цайм худал ярьдгаас болж миний ухаан мохож байна гэж Клим олонтоо боддог болжээ. Дронов заримдаа гагцхүү Климийг доромжлох гэж худал ярьдаг юм шиг Климд санагдана. Дронов бол үе насныхаа хүүхдэд томчуулаас дор дургүй ажээ. Ялангуяа хүүхдүүд түүнтэй тоглохгүй гэснээс хойш бүр ч дургүй болжээ. Тоглоомд их хурц ухаантай юм зохиож олдог нь илэрсэн боловч аймхай, охидод их ширүүн хүүхэд байв. Ялангуяа Лидад бусдаас илүү ширүүн хандана. Лидаг цыган гэж жигшүүртэй нэрлээд үргэлж чимхэж газар унагаж хамгийг нь дэлгэж ичээх гэж оролддог бөлгөө. 

	Хүүхдүүд хашаан дотор наадаж байвал Иван Дронов гал тогооны байшингийн шатан дээр өвдгөө тохойлдон шанаагаа тулж суугаад дээдсийн хүүхдийн наадахыг булингартай нүдээр ширтэнэ. Хэн нэг хүүхэд ойчих буюу юманд хөл гараа цохиж үрчийхэд нь баярлан хашхирдаг билээ. Борис Туробоев хоёрын барилдахад

	— Дар дар! Хөлийг нь ав! гэж өөгшүүлэн давраана. 

	Хүүхдүүд хэрэв цэцэрлэг дотор нуугдаж наадвал Дронов хайсны хажууд гэдсээр наалдан, хайсны завсраар толгойгоо шургуулан зогсоод

	— Тэр охиныг бариад ав. Интоорын ард нуугдаж байна. Зүүн тийшээ гүй! гэж хашхирна. 

	Дронов хүүхдүүдийн тоглоомд элдвээр саад хийхийг хичээнэ. Хашаан дотуур газар ширтэж зориуд удаан явна. 

	— Мөнгө гээчихлээ гэж гаслан, майга хөлөөр найгалзан явахдаа наадаж байгаа хүүхэдтэй зориуд мөргөлдөхийг бодно. Хүүхдүүд дайран шавж унагаж орхивол Дронов газар сууж гиншээд

	Би явж заргалдана шүү... гэж далайлгадаг байв. 

	Дронов хоёр гурван долоо хоног Люба Сомовтой онц дотно нөхөрлөж, хамт зугаалан энэ буланд нуугдаж, аль нэгний тухай хоёулаа нууцгай, хөгжөөнтэй ярилцан явдаг болтол нэг үдэш Люба уйлсаар Лида дээр гүйж ирээд хорсолтойгоор

	— Дронов шал тэнэг жаал! гэж хашхиран өгүүлжээ. Люба тасалгааны булангийн зөөлөн вандан дээр нүүрийг даран унаж

	— Ай яасан тэнэг хүүхэд вэ! гэж бас өгүүлжээ. 

	Тэр хоёр ямар явдал гаргасан тухай Лида хэнд ч хэлсэнгүй, гал тогооны байшинд гүйж ороод эгэж ирэхдээ ялгуулснаар

	— Зохих шанг нь өгсөн дөө! гэж авзаатай өгүүлжээ. 

	Түүнээс хойш хоёр гурав хоног Дроновын дух, зүүн нүдэн дээр нь хөх булуу болчихсон явж билээ. 

	Иван Дронов үнэхээр нийсгүй, хортой хүүхэд байсан боловч Климийн эцэг, өвөг эцэг, багш гурав түүнийг их чадвартай хүүхэд гэж магтдагийг үзээд Клим түүнийг өөрийн өрсөлдөгч гэж баахан атаархан жөтөөрхөж сэтгэл гунин явдаг болжээ. Хэдий тийм боловч Дронов Климийн сэтгэлийг татна. Энэ жаалын талаар байн байн муу санаа төрөх атал бас түүнийг сонирхох, талархахын оч бадран муу санааг нь унтраадаг байжээ. 

	Дронов гэнэт мандаж шал өмнөө хүүхэд болдог тийм мөч бас байв. Тийм үедээ их л бодлого тавин зүүд шиг үлгэр шиг гайхмаар юм намуухан дуугаар ярина. Хашааны булангийн худгаас асар том овор биетэй байтлаа сүүдэр шиг хөнгөхөн тунгалаг хүн гарч ирээд хашааны хаалган дээгүүр алхан гарч гудамжаар цааш явжээ. Хонхны хажуугаар гарахад нь хонх сүүдэртээд салхинд мод найгах адил найгаж байв гэж ярьжээ. Бас

	— Саявтар саран гарахын өмнө тэнгэрт нэг ид шидтэй хар шувуу нисэж одонд хүрээд тэнгэрийн оддыг нэг нэгээр нь тоншин хаяж байв. Би унтсангүй цонхон дээр сууж байтал айгаад хөнжилдөө орж шургав. Маргааш болоход тэнгэрт одгүй хоосон болно гэж бодоход хайран санагдаж байсан шүү гэж ярьжээ. Клим атаархсан ч үгүй.

	— Чи юмыг дандаа санаанаас зохиох юм гэхэд нь, Дронов үг зөрсөнгүй ажээ. Дронов бол санаанаас зохион ярьдаг гэж Клим мэдэх боловч тэр үзэгдсэн зүйлээ үнэмшмээр төвшин ярих тул Клим худал ярьсныг нь үнэмшмээр санагдана. Сүүлдээ Клим энэ жаалтай чухам яаж харилцахыгаа мэдэхгүй болжээ. Клим бол Дроновт улам бүр сэтгэл татагдах болжээ.

	Гимназийн элсэлтийн шалгалтыг Дронов онц өгч Клим унажээ. Энэ явдал Климийн сэтгэлийг маш их уймруулж гэртээ хариад эхийнхээ өвдөгний хоорондуур толгойгоо шааж мэгшин уйлжээ. Ээж нь энхрий сайхан үгээр аргадаж

	— Чи шударга журамд дуртай шүү. Энэ бол сайн хэрэг гэж магтжээ.

	Тэр үдэш аав ээж хоёр нь хэрэлдэж, ээж нь

	— Хүүхэд бол тоглоом биш гэдгийг ойлгох цаг чинь болсон шүү гэж ууртай хэлэхийг Клим сонсжээ.

	Хэд хоног өнгөртөл эх нь хүүдээ улам халамжтай, эелдэг болсныг Клим олж мэдсэн бөгөөд тэр ч байтугай

	— Миний хүү ээждээ хайртай биз? гэж асуужээ. Клим

	— Хайртай гэсэнд

	— Тун их хайртай юу? гэхэд нь

	— Тун их хайртай гэж Клим итгэл дүүрэн хэлжээ.

	Эх нь Климийг ариухан үнэр анхилсан зөөлөн элгэндээ чанга тэвэрч

	— Чи надад их хайртай байх хэрэгтэй шүү! гэж эрс хэлэв.

	Урьд нь ингэж асууж байсныг Клим эс санана. Ер тийм байсан гэж итгэхгүй байв. Томчуулын дотроос ээж нь хамгийн хөөрхий санагдана. Дэвтрийн хоосон цаас, шиг мартагдсан мэт бодогдоно. Гэтэл гэрийн дотор түүний үгнээс гажих хүн ер үгүй. Ёстой өвгөн ч тэр, Варавкийн далдуур «догшин сахиус» гэж хочилдог зөрүүд зантай Мария Романовна ч тэр Вера Петровнагийн үгнээс үл гажна. Климийн эх бол инээх нь ховор, ярих нь бага, төвшин царайтай, яльгүй санаашрангуй нүдтэй, өтгөн хар хөмсөгтэй, өндөр хамартай, жижигхэн улаан чихтэй тийм нэгэн эхнэр билээ. Цайвар гэзгээ урт сүлжээд толгойн дээр гурав ороож тогтоох тул Самгинаас хамаагүй өндөр харагдана. Гар нь дандаа дулаан явна. Бүх эрчүүлийн дотроос Вера Петровнад Варавка илүү таалагддаг нь тун ч илэрхий билээ. Варавкатай үг ярих их дуртай, бусдаас илүү түүнийг үзвэл инээдэг билээ. Вера Петровнагийн царай гайхмаар сайхан болж байна шүү гэж хүмүүс ярилцах болжээ. 

	Климийн эцэг Самгин бас үл мэдэг ондоо болжээ. Явдал суудал нь ихдээд урьд нь хар сахлаа имэрдэггүй байсан бол одоо ямагт имэрч суух болов. Цэнхэр нүд нь үргэлж анивчдаг болж, юмыг үзэхдээ ямар нэгийг мартаад огт санахгүй байгаа юм шиг санаашрангуй харна. Улам их, улам чанга хашхиран ярьдаг болов. Дандаа ном, галт онгоц, ой мод, түймэр ярих болов. Бас мужийн мангуу захирагчийн тухай, ардын сэтгэл санааны тухай, гашуун алдаа гаргасан хувьсгалчдын тухай, «бүхнийг нэвт хардаг» гайхалтай хүн Глеб Успенскийн тухай ярина. Маргааш хэн нэг ирж түүний ярихыг цаазлах вий гэж айсан шиг дандаа аль нэг шинэ юм ярих болсон билээ. 

	— Гайхмаар юм! Гайхамшигтай юм! гэж хашхирна. Тэгэхээр нь Варавка баяр хүргэдэг Ваня гэж хоч өгчээ. Варавка сагсгар сахлаа шувтарч байгаад

	— Иван чи, юмыг чадмаг гайхаж сурчээ гэдэг билээ. 

	Варавка эхнэрээ гадаадад аваачихаар явж, Борис Москвад Туробоевын суралцдаг алдартай сургуульд орохоор явжээ. Нэг газраас том нүдтэй, буурал сахалтай эмгэн ирж Лидаг Крымд аваачиж, усан үзмээр биеийг нь тордоно гээд аваад явжээ. Варавка гадаад яваад ирэхдээ залуу царайтай, улам ч хошин зугаатай болсон байжээ. Санаа сэтгэл нь хөнгөрсөн мэт атал улам чанга дэвслэн явдаг болж, байн байн толины өмнө зогсоод сахлаа харна. Сахлаа хяргаж янзалсан нь үнэгний сүүлтэй бүр ч адилхан болжээ. Тэр ч байтугай ярихдаа шүлгээр ярьдаг болсон байв. Климийн эхэд

	 

	Төөрөгдлийн манан дотроос

	Итгэлийн халуун үгээр 

	Сэтгэлээр унагсдыг гаргасан

	 

	тэр үед би үнэндээ мангуу байжээ гэж ярихыг нь Клим сонсжээ. 

	— Энэ үнэн байж болох атал тун бүдүүн гүжир үг байна даа, Тимофей Степанович минь гэж Климийн эхийн хэлэхэд Варавка хүүхэд адил чанга исгэрээд

	— Наалинхай үнэн гэж байдаггүй юм гэж тод хэлжээ. 

	Варавка бараг үдэш болгон Мария Романовнатай үг булаацалдана. Бас Вера Петровна тэмцэлдэнэ. Тэгэхэд нь эх баригч авгай босож биеэ цэх шулуун болгож байгаад хөмсгөө ууртайгаар атируулан

	— Вера чи бодож үз! гэнэ. Климийн эцэг сандарч

	— Харилцан эвлэрэх бол соёл иргэншлийн чухал нөхцөл мөнийг Англи улс нутлахгүй байна гэж үү... гэхэд нь эх баригч

	— Иван, чи дуугүй бай! гэж айхтар чанга хашхирдаг байв. 

	Тэгэхээр нь Климийн эцэг Варавка дээр очиж

	— Хувьслын илэрхий үе шийдвэртэй цохилтыг шаардана гэдгийг Тимофей чи зөвшөөр л дөө... гэнэ. 

	Варавка балтгар гараараа Самгиныг хойш нь болгож

	— Тийм биш, Мария Романовна, тийм биш! гэж баяртай инээж чанга хашхирна. 

	Самгин ширээнээ очиж оточ Сомовтой шар айраг уухаар суухад согтуувтар оточ

	— Юуны бил ээ?... Гал нь шатаж гүйцлээ гэсэн Надсоны шүлэг зөв хэлжээ гэхэд нь Самгин халзан толгойгоо талархан дохиж

	— Цэцэг дэлгэрэв гэж үү... хэмээн нэмж хэлээд шар айраг шимж, таг дуугүй болдог байжээ. 

	Мария Романовна ч бас гэв гэнэт үс нь цайж, мах нь шуугдаад бөгтөр болсон билээ. Дуу нь өтгөрөөд урьдын адил захирангуй чанга биш, бүдэгхэн сулхан болжээ. Ямагт бараан өнгийн хувцас өмсдөг болсон нь сүрийг нь улам дарна. Нартай дулаан өдөр ном барьсаар хашаа цэцэрлэгийн дотуур зугаалан явахад нь сүүдэр нь бусдынхаас өтгөн бараан харагдах болжээ. Сүүдэр банзлын нь хормойноос үргэлжлээд цэцэг ногооны өнгийг хүртэл дардаг болж билээ. 

	Нэг өглөө Мария Романовна морин тэргэнд эд хогшлоо ачаалж явснаас хойш мөнөөхөн үгийн маргаан тасарсан билээ. Тэгэхэд Мария Романовна нэг гартаа арьсан гэртэй хөгжим барьж, нөгөө гараар ногоон нүдтэй хар муураа хавтгай цээжиндээ тэврээд урьдын адил ихэмсэг алхсаар хэнтэй ч баяртай гэсэнгүй яваад өгсөн байжээ. 

	Клим том улсын явдлыг ажиглаад байвал тэдний дунд ямар нэг үл ойлгогдох түгшүүртэй явдал ургасан мэт ажгуу. Тэд суугаад болоод байсан сандал дээрээ ч сууж чадахгүй болсон мэт санагдана. Багш Томилин ч шал ондоо харагдах болжээ. Энэ хүн урьд нь хүн бүхнийг сая нойрноос сэрсэн мэт инээдэмтэй хардаг байсан бол одоо хэн нэгэнд гомдсон юм шиг гунигтай хардаг болов. Чанга хашхирах гээд чадахгүй байгаа адил уруул нь өмөлзөн явах болов. Хэн нэг хүний шургуулж орхисон аравтын хуурамч дэвсгэрийг Аким өвгөн гайхан харж байдаг шиг Климийг багш нь тэгж хардаг болов. Климтэй үг ярихдаа дор үздэг болжээ. Үдэш Климийн ээж төгөлдөр хуур дарахаар суутал Томилин багш зочдын өрөөнд орж ирээд

	— Худлаа түүнийг би харсан... гэж бүдүүн гүжир үг хэлж байхыг Клим сонсжээ. Климийн эх мэгдээд

	— Клим чи энд юу хийж байна? гэхэд Томилин багш нуруугаа үүрээд шавийгаа харсан ч үгүй гараад явчихжээ. 

	Хэд хоногийн дараа нэг шөнө Клим босож цонхоо хаах гэтэл цэцэрлэгийн зөрөг замаар ээж нь Томилинтай явж байхыг олж харжээ. Ээж нь цэнхэр ороолтын үзүүрээр ялаа үргээж Томилин гуулин шар үсээ хаялж тамхи татан явжээ. Сарны туяа тослог өтгөн агаад тамхины утаа шаргал өнгөтэй харагдаж байжээ. 

	«Ээж ээ, би унтаагүй байна» гэж Клим хашхирах гэтэл Томилин бүдрэн унах мэт өвдгөөр сөхрөөд далайсан мэт гараа алдлаад ээжийн нь хөлийг тэврээд авчээ. Климийн ээж найгалзаад Томилины сэгсгэр толгойг түлхэж, хажуу тийшээ түргэн зайлах нь харагджээ. Климийн багш хүнд маягаар өндийж явган сууснаа босож ширүүн үсээ хуруугаар илж засаад ээжийн нь хойноос даллахад нь Клим айгаад

	— Ээж ээ! гэж дууджээ. 

	Эх нь зогсож, дээш хараад дэнлүүний шонг тойрох адил Томилин багшийг тойрон гараад байшин руугаа явав. Бараг танихгүй хүн шиг ер бусын төвшин царайтай болж, Климийн орны хажууд ирээд ууртайгаар зэмлэн хэлсэн нь

	— Арван хоёр цаг болсон байхад чи унтаагүй байна уу. Өглөө босдоггүй шүү чи. Одоо чи эрт босож байх хэрэгтэй боллоо. Степан Андреевич манайд суухаа больсон шүү гэжээ. 

	— Явах болоод таны хөлийг тэвэрсэн юм уу? гэж Климийн асуухад ээж нь уурласангүй, Климд хөгжмийн хичээл заахдаа эс ойлгогдох будилаантай нотын зүйлийг тайлбарлан ярьдаг шигээ итгэл төгс дуугаар хэлсэн нь, Томилин багш миний хөлийг тэвэрсэн биш банзалд наалдсан төөлүүр хорхойг авч хаясан юм, тэвэрсэн бол муухай байхгүй юу гээд

	— Миний хүү! Миний хүү! Чи дандаа санаанаас зохиож байх юм даа гэж санаа алджээ. 

	
Ээжийн хэлсэн энэ үгийг үнэмшихгүй байгаагаа эхдээ мэдэгдэхгүйг хичээж Клим нүдээ анив. Эм хүнд сэтгэлтэй болсон эр хүн түүний өмнө сөхрөхөөс биш, банзалд наалдсан төөлүүр хорхойг авч хаях гэж сөхрөх ёс байхгүй гэдгийг Клим номоос, томчуулын ярианаас хэдийн олж мэдсэн байжээ. 

	Эх нь Климийн нүүрийг халуун гараараа зөөлнөөр илж байв. Клим багшийнхаа тухай дахин ярьсангүй, харин Варавка бас тэр багшид дургүйг ажиглан мэджээ. Ээж нь Климийн толгойг дэрэн дээр наалдуулахад нь гар нь салганан чичирч байх нь үзэгдэв. Ээжийгээ гарч явсны хойно Клим нойрмоглон хэвтэж байхдаа, томчуул миний үнэн юм хэлэхэд дандаа санаанаас зохиов гэдэг нь ямар хачин юм бэ гэж боджээ. 

	Томилин нэгэн нарийхан гудамжны мухрын байшинд нүүж оров. Тэр жижигхэн байшингийн үүдэнд:

	 

	Нарийн боов хоолны газар

	Хурим, найр, оршуулгын ширээний захиалга хүлээн авна

	 

	гэсэн хаяг өлгөөтэй байна. 

	Томилин тэр тогоочийнд нүүгээд мөн тагтан давхарт суусан боловч тэр нь арай гэгээтэй цэвэрхэн өрөө байв. Гэтэл хэд хоногийн дараа үзвэл нөгөө тасалгаанд баахан ном хөглөрүүлэн хаясан байлаа. Үүнийг үзэхэд хуучин байсан сууцаа нүүлгэн ирсэн мэт тоос шороо, халуун бүгчим нь хэвээр ажээ. Бас зуны наранд шал нь хагсаад үргэлж чахран дуугарна. Томилин багшийн нүдний дор хөх булуу тогтоод мөнөөхөн хүүхэн харааны дотор гялбалзан байдаг шаргал туяа нь унтарчээ. Хичээл заахдаа бохир хөнжил дотроосоо үл гарна. 

	— Хөл өвчтэй гэж түүнийг хэлэхэд «Эртүүр цэцэрлэгийн дотор сөхөрч байж өвдгөө шалбалжээ» гэж Клим тааварлаж байв. 

	Томилин хичээл заахдаа хойрго болж, намуухан дуунд нь унтууцах байдал илэрдэг болов. Заримдаа гунигтай нүдээ аниад их л удаан дуугүй хэвтсэнээ гэнэт

	— Ойлгов уу? гэж асууна. 

	— Ойлгосонгүй гэхэд

	— Бод гэнэ. 

	Гэвч Клим идэвхгүй төлөв гэж юу билээ. Аму-Дарья мөрөн хаашаа урсдаг билээ гэж бодохгүй, харин энэ хүнд хүн яагаад муу байдаг юм бол? Варавка ухаантай хүн байтал энэ хүний тухай юунд гомдмоор хошин үг хэлдэг юм бол? гэж бодно. Климийн эцэг, өвгөн Аким ер Танягаас бусад нь цөм яндан хөөлөгчөөс зайлах мэт Томилиноос тойрон гарна. Гагцхүү Таня заримдаа

	— Томилин та бол юу гэж бодно? гэж асуудаг байв. 

	Томилин хайхрамжгүй товчхон хариу хэлнэ. Энэ хүн бол юм бүхнийг хүнээс шал ондоогоор бодох бөгөөд ялангуяа Варавкатай үг тэмцэлдэхэд нь түүний хоолой зэсийн дуу мэт хангинан

	— Мөн чанар гэнэ. Тэгэхэд нь Варавка

	— Мөн чанар, мөн чанар! гэж эгдүүцээд, — Таны тэр мөн чанарыг чөтгөр аваасай! Их Карл тахиа үржүүлж, өндгийг худалдах тухай хууль гаргасан явдал чухал баримт мөн гэнэ. 

	— Эрх чөлөөний үйлсэд дураар айлдахын гэм бол түүний ач тусыг бодвол аюулаар үлэмж бага гэж багш ном унших мэт өгүүлэхэд Варавка

	Мухар сүсэг байна гэж хашхирав. Таня баярлан

	— Ай даа, энэ гайхалтай зөв байна! Би бичээд авъя... гээд Климийн дэвтрийн хавтсан дээр тэмдэглэн авснаа хожим хуулж авахыг мартсан тул зууханд орж шатсан билээ. Тэгэхэд нь Варавка

	— Таня чи нөгөө тэмдэглэж авсан үгээ ухаан санааныхаа хогийн саванд тэмтрээч, байна уу? гэдэг билээ. 

	Клим олон юм бодож үзэх хэрэгтэй болов. Энэ үүрэг бол их хэцүү үүрэг болов. Эргэн тойрны юм бүхэн өргөжин тэлээд энэ нь эх дагинын адистидтай шүтээн бүхий эх дагинын таалал төгссөний сүмд мөргөлчид багтаж ядаж байдаг шиг Климийн сэтгэл санаан дотор багтахгүй болж байв. Гэрийн дотор тавьсан эд хогшилд нүд нь дасаад огт сонирхдоггүй байтал одоо тэд бүхэн сонирхлыг нь татаж, бусад сонин дуртай эд юмс сонирхолгүй болж байжээ. Самгины байшин хүртэл тэлж том болсон мэт санагдана. Энэ гэрийн дотор үзээгүй хараагүй юм байхгүй гэж итгэтэл урьд үзэж хараагүй юмс гарч ирнэ. Байшингийн харанхуй гудмын хувцасны шүүгээн дээр нэг зураг тавьсан нь урьд зүгээр дөрвөлжин бараан юм харагддаг билээ. Гэтэл одоо тэр харанхуй зургаас нэгэн буурал эмгэн санаашрангуй нүдээр ширтэх ажгуу. Байшингийн дээвэрт хэвтдэг нэг хуучны төмөр авдрыг нээж үзсэнд зургийн жааз, шаазан хүний дүрс, лимбэ, франц хэлээр хэвлэсэн, хятадуудын зураг дүрстэй нэг том ном, зургийн зузаан хавтас байжээ. Тэр хавтаст үс нь сэгсийсэн инээд хүрэм олон хүний хөрөг байх бөгөөд нэг хөргийн нүүрийг хөх харандаагаар балласан үзэгдэнэ. Тэд цөм хуучин эвдэрхий зүйл атал их сонин зүйлс байжээ. 

	Томилин багш тэр хавтастай хөргийг үзээд

	— Эд бол францын агуу их хувьсгалын баатрууд, энэ бол ноён Мирабо гүнгийн хөрөг мөн байна гэж тайлбарлаад, — Хэрэггүй новш дотроос оллоо гэнэ ээ? гэж инээжээ. 

	Томилин хөргийн хавтасны хуудсыг эргүүлэх зуур бодол болж хэлсэн нь

	— Тийм дээ, хэрэг нь өнгөрөөд новш болжээ. 

	Энэ байшинд бас дүүрэн хэмхэрхий сандал ширээ хураасан нэг тасалгаа байдгийг Клим олж мэдээгүй явжээ. Тэр хуучин эд хогшлын зарим нь юунд хэрэглэгдэж байсныг ч мэдэхэд бэрх гаж зүйлс ажээ. Тоос дарсан тэр олон эд юмс магадгүй гал түймрээс айгаад бөөнөөр энэ тасалгаанд чихэлдэн орж дээр дээрээс давхарлан нэг нэгийг хэмх хэмх дарж сөнөсөн мэт харагдах ажгуу. Тэр замбараагүй хогшлыг харахад гунигтай хайран санагдана. 

	Намрын дунд сарын адгаар өглөө эрт алиа Люба нүүрээ угаагаагүй, үсээ самнаагүй гүйж ирээд мэгшин уйлж

	— Одоохон манайд очооч, ээж галзуурчихлаа гэжээ. Люба зөөлөн вандан дээр ойчиж, дэрний доогуур толгойгоо шургуулав. 

	Климийн эх даруй яваад өгчээ. Люба дэрийг авч хаяад шалан дээр сууж, Климийг нойтон нүдээр өрөвдөм харж

	— Өчигдөр аав ээж хоёрыг хэрэлдэхэд ээж галзуурч байна гэж би мэдсэн юм. Аав галзуурах нь яав? Дандаа согтуу байдаг юм гэж яриад Люба үсрэн босоод Климийг хөтлөн

	— Манайд очъё гэжээ. 

	Клим нэг мэдвэл Сомовынд хүрсэн байв. Цонхны хаалтыг нээгээгүй харанхуй тасалгаанд урвуулж хөрвүүлж орхисон орон дээр Софья Николаевна гэдрэг харан татганан хэвтэж байжээ. Түүний хөл гарыг алчуураар хүлжээ. Любагийн эх дал мөрөө татвагануулан, өвдгөө нугалж толгойгоороо дэрээ нүдэж байгаад

	— Үгүй, үгүй! гэж чарлана. 

	Нүд нь аймаар бүлтийж, тавтын зоосны хэртэй том болсон харагдана. Дэнлүүний галыг харахад нүд нь цог шиг улайж, өрөөсөн нүдний дор шалбараад цус гоожиж байв. 

	— Үгүй! гэж бүдэгхэн хашхирснаа дуугаа өндөр болгож

	— Үгүй, яасан ч үгүй! гэх нь сонстоно. 

	Ингэж хашхирах нь огцом хортой, татвалзах нь улам их болж байв. Оточ Сомов орны толгой тушаа хана түшин зогсоод ширүүн хар сахлаа хазлан хэмлэж байв. Цамц нь эвгүй унжаад өмдийг өрөөсөн мөрөвчөөр тогтоон, өрөөсөн мөрөвчийг гартаа ороож дээш угзарна. Хөл нь согтуу мэт салгалан булингартай нүдээ анивчихад зовхи нь бас эхнэрийн нь шүд шиг дуугарч байх шиг санагдана. Сахал нь амыг нь үүрд таглан ургасан мэт таг дуугүй зогсоно. 

	Ондоо нэг оточ Вильямсон өвгөн ширээнээ суугаад лааны гэрэлд нүдээ онийлгож байгаад ямар нэг юм бичиж байв. Вера Петровна шилэн аяганд булингартай ус хутгаж, гэрийн зарц хүүхэн нэг гартаа тавагтай мөс, өрөөсөн гартаа алх бариад ийш тийш гүйнэ. 

	Өвчтэй эхнэр гэнэт биеэ нум шиг хөвчлөөд гараа алдлан шалан дээр унаж толгойгоор цохиод гүрвэл шиг мөлхөж

	— Тийм гэнэ ээ? Үгүй... гэж сүртэй хашхирав. 

	— Та нар яаж байгаа юм бэ? Бариад аваач! гэж Климийн эхийн хэлэхэд оточ Сомов хананаас арайхийн ховхорч, эхнэрээ өргөн орон дээр тавиад хөлд нь сууж

	— Дахиад алчуур аваад ир гэв. 

	Эхнэр нь дахин хөвчлөн өндийж, толгойгоор шанаа руу нь мөргөсөнд Сомов орон дээрээс ойчжээ. Эхнэр нь ч бас шалан дээр ойчиж, хүлгээ тайлах гэж

	— Тийм бий, тийм бий! гэж хэрчигнэнэ. 

	Клим хаалга шүүгээ хоёрын хооронд орж нуугдтал Сомовын Варя ард нь гарч мөрөн дээр нь эрүүгээ тавиад

	— Гайгүй болох бол уу? Гайгүй болно доо? гэж шивгэнэв. Люба нэг алчуур барьж тэдний хажуугаар өнгөрөхдөө

	— Тэнгэр минь, тэнгэр минь гэж чарлах мэт хашхирч явснаа бүдрээд эгчийгээ харж

	— Варя, цай юу болж байна? гэв. 

	Тэдний ярилцаж байхыг Климийн эх үзээд

	— Хүүхдүүд явцгаа! гэж зандрав. 

	Та нар гүйгээд Таня Куликоваг аваад ир гэж Климийн эх тушаажээ. Таняг таньдаг хүмүүс цөм иймэрхүү юманд түүнийг заавал оролцох ёстой хүн гэж үздэг байжээ. 

	Хүүхдүүд хотын дүүрэг орохоор явцгаав. Клим элдэв бодолд автагдан эгч дүү хоёрыг дагаж айж явтал

	— Ээж галзуураад байхад чи цай юу болов гэж хашхирдаг чинь юу вэ! гэж эгч нь дүүгээ зэмлэн хэлэх нь сонстов. Люба

	— Дуугүй бай, тарган нугас! гэхэд нь

	— Чи ичгүүргүй ховдог... гэв,

	— Чи нүгэл хийдэггүй юу? гээд зогсож Климд хэлсэн нь

	— Энэнтэй би явахгүй, хоёулаа зугаалъя гэжээ. Клим Любатай өөрийн эрхгүй зэрэгцэн хэд алхаад

	— Чи ээждээ хайртай юу? гэж асуужээ. 

	Люба газраас улиангарын шарласан навч аваад санаа алдаж,

	— Би өөрийгөө мэдэхгүй юм. Бодвол би хэнд ч хайргүй биз гээд бүлцийсэн нүдээ тоостой навчаар арчаад сохор мэт бүдэрч

	— Хүнд хайртай байхад хэцүү гэж манай эцэг гомдоллон ярьдаг юм. Тэнэг минь, би чамд хайртай шүү гэж аав бас ээжид хэлж байсан юм. Мэдэв үү? гэжээ. 

	— Юу мэдэв үү? гэж Климийн асуухад Люба дуулаагүй юм шиг

	— Манай аав ээж хоёр суугаад арван дөрвөн жил болсон юм... гэжээ. 

	Люба шал дэмий юм ярьж буйг мэдээд Клим чагнахыг болив. Гэтэл Люба явган зам дээрээс олсон хусны найлзуурыг сарвагануулан, том хүн шиг ямар нэг зүйл уйтгартай ярьсаар явжээ. Явсаар голын хөвөөнд хүрснээ хэн хэн нь мэдсэнгүй. Тэд нэг дүнзэн мод сандайлан суутал нойтон, шавартай мод байжээ. Люба банзлаа шавардаж уурлаад гуалинг тойрч түүнээс уяатай нэг завины хитэг дээр суув. Клим мөн очиж суув. Тэр хоёр их л удаан дув дуугүй сууцгаав. Люба усанд жирвэгэнэн тольдох дүрсээ харж модны мөчрөөр ус руу гуядан баллаад тэр ногоовтор усан дотор нүүрээ дахин тольдохыг хүлээж байгаад бас гуядан баллаад эргэн харж

	— Ямар үзэмжгүй вэ... Би царай муутай шүү? гээд хариуг дуулалгүй

	— Чи юунд дуугүй болов? гэжээ. 

	— Үг ярих дургүй байна. 

	— Би муухай байна уу?

	— Үгүй, ер нь ярих дургүй байна... гэхэд Люба

	— Чамд үнэнийг хэлэхэд ичгэвтэр юм. Би муухай төрснөө мэдэж байна. Би бас зан муутай. Үүнийг миний аав ээж хоёулаа хэлдэг юм. Над шиг хүн хийдэд очиж суух хэрэгтэй... Энд яасан ч суухгүй гэж яриад үсрэн босож гуалин дамжин гүйгээд явчихжээ. Клим явсангүй. Мөнөөхөн завины хитэг дээр удаан сууж, урьд үзээгүй их уйтгарт дарагдан, голын усны залхуурсан мэт урсгалыг ширтэж суухдаа, өөрийн мэддэг хүмүүстэй адилхан байна гэдэг тусгүй юм даа гэж бодож байжээ. 

	Климийг гэртээ харихад эх нь угтаж, сандарсан мэт

	— Тэнгэр минь, чи намайг их айлгалаа! гэхэд нь Клим энэ үгийг надад биш тэнгэрт хэлж байгаа бол уу гэж боджээ. 

	— Чи айсан уу? Чи тийш дэмий очсон юм. Юунд очсон юм бэ? гэж эх нь асуухад Клим урдаас нь

	— Тэр эхнэрийг яасан бэ? гэж асуув. 

	Эр эм хоёр хэрэлдсэн юм байна. Эхнэрийн унадаг өвчин хөдлөөд одоо больницод аваачиж хэвтүүлсэн гэж эх нь яриад,

	— Айлтгүй. Тэд хоёулаа хуучтай улс. Их зовлон үзээд насаар яагаа ч үгүй байж өтөлсөн улс шүү гэжээ. 

	Эхийн нь ярианаас үзвэл оточ Сомов, түүний эхнэр хоёр эвдэрсэн эдгэсэнтэй чанар адил сонсогдсон тул мөнөөхөн хэрэггүй болсон эд хогшил дүүрэн овоолсон тасалгаа Климийн санаанд оржээ. 

	— Айлтгүй юм даа гэж эх нь бас хэлэв. 

	Гэвч Клим яагаад ч юм эхийн үгийг үнэмшсэнгүй. Гэтэл зөв болжээ. Отчийн эхнэр арван хоёр хоноод үхэв. Дроновын нууцгайлан ярьсан нь, тэр эхнэр цонхоор харайж үхсэн гэнэ. Түүнийг оршуулах өглөө Климийн эцэг очиж, отчийн эхнэрийн булшин дээр үг хэлж уйлжээ. Варавкаас бусад нь цөм уйлалдаж, ганцхан Варавка холхон зогсоод янжуур татаж, гуйлгачдтай хэрэлдэж байжээ. 

	Оточ Сомов булшны газраас шууд Самгиныд ирээд дороо согтоод

	— Би түүнийг хайрладаг байтал тэр намайг үзэн яддаг байлаа. Намайг муу явуулахын тул амьд явсан хүн шүү гэж хашхирав. 

	Климийн эцэг элбэг үгээр сэтгэлийг нь тайтгаруулсанд Сомов үс ноос болсон хар гараа зангидан чихний тус өргөн далайж согтуу шүлсээ савируулж

	— Нэг ч юман дээр санаа таарахгүй хүнтэй арван таван жил амьдран суулаа. Хүнийг хайрлав уу, аа? Би хайрлана. Тэр намайг ном уншсан ч, юм бодсон ч, үг ярьсан ч дандаа үзэн ядаж байлаа гэв. 

	— Харав уу, зохиож байна гэж Варавка эхийн нь чихэнд хэлэхийг Клим олж сонсжээ. 

	— Түүний үгэнд үнэний хувь байна гэж Климийн эх мөн аяархан хэлжээ. 

	Отчийг Томилины байсан тагтан давхарт аваачиж унтуулахаар Варавка сугадаж, Климийн эцэг өмнө нь дэнлүү барин явжээ. Гэтэл Самгин тэр дороо эргэж лааг нь унагаж, тавиурыг нь дээр өргөсөөр хоолны өрөөнд орж ирээд яагаад ч юм нам дуугаар

	— Вера нааш ир, эмэг эх муу байна гэжээ. 

	Гэтэл эмэг эх нь үхсэн байлаа. Гал тогооны байшингийн шатан дээр тахианы дэгдээхэй тэжээж байгаад гэнэт дуу ч гарсангүй үхэтхийн унажээ. Онц хачин хэрэг болсон боловч бүдүүн гуятай том овор биеийг нь харахад тийм чиг аймаар биш агаад газар чагнаж байгаа юм шиг өрөөсөн хажуугаар газарт унаж үхсэн байлаа. Хацар нь хөхрөөд нүд нь аниагүй байхыг Клим олж үзээд айсангүй, харин гайхжээ. Эмэг эх гартаа үргэлж ном барьж, ихэмсэг царайдаа үргэлж хайхрамжгүй инээвхийлэл илрүүлэн явж сурсан хүн бөгөөд тахианы махан шөлөнд онц дуртай байж билээ. Тэр бээр бусдад лай бололгүй тийм маягаар олон жил амьд мэнд явж чадах байсан биз гэж Климд санагджээ. 

	Хуучин хувцас боож орхисон юм шиг эв хавгүй биеийг нь байшинд оруулахад Иван Дронов

	— Эвтэйхэн үхжээ гээд өөрийн эмэг эхийг харж, — Өрлөг эх та, ингэж сураарай! гэж нэмж хэлэв. 

	Талийгаачийн шарил дээр чимээгүй нулимс гаргаж байсан ганц хүн бол Климийн өрлөг эх байв. Эмэг эхийг нутаглуулсны хойно үдийн хоолон дээр Иван Акимович Самгин ойр дотнынхоо хүнд лай бололгүй аж төрж чаддаг хүмүүсийн тухай товч эрхэм үг хэлэхэд Аким Васильевич Самгин бодол болж

	— Би ч гэсэн үхэх цаг болсон биз гэжээ. 

	— Тун ч итгэл муутай хэлж байна шүү гэж Варавка Вера Петровнын ягаан чихэнд шивгэнэв. Климийн эхийн царай уйтгартай биш, харин ч ер бусын энхрий харагдана. Харц нь их л зөөлөрчээ. Варавкийн тэгж шивгэнэхэд Клим эхийнхээ хажууд сууж байв. Эмэг эхийн үхсэнд хэн ч гуньхарсангүй, харин Климийн хувьд бол ашигтай болжээ. Юу гэвэл эх нь Климийг цэцэрлэг тийш харсан цонхтой, цагаан вааран зуухтай эмэг эхийн тохитой өрөөнд оруулжээ. Клим ахтайгаа нэг тасалгаанд байхдаа төвшин байж чадахгүй байв. Дмитрий шөнө орой болтол унтуулахгүй юм оролдох ба саянаас ичгүүргүй Дронов ирдэг болж, тэр хоёр бараг шөнө дүл болтол гүнгэр гүнгэр хийж, юм шаржигнуулдаг байжээ. 

	Дронов урт хормойтой албаны хувцсаа чанга татаж товчилсныг үзвэл турж, гэдэс нь татаад бас үсээ хяргуулсан нь оодой цэрэг лүгээ туйлын адилхан харагдах болсон билээ. Дронов Климтэй үг ярьж байтлаа дээлийн хормойг ярж, халаасандаа гараа хийгээд алцайн зогсож, хамраа ухаж байгаад

	— Самгин чи номдоо базаахгүй байна уу? гэж асуугаад тохойгоо хөдөлгөн дал мөрөө засаад итгэл дүүрэн

	— Би Ломоносовоос илүү болно доо гэж хэлжээ. 

	Өвөг эцэг Аким тэртэй тэргүй Климийг гимназад оруулахаар болсон байжээ. Харин Клим элсэлтийн ба дахин шалгалтад багшдаа гомдоод сургуульд сүжиггүй болсон байв. Гимназийн дүрэмт хувцас өмссөн анхны өдөр Варавка түүний сурах бичгийн номыг хайхрамжгүй эргүүлэн үзэж байснаа орхиж:

	— Миний үеийн л хэрэглэж байсан бараг дэмий шахуу ном байна даа гээд гимиазийн багш нар ухаан мулгуу, бас ууртай гэж их л инээдтэйгээр ярихдаа гимназийн сургуулийг чүдэнзний үйлдвэртэй зүйрлэн хэлсэн үг Климийн сэтгэлд бат тогтжээ. Түүний хэлсэн нь

	— Хүүхдийг сургах гэдэг чүдэнзний модонд хялбархан асаж, хурдан шатдаг бодис түрхдэгтэй чанар адил байгаа юм. Тийм чүдэнз бол тэр болгон асахгүй, ассан болгон нь юмыг асааж чаддаггүй юм гэжээ. 

	Клим нэгэн онцгой авьяастай хүүхэд гэж нэрд гарсан учир багш нар нь онц үзэвч итгэл муутай хандана. Сурагчид шинэ ирсэн энэ нөхрөөс ямар нэг бяцхан шид олж харах гэж туйлын сонирхдог байв. Клим үүнийг даруй мэдсэн боловч бусдын хүсэлд өөрийн биеийг захируулан явна гэдэг маш бэрх байжээ. Гэвч Клим тэгж захируулж сурсан хүүхэд бөгөөд энэ нь өглөө болгон биеэ хүйтэн усаар арчдаг буюу, үдэш болгон шүдээ сойзоддогтой нь чанар адил болсон байжээ. 

	Биеэ өмөөрдөг төрөлх авьяас нь түүний биеэ хэрхэн авч явахыг нь зааж өгдөг байв. 

	— Бага ярьдаг хүн илүү ухаантай байдаг юм. Үүнийг Иван чи битгий мартаарай! гэж эцэгт нь Варавкийн итгүүлэн хэлдгийг Клим санаж явдаг байв. 

	Тийм учраас аль болохоор бага ярьж, мөнөөхөн дүрсгүй хүүхдийн галзуу сүргээс хөндий явахаар шийдсэн байжээ. Гэтэл хүүхдүүд Климийг нүд салгалгүй сонирхож байв. Анхны өдөр Клим торонд орсон болжмор шиг болжээ. Торонд орсон болжморыг хүүхдүүд хүзүүг нь тас мушгихын өмнө өд сөдийг нь зулгаан бардаг билээ. Дээр доргүй адил жигд хүүхдийн дунд явж орох аюултай гэж Клим бодох атал тэрхүү ямар ч ялгаваргүй хүүхдүүд түүнийг ижил сүргийнхээ нэгэн болгох гэж эрмэлзэх ажгуу. 

	Бусад хүүхдээс хөндий байна гэдэг Климд маш уйтгартай ажээ. Тэр уйтгар Климийг үүл манан шиг бүрхэв. Клим дүрсгүйтэж шуугилдан наадахаас хөндий Томилин багш шиг ууцаа үүрээд алхлан явах нь үнэхээр ямар нэг хэрэгтэй ажил оролдож яваа хүүхдийн дүрийг эсгэдэг билээ. Клим амьдралаас өдөр ирэх тутам сурч, юмыг чин үнэнээр бодож сурав. Намрын тэргүүн сарын нэг бороотой шөнө оточ Сомов эхнэрийнхээ булшин дээр өөрийгөө бууджээ. 

	Ингэж юмыг боддог хиймэл дүр үзүүлэх нь хоёр талын ашигтай байжээ. Нэгд хүүхдүүд түүнийг уйтгартай хүн гэж тоохгүй болов. Хоёрт багш нар түүнийг тайлбарлахдаа, Клим Самгин хичээл дээр анхаарамжгүй суудгийнх гэж үздэг болжээ. Климийн тэр хайхрамжгүй байдлыг үнэхээр хятад маягийн сахалтай нэг ёжтой жижигхэн өвгөнөөс бусад бүх багш нар тэгж тайлбарладаг байв. Энэ жижигхэн өвгөн орос хэл, газар зүйн хичээл заадаг байжээ. Хүүхдүүд түүнийг Зулбадас гэж хочилно. Тэгж хочилдгийн учир нь өвгөн багшийн зүүн чих баруунаасаа яльгүй жижигхэн байжээ. Түүнийг том бага чихтэй гэж хүүхдийн хэлэхэд Клим анхандаа үнэмшээгүй билээ. Тэр өвгөн Климд үл итгэх бөгөөд онцгой авьяастай биш гэж ямар нэг зүйл дээр илрүүлж элэглэхийг бодож явдгийг нь Клим анхны өдрөөс мэджээ. Тэр багш Климийг дуудаж босгох бүрийдээ сахлаа засаж хөх уруулаа исгэрэх гэж байгаа мэт цорвойлгож нүдний шилэн дээгүүр Климийг ажиглаж байгаад эелдгээр

	— Нуурын захаар юу элбэгжиж байна? гэж асуужээ. 

	— Загас гэж хариулахад нь

	— Тийм үү? Тэнд чинь мод бий биз дээ? гээд

	— Бий гэхэд нь

	— Тэгвэл загас модон дээр суудаг байна уу? гэжээ. 

	Ангид нирхийтэл инээлдэв. Өвгөн багшийн инээхэд нь харласан алтан шүд нь ил харагдана. 

	— Суут ухаант минь хичээлээ яасан муу давтаав дээ, аа? гэнэ. 

	Климийн эргэж харахад дандаа шүд нь ярзайсан бөмбөг шиг олон толгой, инээвхийлсэн олон өнгийн нүд харагдсанд нүднийхээ нулимсыг гартал гомдож билээ. 

	Хүүхдүүд энэ багшийг хичээл зугаатай заадаг гэж үзнэ. Клим бол хортой болхи байдлыг нь олж үзээд гимназад сурах гэдэг Томилин багшаар хичээл заалгаснаас уйтгартай ба бэрх гэж итгэн боджээ. 

	Завсарлагаагаар Иван Дронов, Климийн дэргэд ирж

	— Чи яагаад тоглохгүй байна? гэжээ. Түүний царай улайгаад жаргалтай мэт гялалзан харагджээ. Дронов бол үнэхээр ангийн тэргүүн сурагч, гимназийн тэргүүн дүрсгүй хүүхэд болжээ. Тэр бээр мөнөөхөн Туробоев, Борис хоёрын хөөдөг бүх тоглоомоор амжин тоглох гэж тэвдэж явах шиг харагддаг байв. Хичээл тараад Клим, Дмитрий хоёртой харьж явахдаа Дронов биедээ эрэмшсэн мэт исгэрч, ах дүү хоёрын бүтэлгүйг ичгүүргүй шоолон явах боловч заримдаа

	— Чи өнөөдөр Томилин багшийнд очих уу? Хамт явна шүү гэж Климээс асуудаг байв. 

	Дронов багшийндаа очоод бурхны номын дотроос Климийн хувьд уйтгартай баахан асуулт асуудаг байв. Томилин асуусныг инээвхийлэн чагнаж байгаад болгоомжтой хариулна. Дроновын явсны хойно хоёр нэг минут дуугүй байснаа Варавкийн эхнэр Глафира шиг

	— За, танайхаар юу байна? гэж асуудаг билээ. 

	Ингэж асуухдаа ер бусын хариулт сонсох гэж хүлээж байх шиг байдаг ажээ. Гэрт нь улам их ном бий болж, байшингийн булан, орны хөлд адар хүртэл ном хураасан нь үзэгдэнэ. Томилин орон дээр хэвтээд

	— Бараг зэвэрдэггүй буюу огт зэвэрдэггүй төмрийг сайн төмөр гэдэг. Клим чи үүнийг ажаарай. Санаа сэтгэлийн талаар бат эрхэм хүмүүс бол мөн зэврэх нь үгүй, өөрөөр хэлбэл амьдралын хувь тавилангийн бэрхийг зарим талаар буюу бүх талаар дааж гардаг юм гэж сурган өгүүлнэ. Шинжлэх ухааны зүйлийг ингэж нэмж тайлбарлахад Клим дуртай бөгөөд сайн тогтоодог байв. Томилин бол тэгж нэмж хэлэхдээ баялаг элбэг хүн билээ. Ингэж ярихдаа байшингийн адарт бичиж наасныг уншиж байх мэт ярьдаг байв. 

	— Нийлмэл бодисыг халаахад жингээ алдана. Энгийн бодисыг халаахад жингээ хэвээр хадгалах буюу заримдаа жин нь нэмэгддэг гээд хэсэг дуугүй болоод нэмж хэлсэн нь:

	— Жишээг хэлбэл чи бол насаар бага атал тийм гэнэн хонгор хүүхэд биш, харин чиний ах чамаас ах байтал яг хүүхэд зантай шүү гэжээ. 

	— Митя бол тэнэг хүүхэд гэж Климийн сануулан хэлэхэд Томилин царайгаа урьдын адил хиймлээр төв болгож

	— Дмитрий тэнэгдүү нь үнэн. Гэхдээ насны байдлаар авч үзвэл тийм байгаа юм. Аливаа насанд ухаантай, ухаан муутай байхын тодорхой тун хэмжээ бий. Хувилахуй ухаанд нийлмэл гэж нэрлэдэг зүйл бол зүй ёсондоо бүрэн нийлж байтал нийлмэл гэдэг үгийг хүний зан байдалд хэрэглэхдээ зөвхөн түүний санаанаас зохиох буюу тоглож наадах байдлаар нь авч үзэж байгаа юм. Жишээ нь эмэгтэй хүн... гээд нүдээ хараад унтсан мэт таг дуугүй болжээ. Түүний шаазан мэт гялалзах нүдний цагааныг хажуугаас харахад үхсэн оточ Сомовын нүдтэй адилхан харагджээ. Багш нь санаанаас зохиох гэдэг тухай бясалган бодож, сурагчдаа мартаад өөрөө өөртэйгөө ярьж байна даа гэж Клим мэдэж байв. Багш нь одоо Климийн эхийн тухай, цэцэрлэгийн дотор түүний хөлийг тэврэн авсан тухайгаа хэлэх нь гэж Клим хүлээдэг байв. Гэтэл багш нь

	— Ашигтай бодлыг энэ тийм бол уу? гэж асуух буюу тааварлах хэлбэрээр таньдаг. Энэ тийм биш ч байж магадгүй гэж урьдаас шударга өгүүлэх нь бий. Ер санаанаас зохиох нь энэ тийм байх ёстой өөрөөр байх ёсгүй гэж ямагт батлах хэлбэрийг агуулдаг тул хортой юм. Төөрөлдөх, алдаа хийх энэ бүхэн ганцхан түүнээс үүсдэг гэв. 

	Энэ үгийг Клим маш анхааралтай чагнаж тогтоож авахыг хичээнэ. Хэнтэй ч адилгүй, хэнд ч хайрлагддаггүй энэ хүн Климтэй нас бие чацуу мэт ярилцан суухад нь Клим багшдаа талархах сэтгэл төрдөг билээ. Энэ нь Климд ашигтай байжээ. Багшийн хэлсэн тун ч ерийн биш өгүүлбэрийг тогтоож аваад өөрийн үг мэт эргүүлэн ярьж, мөнөөхөн ухаантай жаал гэдэг нэрээ улам лавшруулдаг байжээ. 

	Томилин заримдаа Климийг айлгах нь бий. Сурагчаа сууж бий гэдгийг тэр мартаж орхиод эс ойлгогдох зүйл ганцаараа удаан ярихад нь Клим аргаа барж, өөрийн биеэр байгаагаа мэдэгдэх гэж ханиалгах юм уу, өсгийгөөр шал дуугарган, номоо зориуд алдаж үзнэ. Гэвч Томилин тийм чимээ гаргахад заримдаа мэдэхгүй үргэлжлэн ганцаар ярьж, царай нь чулууны өнгөтэй болж, нүд нь жигтэй гүйлгэнэн ирэхэд Томилин багш одоо л нөгөө отчийн эхнэр шиг «Үгүй, үгүй!» гэж хашхирах нь бол уу гэж Клим боддог байв. 

	Ялангуяа тэгж ганцаар ярихдаа баруун гараа дээр өргөөд тогооч Влас ногтруу юм уу, зэрлэг нугас зумлаж байгаа юм шиг хоосон газарт үл үзэгдэх юм тэмтрэх нь аймаар байдаг байжээ. Тийм үед Клим

	— Орой болчихлоо гэж чанга хэлдэг байв. Томилин цонхоор харанхуй руу хараад,

	— Нээрэн орой болжээ, өнөөдөр үүгээр болно биз дээ гээд хиртэй хумстай үс ноос болсон гараа сарвайдаг билээ. Клим тэндээс явахдаа эрдэм үзсэндээ биш, юм бодсондоо алжаасан байдаг байв. 

	Оройн цайн дээр намайг шинэ юм ярихад эцэг эх гайхна даа гэж бодож, өвлийн үдэш шинэхэн цасан дээгүүр явахад сэтгэлд таатай ажээ. Дэнлүүчин хүн мөрөндөө шат үүрээд дэнлүүний нэг шонгоос нөгөөд хөнгөнөөр гүйж, хөх цэнхэр агаарт шаргал гэрэл өлгөн явна. Өвлийн нам гүмд дэнлүүний шил харших чимээ аятай сонстоно. Зөөврийн тэрэгний морьд толгой хаялан давхина. Гудамжны зөрлөгт нэгэн чулуун цагдаа зогсоод гудамжны буланг яаралгүй тойрон явах гимназийн ихэмсэг, бяцхан сурагчийг буурал нүдээр харж байв. 

	Клим одоо өдрийн ихэнхийг гэрээс гадуур явж өнгөрөөх болсон боловч гэрийн дотор улам тайван биш, хүмүүсийн явж суух нь жигтэй болж, тэр ч байтугай хаалга үүдээ хүртэл чанга хаялах болсныг мэдэж байжээ. 

	Ёстой өвгөн, мод мэт хөшсөн хөлөө аяархан зөөж, таягаар шалан дээр их л чимээтэй тогшин явах болжээ. Ханиалгахад нь чих нь хөдлөх шиг болно. Нүүр ба хүзүү нь болсон чавганы өнгөтэй болж, ууртайгаар ханиалгахын завсар таягаар шал тогшиж байгаад Климийн эхэд

	— Чи Иваны хөнгөн зантайг далимдуулан, түүний хүүхэд адил итгэмтгийг далимдуулан... гэхэд нь Климийн эх аяархан

	— Та ингэж чанга битгий ярь, хоолны өрөөнд хүн бий гэнэ. 

	— Вера Петровна, би чамд үг хэлэх ёстой доо... 

	— Хэл л дээ та... гээд Климийн эх босож, хоолны өрөөний хаалгыг сайтар хаадаг байжээ. 

	Климийн эцэг ой руу, үйлдвэр юм уу, Москва хот руу явах нь их болов. Самгины зан байдал хайнга болж, Климд бэлэг авчирч өгөхийг байжээ. Самгины үс халзарч магнай нь улам өргөн болоод дух нь унжиж, нүд нь уйтгартай бөлцийгөөд мөнөөхөн дулаан эелдэг харц нь унтарчээ. Гараа халаасандаа хийж, вальс дуу исгэрэн дэвхрэх мэт инээдтэй явдаг болжээ. Климийн эх эцгийг нь гаднын зочин адил үзэх болжээ. Тийм зочин хаширтай боловч хэдийд явах нь эс мэдэгдэнэ. Климийн эх үргэлж баярын гоё хувцас өмсөх болж бардам дээгүүр харан явах болов. Бие махбод нь чийрэгжиж таргалаад урьдын адил инээмсэглэх нь харам хомс боловч ярих нь зөөлөн болжээ. Климийн эцэг Климээс хөндийрч, Дмитрийтэй дотно болж тэр ч байтугай ямар нэг нууц юм ярьдаг болсныг нь үзээд Клим анхандаа ихэд гайхаж байснаа сүүлд нь гомджээ. Зуны нэг бүгчим үдэш эцэг ах хоёр нь цэцэрлэгийн саравч дор сууж байхад нь Клим тааралджээ. Эцэг нь Дмитрийтэй зэрэгцэн сууж чанга тэврээд зогьсуулж байх мэт учиргүй инээж байжээ. Дмитрийн царайг үзвэл уйлсан байв. Дмитрий үсрэн босож явсан хойно эцэг нь өмд дээр дуссан нэг дусал нулимсаа алчуураар арчаад Климд хандаж

	— Урам нь хугарчээ гэв. 

	— Яагаад уйлсан юм бэ? гэхэд

	— Дмитрий юу? Декабристуудын тухай... Некрасовын «Орос эмэгтэй» гэдэг номыг уншсан гэнэ. Тэгэхээр нь би декабристуудын тухай ярьсан чинь сэтгэл нь гутарчээ гэв. 

	Тэгээд декабристуудын тухай дурамжхан хэдэн үг яриад босож исгэрэн явахад нь Клим хардаж саяын хэлсэн үгийг нь шалгамаар санагджээ. Клим тэр даруй ахынхаа өрөөнд орсонд Дмитрий цонхон дээр сууж байв. Тэр өвдгөө тэврээд өвдөг дээр эрүүгээ тавиад гөлрөн суусан тул Климийн орж ирэхийг мэдсэнгүй. Некрасовын ном байна уу! гэж асуусанд байсангүй, харин аав нь тэр номыг бэлэглэнэ гэж амласан байв. 

	— Чи орос эмэгтэйн тухай уншаад уйлаа юу? гэж Климийн асуухад Дмитрий машид гайхаж

	— Юу-у? гэжээ. 

	— Чи тэгвэл юунд уйлсан юм? гэхэд

	— Арил цаашаа! гэж гашуудалтай хэлээд цонхоор цэцэрлэгийн дотор үсрэн буужээ. 

	Дмитрий гэнэт бүр өндөр туранхай болж, махлаг дугуй болхи шанаа гарч, юм бодож суухдаа Аким өвгөн шиг эрүүгээ эвгүй хөдөлгөх нь үзэгдэнэ. Юм бодож суух нь элбэгшиж том хүнийг духаараа итгэл муутай хардаг болов. Урьдын адил царай үзэмжгүй атал шаламгай хөнгөн болжээ. Гэвч яльгүй хэрцгий аашилна. Сомовын охин Любатай завсаргүй найзлан, тэшүүрээр гулгахад сургаад түүний олон аашийг дуртайяа дагана. Иван Дронов хэрэв Любаг гомдоовол Дмитрий Дроновын үснээс шүүрч хэдий ширүүн боловч хоргүй тайвнаар дугтарч байх нь үзэгдэнэ. Климийг урьдын адил ажихыг больж, Клим ч түүнийг хайхрахгүй болжээ. Клим харин гэмгүй байж эхдээ зэмлүүлсэн мэт гомдсон янзтай хардаг болжээ. 

	Сомовын хоёр охин Таня Куликовын хараанд Варавкийнд суудаг болов. Варавка галт тэрэг олохоор Петербург явсан ба тэндээсээ эхнэрээ оршуулахаар гадаадад явах учиртай байв. Клим бараг үдэш болгон дээд давхарт гарахад ах нь ямагт охидтой тоглож байдаг байжээ. Охид наадаж эцээд зөөлөн вандан дээр сууцгаан Дмитрийг юм ярь гэж шаарддаг байжээ. 

	— Инээдтэй юм яриарай гэж Люба гуйна. 

	Дмитрий булангийн зөөлөн вандангийн хашлага дээр сандайлаад хянамгай инээж, гимназийн тухай, багш нарын тухай юм ярьж охидыг инээлгэнэ. Клим заримдаа

	— Тэгээгүй шүү дээ! гэхэд

	— За тэгээгүй байг гэж хайхрамжгүй өгүүлдэг ажээ. Үнэн ярьсан ч Климд худал санагддаг байв. Дмитрий олон инээдтэй, дэмий шог яриа мэдэх боловч ярихдаа инээхгүй, харин ч баахан ичингүйрэн ярина. Дмитрий ер нь их санаа зовонгуй болсны учрыг Клим олдоггүй байв. Гудамжаар яваа хүнийг харж байгаа нь тус хотын жаран мянган хүнийг нэг бүр таних гэж бодож байх шиг ажгуу. 

	Дмитрийд тоонолжин хар хавтастай зузаан дэвтэр байх агаад тэр дэвтэртээ сониноос элдэв дэмий инээдтэй хошин үг, богинохон шүлэг хуулах буюу хайчлан наадаг байв. Тэр дэвтрээсээ:

	— «Хотын хүн тавьдаг газар» Худалдаачны эхнэр Поликарповын дурсгалд зориулсан оршлын бичигт

	 

	«Түүнийг үхэхэд эр нөхөр, хүү нь байсангүй, 

	Тэртээ, Крапивнад найр нижигнэж байв. 

	Тарнийг бас хэн ч мэдсэнгүй. 

	Нас барсан гэдэг цахилгаан аваад 

	Найрын ширээнээс морджээ. 

	Одоо энд эх-эхнэр хэвтэж байна. 

	Ольга чи, сэтгэлд тустай юу хэлнэм? 

	Орчлон тэнгэрийн хаан юм тэр»

	 

	гэж бичсэн байна гэж итгэл зориггүй уншихад нь Лида 

	— Яасан булай юм бэ! гэж эгдүүцнэ. 

	— Тэгсэн ч гэсэн инээдтэй юм. Инээдтэй юмнаас илүү юм байхгүй гэж Любагийн хэлэхэд эгчийн нь өргөн царайд залхуурсан мэт инээвхийлэл тодорч ирдэг байв. 

	Заримдаа Вера Петровна орж ирээд уйтгартайгаар асуух нь

	— Наадаж байна уу? гэнэ. 

	Лида зөөлөн вандан дээр сууж байснаа босож очоод өмнө нь эелдгээр хөлөө нугалан сууна. Сомовын хоёр охин хөөрхийлөлдөн шуугилдаж, Дмитрий нөгөө дэвтрээ нууж ядна. Вера Петровна

	— Шинэ юм хуулж авсан уу? Унш даа гэхэд Дмитрий дэвтрээр нүүрийг халхалж байгаад

	 

	Хөх далайн хөвөөнд цагдаа дарга зогсоно 

	Хөх далай шуугин шуугин долгилно. 

	Цалгих шуугианыг номхруулж чадахгүйдээ 

	Цагдаа даргын хилэн улам бадарна

	 

	гэж уншихад Вера Петровна

	— Наад шүлгээ балла! гэж тушаах мэт өгүүлээд ихэмсгээр өрөө өрөө дамжин ямар нэгийг тоолж, хэмжиж явав. Варавкийн Лида хойноос нь их зэвүүн муухай харахыг Клим олж үзжээ. 

	«Чи миний ээжид яагаад ийм дургүй юм бэ?» гэж Клим хэдэнтээ асуухыг бодсон боловч түвдсэнгүйн учир нь Туробоевыг явснаас хойш Лида түүнд дахин энхрий болсон байв. 

	Нэг үдэш Клим Томилин багшийнхаас оройхон иржээ. Гэрийнхэн оройн цайгаа уугаад дууссан бололтой, хоолны газар харанхуй, ер бүх байшинд хачин нам жим болсон байв. Клим хувцсаа тайлаад ханын жижигхэн дэнлүүний бүдэгхэн гэрэлтэй дамждаг өрөөнд түр зогсож, яагаад ийм чимээ имээ гарахгүй байна гэсэн шиг чагнатал

	— Болиорой, хүн ирэх шиг боллоо гэж эхийн шивгэнэх дуулдаж, хэн нэгний сэмхэн гишгэх хөлийн хүнд чимээ гараад вааран зуухны зэс хаалт ханхийж чимээгүй болсонд бүр ч чагнамаар болжээ. Ээж нь яагаад шивгэнэн ярив гэж Клим ихэд гайхжээ. Тэр бээр Климийн эцгээс ондоо хүнийг «Чи» гэдэггүй билээ. Гэтэл Климийн эцэг өчигдөр модны үйлдвэр орохоор явсан байжээ. Клим хоолны өрөөний үүдэнд сэмхэн очиж чагнасанд

	— Тэнгэр минь, чи яасан муухай... тэвчээргүй юм бэ... гэж залхуурсан мэт өгүүлж санаа алдах дуун сонсогджээ. 

	Клим сэмхэн шагайж харвал зуухны амаар дүүрэн улаан цог гэрэлтэж, зуухны аманд ээж нь Варавкийн өвөр дээр сууж байв. Варавка ээжийн нь бэлхүүсээр тэвэрчээ. Ээж нь Варавкийн өвдөг дээр сандайлаад жаахан хүүхэд шиг урагш хойш найгалзан харагджээ. Варавкийн сахалтай нүүр цогийн гэрэлд улайж, яагаад ч юм, аймаар сүртэй үзэгдэх бөгөөд онигор нүд нь бас цог адил гэрэлтэж байжээ. Ээжийн нь гэзэг нурууг нь дагаж унжсаныг үзвэл алтан шаргал горхи урсаж байгаа юм шиг харагдах ажгуу. 

	— Ай даа, чи бид хоёр яая даа.... гэж эх нь аяархан санаа алдаж байв. 

	Тэгж хэлэхэд нь Климийн нүүр улайж, найгалзахдаа өрөөсөн гутлаа гишгэтэл гадуур шаахай нь мултран унажээ. 

	— Хэн бэ? гэж эх нь ууртай мэт өгүүлээд тэр даруй үүдэнд үзэгдээд, — Чи юу? Тогооны өрөөгөөр дамжаад ороод ирэв үү? Яагаад оройтов? Даарав уу? Цай уух уу... гэжээ. 

	Ингэж хэлэх нь их л сандрангуй, энхрий агаад яагаад ч юм, хөлөөрөө хаалга хааж нээж, нугасыг чахруулж байснаа хүүгээ хүзүүдэн хоолны өрөө рүү нэлээн бяр бядтайхан түлхэн оруулж гэрлийг асаав. Клим ийш тийш харвал хэн ч байсангүй. Хажуугийн өрөөний үүдээр харвал тас харанхуй байжээ. 

	— Чу юу харав? гэж эх нь Климийн нүүр лүү харав. Клим,

	— Сая энд нэг хүн байх шиг болов гэж аяархан хэлсэнд эх нь гайхсан мэт хөмсгөө өргөөд тасалгаа дотуур бас харж,

	— Хэн байх бил ээ? Аав чинь яваад өгсөн. Митя маань Лида, Сомовын охидтой гулгахаар явсан. Варавка дээр өрөөндөө бий, тэр чи дуулж байна уу? гэжээ. 

	Дээд давхарт үнэхээр хөлийн хүнд чимээ гарав. Климийн эх ширээнээ халуун тогооны өмнө суугаад алгаар дарж үзсэнээ цай аягалж, үс гэзгээ янзлах зуур

	— Би галын дэргэд ганцаар юм бодон сууж байсан юм. Чи дөнгөж сая орж ирэв үү? гэхэд нь Клим

	— Тийм гэж худал хэлэв. Тэгж хэлэх хэрэгтэй гэдгээ Клим мэдэж байжээ. 

	Климийн эх дуугүй болж ёотонгийн чимхүүрээр оролдон халуун тогооны зэс нүүрэнд туссан лааны гэрлийг ширтэн үл мэдэг инээмсэглэж байснаа чимхүүрийг орхиж, цамцныхаа заамыг засаад зориуд чангаар: Варавка манай эмэг эхийн бууцыг худалдаж авъя гэж байна. Том байшин барих гэж байгаа юм байх гээд

	— Варавка дөнгөж сая орж ирэв бололтой. Юу ч гэсэн би очиж энэ тухай ярилцъя гэж Климийн духан дээр үнсээд гарч явжээ. Клим зуухны хажууд очиж, зөөлөн сандал дээр суугаад хажуу налуур дээр унасан тамхины үнсийг унагаад «Манай эх ондоо нөхөртэй болох гээд бас ичдэг юм байна» гэж боджээ. Ингэж бодож байхдаа зуухан дотор улаан цог нэгэн үе дүрэлзэн, нэгэн үе тунгалаг хөх оч болж унтарч байхыг ширтэнэ. Клим ер нь эр эм улс эхнэр нөхрөө солих нь бишгүйдээ байдаг гэж дуулсан байжээ. Варавка бол Климийн хувьд аль хэдийнээс эцгээс нь илүү аятайхан харагддаг болсон билээ. Гэтэл хүн бүхний эмээдэг, хүндэлдэг ихэмсэг дүртэй, төвшин зантай эх нь сая худал хэлснийг мэдээд Климийн дотор эвгүй уйтгартай болжээ. Клим сэтгэлээ тайтгаруулах гэж «Бас тэгээд ичдэг байна шүү» гэж дахин бодов. Клим үүнээс цаагуур бодож мэдэхгүй байжээ. Гэтэл хэдийн цэцэрлэгийн дотор Томилинтой явдал гаргасан нь санаанд орж, тэр тухай утга холбоосгүй юм бодсоор унтжээ. 

	Гэрийн дотор гардаг явдал Климийн эрдэм сурахад садаа болдог хэдий боловч гимназид очихдоо Климийн сэтгэл илүү их түгшдэг байжээ. Клим ангийнхаа хүүхдийг гурван зиндаа болгож үздэг байв. Нэг арваад хүүхэд бол номдоо сайн, биеэ үлгэртэй авч явна. Нэг хэсэг нь учиргүй хортой, дүрсгүй атал Дронов мэтийн зарим нь бас сайн сурна. Гурав дахь хэсэг нь дандаа аймхай мятархай, хичээл номдоо барагтай, өөдгүй бядуухан хүүхдээс бүрдэнэ. Дронов Климд хэлсэн нь

	— Чи эдэнтэй битгий нөхөрлө. Эд бол цөм аймхай, уйламтгай, ховч хүүхэд юм. Тэр шар жаал бол еврей хүүхэд, тэр хялар хүүхэд бол хоосон хүний хүүхэд, төлөх мөнгөгүй учир удахгүй хөөгдөх гэж байгаа юм. Ах нь хүний гутал хулгайлаад одоо ялтан хүүхдийн газар суудаг юм. Тэр өмхий хүрэн мэт хүүхэд бол бутач юм гэжээ. 

	Клим Самгин их л хичээж ном үзэх боловч амжилт олдоггүй байв. Аальгүйтэх дүрсгүйтэхийг өөрийн хэмжээнээс дор үзэх ба ер нь дүрсгүйтэж чаддаггүй байжээ. Ямар нэг үл үзэгдэх зүйл Климийг мөнөөхөн гологдмол хүүхдийн зиндаанд оруулах гэж түлхэж байхыг тэр бээр олж мэдсэн билээ. Гэвч тэдний дунд байх нь мөнөөхөн Дронов мэтийн шазруун хүүхдийн дунд байхаас дор санагддаг байжээ. Клим өөрийгөө ангийн бүх хүүхдээс ухаантай гэж үзэх бөгөөд үе тэнгийн нь хүүхэд уншаад учрыг мэддэггүй номыг Клим олныг уншжээ. Ах насны хүүхдийг өөрөөсөө дор хүүхэд зантай гэж үздэг байв. Уншсан номынхоо тухай Климийн ярихад тэд итгэл муутай сонсох бөгөөд ихэнхийг сонирхдоггүй, ойлгодоггүй байв. Уншсан сонин номын тухай хүүхдэд ярихад яагаад тэр номын сонин нь алдагдаж тэдэнд таалагддаггүйн учрыг Клим заримдаа ойлгодоггүй байв. 

	Нэг өдөр өргөн шанаа, уруу царайтай, Иноков нэртэй бутач хүүхэд Климээс

	— Чи Ивангоэг уншсан уу? гэж асуухад Клим

	— Айвенгог уу? гэж засаж хэлээд, — Вальтер Скоттын зохиол шүү дээ гэж өгүүлэхэд Иноков

	— Хүний хэлснийг чи юунд дандаа залруулна вэ? гэж жигшсэн мэт хэлээд, — Чи том болоод лав багш болно шүү гэжээ. 

	Хүүхдүүд инээлдэв. Тэд Иноковыг хүндэлнэ. Иноков бол тэднээс хоёр анги дээгүүр атал тэдэнтэй үерхэнэ. Галт шил гэдэг хочтой энэ хөвгүүн дүнсгэр царай, хурц чанга ширтэлтээрээ бусдыг айлгадаг мэт авай. 

	Гэртээ эрх танхи сурсан Климд багш нарын үл ойшоох нь хэцүү санагдана. Зарим нь бие овроор эв хавгүй юм шиг харагдана. Тооны багш хэзээд хамрын нусхай хүрсэн явна. Сурагчид руу чанга найтаана. Өрөөсөн нүдээ онийлгон хамраа шуугьтал татаж байх нь үзэгдэнэ. Түүхийн багш сохор юм шиг ангид тэмтрэн орж ирээд эхний хоёр ширээний суугчдыг алгадах гэж байгаа юм шиг мяраан дөхөж, жонгиносон дуугаар

	— Уухай даа... гэж хамраар дуугарах тул гуншаа гэж хоч авсан ажгуу. 

	Бараг багш болгон Климийн нүдэнд хүйтэн харагдана. Тэр албаны хуучин хувцастай салан задгай хүмүүс Климийг гэм хийсэн мэт үздэг байжээ. Багш нар ганцхан Климийг ч биш ер сурагч бүхнийг тийнхүү ярвайн хардгийг Клим удалгүй олж мэдсэн билээ. Энэ нь заримдаа Самгины гал тогооны өрөөнд согтуу худалдагч орж ирээд сагстай хавч өнхрүүлэн асгаж, шалан дээгүүр тараасныг хараад Климийн эхийн ярвайж хардагтай туйлын адилхан санагддаг байжээ. 

	Хавар болоход эртний хэлний багш, байцаагч Ксаверий Ржига, бас нэлээн хэдэн багш Климийг арай зөөлөн хардаг болжээ. Энэ юунаас тийм болов гэвэл, хичээлийн их завсарлагаар хэн нэг нь хоёр удаа чулуу шидэж, байцаагчийн тасалгааны цонхыг хага цохиод цонхон дээр байсан нэг ховор цэцгийг нь хугалжээ. Шидсэн хүүхдийг эрээд эрээд олсонгүй. 

	Дөрөв хоносны хойно Клим юм болгоныг олж мэдсэн байдаг Дроновоос цонх хэн хагалсан бэ? гэж асуусанд Дронов

	— Чамд ямар хэрэг байна? гэж итгэлгүй асуув. 

	Байшингийн гудмын тойрох үзүүрт тэр хоёрыг зогсож байхад булангийн цагаан туурган дээр байцаагчийн ац мэт толгойн сүүдэр тусаж байхыг Клим олж харав. Дронов буруу хараад зогсож байсан тул түүнийг үзсэнгүй. Клим нөхрийн хорыг малтаж

	— Чиний юм бүхнийг мэддэг гэдэг чинь яасан бэ? гэсэнд нөгөө сүүдэр тэр хоёрын яриаг чагнан зогсох шиг болжээ. 

	— Би мэдэхгүй яах вэ даа. Иноков хагалсан юм гэж Дроновын аяархан хэлэхэд Клим

	— Тэгвэл Иноков түүнийгээ шударгаар хэлэх хэрэгтэй юм байна. Тэгэхгүй бол бусад хүүхдэд гай болно гэж сургах мэт өгүүлсэнд Дронов Клим рүү хараад нүд ирмэж, шалан дээр нулимаад

	— Үнэнээ хэлбэл хөөгдөнө гэжээ. 

	Энэ үес хонх дуугарч хүүхдүүд ангидаа оржээ. 

	Маргааш нь харьж явтал Дронов Климд

	— Түүнийг нэг хүүхэд багшид ховложээ гэхэд нь Клим

	— Хэнийг? гэсэнд

	— Хэнийг хэнийг гэж битгий хашхираад бай. Иноковыг. 

	— Би мартсан байна шүү. 

	— Өчигдөр яг завсарлагааны дараа бариад авсан байна. Хөөнө дөө. Хэн хэлэв, золигийг мэдэх юм сан гэжээ. 

	Клим үнэндээ өчигдөр Дроновтой ярьсныгаа мартсан байжээ. Одоо бодоход Иноковыг өөрөө барьж өгснөө мэдээд айх мэт болжээ. Энэ үес байцаагчийн толгойн шог зураг шиг сүүдэр санаанд нь бууж, гэнэт биеэ сайрхдаг Дроновыг эвгүй байдалд оруулмаар дур нь хүрээд

	— Чиний буруу л даа, чи л чалчиж байж тэр гэж ууртай өгүүлтэл

	— Би хэзээ тэгж чалчсан юм бэ? гэж Дронов ярзганав. 

	— Чи завсарлагаагаар надад ярьсан биш үү?

	— Тэгээд чи хэлээгүй биз дээ? Чамд хэлэх зав байгаа ч үгүй. Тэр даруй Иноковыг ангиас дуудсан байна гэв. 

	Тэр хоёр зодолдох гэж байгаа азарган тахиа адил, өөд өөдөөсөө харж зогссон боловч Клим Дроновтой хэрэлдэхийг бодсонгүй. 

	— Бидний ярилцахыг дуулсан байж магадгүй гэж Клим эвийг хичээж хэлсэнд Дронов мөн эвийг хичээж

	— Тэгэхэд хэн ч байгаагүй. Иноковын ангийн хүүхэд ховлосон биз гэжээ. Хоёр хүүхэд дуугүй болов. Клим буруугаа мэдэвч залруулах арга бодсонгүй, Дроновыг эвгүй байдалд оруулах дур нь улам хүрч байжээ. 

	Тэр хавар эх нь Климд хөгжим заах гэж зовоохгүй, өөрөө хичээнгүйлэн наадах болов. Үдшийн цагаар шүүхийн өмгөөлөгч Маков гэдэг улаан нүүртэй, халзан хүн хийл хөгжим барьж ирнэ. Хар шил зүүдэг энэ хүн их л цэнгэлгүй хүн авай. Бас Ксаверий Ржига эхил хуураа авч тасхийсэн чимээтэй хөнгөн морин тэргээр ирнэ. Энэ хүн бол майга хөлтэй туранхай хүн агаад сахлыг хуссан ясархаг нүүрт нь уулийн нүд адил нүд гялалзан харагдана. Шар арьстай санчиг дээр нь хоёр гозгор үс эвэр шиг гозойжээ. Хөгжим дарахдаа яагаад ч юм хэлээ унжуулах тул хоёр алтан шүд нь харагдана. Үг ярихдаа бяцхан умзад мэт хоолойгоо шахна. Ямагт онц дурсгалтай зүйл ярина. Түүний ярихад үнэн сэтгэлээс буюу наадам хийж байгааг ялгахад бэрх авай. Ксаверий Ржига долоовор хуруугаа хөх хамрын тус өргөж ёрдойлгоод

	— Эцэг эхгүй хүүхэд ном бэрх сурах биз. Яагаад гэвэл өнчин хүүхэд үг дууламтгай байдаг гэнэ. Климийн тухай яривал түүний толгой дээр хатангир гараа тавьж, Вера Петровнаг харж байгаад

	— Танай хүү эр цэргийн шударга сэтгэлтэй хүү байна билээ гэдэг байв. Климд сурган хэлэхдээ

	— Эрдэм ном сурах гэвэл юмыг ажиглаж, харшуулан үзэх хэрэгтэй. Тэгвэл бид юмны гол сүнсийг илрүүлж чадна гэдэг билээ. 

	Клим бол юмыг ажиглаж чадна. Клим нөхдийн сул талыг эрж олох хэрэгтэй гэж үздэг байв. Олохгүй бол түүний сэтгэл төвшингүй байх боловч тийм явдал ховор байжээ. Сэтгэлд таарахгүй буюу атаархах санаа төрүүлдэг юм болгон бол муу зүйл мөн гэж Клим сайтар тогтоон авсан байжээ. Клим хүмүүсийн инээдтэй, муу талыг соргог ажиж сурснаар барахгүй нэг хүний согогийг нөгөөгийн нүдний өмнө чадмаг илрүүлдэг байв. Варавкийн Борис Туробоев хоёрыг өвлийн амралтаар ирэхэд Борис аль нэг шившигт хэрэг үйлдээд түүнийгээ хүн мэдчих вий гэж айж байх шиг байхыг Клим хамгийн түрүүн ажиж мэджээ. Борис турж, нүдний нь дор хөхөвтөр сүүдэр тогтжээ. Харц нь сэтгэл самуурсан мэт төвшин биш болжээ. Тоглоом наадамд цуцахыг мэдэхгүй, аль томоогүй зүйл зохиодог нь хэвээр боловч амархан уурладаг болжээ. Уурлахад нь цоохор нүүрэнд нь үл мэдэг улаан толбууд тодрон, нүд нь цогтой, мөн хортой гялалзах нь үзэгдэнэ. Инээхэд нь хазах гэж байгаа мэт шүд нь ярзайна. Тийнхүү эцэж цуцахыг мэдэхгүй гүйж харайж явааг нь харахад Климд аюултай санагдана. Борис мөн л Климтэй наадахаас зайлсхийдэг байв. Борисын нууцыг Игорь, Лидия хоёр мэддэгийг Клим олж мэджээ. Тэр гурав байн байн хашаа байшингийн буланд орж, сэтгэл түгшсэн мэт шивгэнэлдэх болжээ. 

	Гэтэл нэг үдэш шуудан хүргэгч захидал авчирч өгөөд явсны хойно Варавка цонхоо чимээтэй нээж

	— Борис нааш ир! гэж ууртай хашхирав. 

	Энэ үес Борис, Лидия хоёр гал тогооны шатан дээр суугаад олсоор өөш сүлжиж, Игорь модон хүрзээр гурван шүдтэй ац хийж байв. Бодвол мэсчин болж байлдаж тоглох гэсэн биз. Борис эцгийн дууг сонсоод босож цамцаа дарж, тэлээгээ чангалаад наманчилсанд Туробоев

	— Би цуг очъё гэсэнд Лидия

	— Би яах вэ? гэж асуусанд ах нь аяархан түлхэж

	— Байг! гэжээ. 

	Хоёр хөвгүүн явж, Лидия үлдээд олсыг орхиж, чимээ чагнана. Сая орсон ширүүн бороонд цэцэрлэгийн модны навчис угаагдаад дээр нь тогтсон дуслууд жаргаж буй нарны туяанд солонгорон гялтганана. Лидия уйлж, хацрын нулимсыг хуруугаар арчина. Уруул нь чичирч өвдсөн мэт нүүрээ үрчийлгэж байхыг Клим өөрийн тасалгааны цонхон дээр сууж байтал харжээ. Гэтэл яг толгой дээр нь

	— Чи худал хэлнэ ээ! гэж Борисын эцэг галзуу мэт чанга хашхирахад Клим цочив. 

	Борис мөн чангаар

	— Үгүй тэр чинь үл бүтэх этгээд мөн гэх нь сонстож удалгүй

	— Би ярих уу гэх Игорийн хэзээ ёзооны төвшин дуу сонсогджээ. 

	Дээд давхрын цонх хаагдав. Лида босож цэцэрлэгийн дундуур явахдаа бутны найлзуурыг зориуд дайрч, толгой нүүрэндээ борооны ус унагана. 

	— Борис яасан юм бэ? гэж Клим асуув. Клим ер ингэж олонтоо асуусан боловч Лидия энэ удаа ч хариулсангүй, Климийг танихгүй хүн мэт харжээ. Клим цэцэрлэгийн дотор үсрэн бууж, Лидагийн чихийг мушгих дур нь хүрч байв. Гэтэл Игорийг гарч ирмэгц Лидия Климийг дахин анзаарахгүй болов. 

	Энэ явдлаас хойш Варавка, Климийн эх хоёр Борисыг ямар нэг аюултай өвчин авчирсан буюу аль нэг баатарлаг, нууц гавьяа байгуулсан мэт үргэлж харуулдах болов. Үүнд Климийн уур хүрэх ба Дроновыг өднө. Гэрийн дотор ямар нэг нууцгай эвгүй явдал бий болов. Дронов хамраа ухаж

	— Ямар хэрэг тарьсныг нь арван мөнгө өгч байгаад мэдэх юм сан. Энэ хөвгүүнд би их дургүй юм гэнэ. 

	Клим заримдаа эхдээ эрхэлж байгаад Борис яасан юм бэ? гэж асуухад

	— Түүнийг тун гомдоосон байна гээд

	— Яаж? гэхэд

	— Түүнийг чи мэдэж хэрэггүй гэдэг байжээ. 

	Клим арга барагдан ээжийнхээ төвшин царайг харахад нь урьд Бористой эвгүй байдал нь улам тод болж санагдана. 

	Нэг өдөр Борис саравчны ард хашааны буланд зогсоод чимээгүй уйлж байхыг Клим олж харжээ. Алгаар нүүрийг дарж найгалзаж байгаад уйлахад нь дал мөр нь чичирч Сомовын усан нүдэн Варятай адилхан харагджээ. Варя бол цовоо сэргэлэн охин дүүгээ ямагт сүүдэр мэт чимээгүй дагаж явдаг билээ. Клим Борис дээр очихыг бодсон боловч зүрхэлсэнгүй. 

	Самгиных гэнэт эл хуль болов. Варавка хүүхдүүдээ, Туробоев Сомовын хоёр охины хамт Таня Куликоваар харгалзуулан Ижил мөрнөөр галт онгоцоор зугаалуулаар явуулав. Климийг явна уу гэсэн боловч Клим томоотой янзаар

	— Би дахин өгөх шалгалтад яаж бэлдэх юм? гэжээ. 

	Клим ингэж хэлэхдээ сургууль номдоо сүрхий хүн болох гэж хэлсэн байтал Климийн эх, Варавка хоёр чи явж хэрэггүй гэж яагаад ч юм даруй зөвшөөрчээ. Тэр ч байтугай Варавка Климийн эрүүнээс өргөж, магтах янзаар

	— Сайн байна! Гэсэн ч эрдэм ном үзэх залхуутай юм гэж чи битгий бачимдаарай. Авьяастан бүхэн барагтай сурч байсан юм гэжээ. 

	Хүүхдүүд явж, Клим бараг шөнөжин гомдон уйлж хонов. Клим сар хэртэй толины өмнө зогссон мэт ганцаар өөрөө өөртэйгөө ярьж суух болов. 

	Дронов өглөө гараад алга болно. Тэр бээр бөөн хүүхэд захирч, хамт явж усанд орно. Ойд дагуулж мөөг түүнэ. Бас айлын цэцэрлэг, ногооны газраас хулгай хийлгэнэ. Бархирсан хашхирсан хүмүүс Дроновын өрлөг эх эмгэнд ирж гомдол мэдүүлэх боловч эмгэн таг дүлий юм шиг эргэж гал тогооны байшингийн арын бяцхан харанхуй өрөөнд орж хэвтэх ажгуу. Эмгэн хар даг болсон дэр дэрлэн хэвтээд тэдний үгийг чагнаад

	— За яах вэ, яах вэ тэнгэр цөмийг харна. Тэнгэр цөмийг залхаана гэж ерөөх мэт амладаг билээ. 

	Тэд бас гэрийн эзэн авгайд гомдол мэдүүлнэ. Климийн эх дээгүүр харсаар үүдний шатан дээр гарч ирээд тэдний ярих учир начиргүй олон үгийг чагнаж мөн л

	— Мэдлээ. Би түүнийг залхаана гэж амладаг билээ. Гэвч Дроновыг шийтгэсэн нь үгүй. Харин нэг удаа

	— Иван чи дахин айлын өргөст хэмх хулгайлбал чамайг гимназаас хөөлгөнө шүү гэж цонхоор хашхирч байхыг Клим олж сонсжээ. 

	Климийн эх Варавка хоёр үзэгдэх нь ховор болов. Тэр хоёр нуугдаж тоглодог юм шиг Климд санагдах бөлгөө. 

	— Ээж чинь хаана байна, цэцэрлэгт байна уу?

	— Тимофей Степанович ирсэн үү? гэж хүн өдөрт хэдэн удаа Климээс юм уу зарц Малашаас асуудаг болов. Варавка ээж хоёр бие биеийг үзвэл инээнэ. Ээжийгээ тэгж инээж байхыг Клим урьд үзээгүй билээ. Эхийн нь нүд улам тунгалаг хар хөөрхөн харагдах болов. Гэвч Клим их л эвгүйрхдэг байжээ. Варавкийн инээхэд сахлын цаанаас муухай, ховдог, дарвагар зузаан уруул нь ил гардаг билээ. Климийн эх учиргүй их үнэртэй ус ханхлуулах болсон нь Климийн хувьд шинэ бөгөөд эвгүй санагдах болов. Клим үдэш унтахаар явахдаа ээжийнхээ гарыг үнсэхэд нь үнэртэй ус тонхууны гашуун үнэр адил хамрыг нь цоргиж, бараг нүдний нулимс гармаар байдаг болжээ. Зарим үдэш хөгжмийн тоглолт үгүй бол Варавка Климийн эхийг сугадаад хоолны ба зочдын өрөөгөөр

	— Ай хөө-ай-хө гэж сахал дотроо дуу аялан явахад Вера Петровна инээвхийлэн явна.

	Хэрэв хөгжмийн тоглолттой үдэш бол Варавка төгөлдөр хуурын ард мөнөөхөн зөөлөн сандалд шигдээд янжуур татаж, нүдээ онийлгоод тамхины утаан дундуур Вера Петровнаг ширтэн сууна. Унтаж байгаа мэт таг хөдлөхгүй суугаад утаа баагиулна. 

	— Аятайхан байна уу? гэж Вера Петровнаг инээж асуухад

	— Сайхан, сайхан гэж ямар нэг хүнийг сэрээчих вий гэсэн шиг аяархан дуугарна. 

	Харин нэг удаа

	— Хөгжим хамгийн сайхан. Яагаад гэвэл ямагт хайр сэтгэлийг дуулна гэсэнд Ржига татгалзаж

	— Ямагт биш шүү! гээд хуурын нумыг дээр өргөж байгаад хөгжмийн тухай ярьсанд өмгөөлөгч Маков хоорондуур нь орж

	— Миний нас барсан эхнэр хөгжимд дургүй байсан юм гээд санаа алдаж аяархан нэмж хэлсэн нь

	— Хөгжимд дурладаггүй эхнэр хүн бол тахианы дуунаас бөднийн дуу ч ялгаж огт чадахгүй... гэхэд нь Климийн эх

	— Та гонь болоод удаж байна уу? гэхэд

	— Есөн жил болж байна. Би бол ердөө арван долоон сар эхнэртэй байсан юм гээд хөгжмөө дарав. 

	Эр эмийн явдал, гэр бүлийн аж төрлийн тухай том улсын яриаг чагнаж байхад тэр ярианы аялгуунд тод биш, заримдаа гэмшсэн мэт өнгө илрэх бөгөөд ихэнхдээ байж боломгүй гунигт алдаа гаргасандаа ярьж байгаа юм шиг доогтой байдал илэрнэ. Тийм үед Клим ээжийн царайг харж «Манай ээж ингэж ярьж байх бол уу?» гэж бодоод «Ингэж ярьж болохгүй биз» гэж итгэл дүүрэн бодохдоо инээдэг билээ. 

	Ээжийнхээ сайхан зантай байхад Клим

	— Чи Варавкатай амрагийн холбоотой болсон хэрэг үү? гэж асуужээ. Тэгэхэд эх нь

	— Ай тэнгэр минь, чи тийм юм бодох нас чинь болоогүй шүү! гэж хирдхийн цочсон мэт уурсан өгүүлээд час улаан уруулаа арчаад дуу нь зөөлөрч

	— Тэр ганцаараа, би ч ганцаараа, заримдаа уйдах юм. Чи ч бас уйддаг биз дээ? гэхэд нь Клим

	— Би уйддаггүй гэжээ. 

	Гэтэл Клим мэнэрч мансууртлаа уйддаг байв. Эх нь санаанд орохгүй болохоор эх Варавка хоёрын алга болчихдог шиг өглөө өдрийн цай хоолны өмнө Клим бас алга болчихдог байв. Гэрийн зарц эм хашаа, цэцэрлэгийн дотуур түүнийг эрж дуудаж явахыг дуулаад сэтгэл нь ялимгүй зугаатай болдог байв. 

	— Чи хаашаа алга болов? гэж эх нь заримдаа гайхсан, заримдаа сэтгэл зовсон мэт асуухад нь Клим

	— Би юм бодов гэнэ. 

	— Юуны тухай?

	— Юм болгон, бас хичээлээ бодов гэдэг байв. 

	Томилины хичээл улам залхуутай, улам учир нь олдохгүй болж байв. Томилин хачин бүдүүрч, улам навтгар болжээ. Захандаа хатгамалтай цагаан цамц сольж, ногоон торгон савхин шаахай холхиндог углаад явдаг болов. Клим зарим юмны учрыг олохгүй асуухад Томилин уурлах нь үгүй. Гэвч илт гайхсан мэт тасалгааны тэхий дунд зогсоод ямагт бараг ганц янзаар хариулахдаа

	— Аливаа шинжлэх ухааны гол зорилго бол хэд хэдэн хамгийн жирийн, хялбархан ухагдах, сэтгэл баярлуулах үнэнийг хатуу тогтоох хэрэгтэй гэдгийг юуны өмнө ойлго. Ердөө л энэ гээд эрүүгээ хуруугаар бөмбөр шиг дэлдэж, нүдний цагааныг эргэлдүүлэн байшингийн адар ширтээд, дуугаа өндөр нам болголгүйгээр

	— Тийм үнэний нэг бол амьдралын төлөө тэмцлийн Дарвины онол юм. Дронов та хоёрт би Дарвины тухай ярьсныг санаж байна уу? Энэ онол бол газар дэлхий дээр хорт муу дайсагнал зайлшгүй байдаг гэдгийг нуталж байгаа юм. Энэ бол дүү минь, өөрсдийгөө цагаатгах гэсэн хүний хамгийн бүтэмжтэй оролдлого мөн... Чи оточ Сомовын эхнэрийг санаж байна уу? Дарвиныг ухаангүй үзэн яддаг байв. Чухамдаа тэгж ухаан солио болтол үзэн ядах нь хамгийг хамарсан үнэн мөн... гэнэ. 

	Тэр бээр босож зогсоод бүр ч учрыг олохгүй олон үг ярих нь ай халаг гэмээр байдаг ажгуу. 

	Клим багшийн үгийг тийм чиг анхааралтай сонсохгүй болов. Климд санаа зовох юм бас байв. Хүүхдүүдийг буцаж ирэхэд би та нарын орхин явсныг бодвол шал ондоо болсон шүү гэж гайхуулахыг хүснэ. Харин яаж үзүүлэх вэ гэж удаан бодоод нүдний шил зүүвэл тэд лав онц гайхах биз гэж шийджээ. Нүд чилээд байна, сургууль шил авч зүүвэл дээр гэж байна гэж эхдээ хэлээд маргааш нь том, хүнд шил зүүж хурц хамартаа тогтоон явах болов. Шил зүүснээс хойш ертөнцийн юм болгон бор утаа манан дотор байгаа юм шиг үзэгдэх болж, хөх тэнгэр хэдий цэлмэг боловч бор саарал харагдах ажээ. Толинд харвал шил зүүснээр түүний хавчиг нүүр үнэхээр бараа сүр ихтэй, улам ухаантай хүн мэт үзэгдэх ажгуу. 

	Гэтэл нөгөө хүүхдүүд буцаж ирэв. Борис Климтэй гар барьж, элэглэх мэт

	— Ёстой хөгшин сармагчин болжээ! гэв. Сомовын Люба

	— Хөөрхий, яасан уулийн ангаахай шиг бол оо вэ! гэж өрөвдөх мэт хэлжээ. 

	Туробоев эелдэг инээвхийлэх боловч түүний инээвхийлэл бас л хортой санагдана. Хамгийн гомдмоор юм бол Лидия Климийг тоосонгүй. Лидия Игорийн мөрөн дээр гараа тавиад Климийг танихгүй юм шиг харж байснаа санаа алдаж алжаасан мэт

	— Нүд чинь өвдөө юу? Яагаад чамайг дандаа өвчин ээрч байдаг юм бэ? гэхэд нь Клим

	— Надад хэзээ ч өвчин тусдаггүй! гэж унтууцан хэлэхдээ арай л уйлсангүй. 

	Гэтэл Клим тэр өдрөөс хойш Борисыг нэг нүдээр харж чадахгүй болсон билээ. Цаадах нь үүнийг нь мэдээд Климийг өдөж, алхах гишгэх бүрий, үг хэлэх бүрий дээрэлхэж уурыг хүргэнэ. Галт онгоцоор зугаалаад Борисын сэтгэл тайтгарсангүй бололтой байв. Тэр Москвагаас ирсэн хэвээр ууртай, нүд нь сэжигтэй, хортой гялалзсаар ажээ. Заримдаа сэтгэл нь үймж, ядраад тоглоомыг орхиж ондоо тийш явна. «Уйлах гэж явсан биз» гэж Клим бодохдоо сэтгэл хавтай болдог байв. 

	Борисын дүү охин, Туробоев хоёр Борисыг мөн л найрсаг анхааралтай дагана. Вера Петровна бол түүнийг энхрийлнэ. Эцэг нь инээд хүргэнэ. Борисын яаж ч урваганаж дүрэлзэн уурлаж байхад хэн ч үг үл хэлнэ. Түүний нууцыг олж мэдэх гэж Клим яддаг байжээ. Хүн болгоноос асуух боловч Сомовын Люба тун ч отчийн маягтай хэлсэн нь:

	— Сэтгэл мэдрэлээс тийм болсныг ойлгож байна уу? Хүний биеийн дотуур тийм цагаан утас байдаг, тэр нь доргиж хөдөлдөг юм. 

	Туробоевоос асуувал дээр тайлбарласангүй. Түүний хэлсэн нь

	— Борис тун муухай явдал гаргажээ. Гэвч би чамд энэ тухай ярих дургүй байна гэжээ. 

	Лидагаас асуувал харин энэ удаа хөмсөг атируулан, уруулаа мурийлгаж байгаад

	— Намайг ярьсан гэж Борист чи яасан ч хэлэхгүй гэж тангарагла гэв. 

	Тэр нууцыг задруулахгүй гэж Клим үнэн сэтгэлээс мэхийн ёслоод Лидагийн утга холбоос муутай яриаг шуналтай чагнажээ. 

	— Нэг дүрсгүй явдал гаргасан нөхрөө хэлж өгсөнгүй гэж Борисыг цэргийн сургуулиас хөөж гэнэ. Үгүй хэлсэнгүй ч гэсэн биш юм гэж үгээ яаран залруулаад эргэн харж, — Тэр болсон хэргийг нуулаа гэж Борисыг сахилгад хорьж гэнэ ээ. Гэтэл нэг багш нь Борис ер ховч хүүхэд, тэр хэлсэн шүү гэж гэнэ ээ. Тэгэхээр нь бусад хөвгүүд нь үнэмшээд Борисыг сахилгаас гаргасан шөнө туйвандаж орхиж гэнэ. Борис маргааш нь хичээл дээр нөгөө багшийн гэдэс рүү гортиг дүрчхэж гэнэ. Тэгээд л хөөгдсөн юм гэж Лида яриад мэгшин уйлж

	— Тэгээд Борис биедээ гар хүрэх гэхэд нь галзуугийн оточ эмчилсэн байна шүү гэжээ. 

	Лидагийн тормогор хар нүднээс жигтэй их нулимс асгарч байв. Нулимс нь бас хар юм шиг үзэгдэнэ. Үүнийг хараад Клим ичингүйрчээ. Лидия бол уйлж байх нь бараг эс үзэгддэг билээ. Ухилж байгааг үзвэл мөнөөхөн гойд янз нь алдагдаад бусад охидтой ялгаагүй харагджээ. Климд баахан өрөвдөх сэтгэл төрж байв. Ахынхаа тухай Лидагийн ярьсан нь Климийн сэтгэлийг донсолгож, гайхаш төрүүлсэн нь үгүй. Борис бол заавал нэг хачин хэрэг тарина гэж Клим мэдэж байжээ. Клим нүдний шилийг авч наранд гялалзуулан наадах зуур Лидаг өрөвдөвч тайтгаруулах үг олдсонгүй ажээ. Гэтэл Лидаг тайтгаруулмаар санагдана. Яагаад гэвэл Туробоев сургуульдаа явсан байлаа. 

	Лидия нэгэн туяхан хус мод налж зогсоод уйлж дал мөрөө чичрүүлэхэд хусны хувхай мөчрөөс ганц нэг шар навч алгуурхан унаж байв. Лидия газар унасан навчийг гишгэж, хацрыг даган ирвэгэнүүлэх нулимсыг арчихад нь нар салхинд борлосон гар нь жигтэй хурдан хөдөлж байв. Нүүр нь бас борлоод хүрэл өнгөтэй болжээ. Гоолиг нарийхан биедээ улаан ханжаартай, хөх дан дээл өмссөн нь туйлын сайхан зохиод циркийн охидын адил ер бусын гайхмаар аятайхан харагдаж байв. Клим сая ам нээж

	— Борис их ичиж байгаа даа? гэхэд Лидия толгой сэгсрээд

	— Ичилгүй яах вэ! Чи бод л доо, хэн нэг охидод дур сэтгэлтэй болоод өөрийн тухай ярих болбол тэгж туйвандуулснаа яаж ярих юм бэ? гэж аяархан дуугарав. 

	— Тэр тухай ярьж болохгүй л дээ гэж Клим үгийг нь дагав. 

	— Борис тэр ч байтугай одоо Любатай үерхэхийг больжээ. Дандаа Варятай явах болов. Яагаад гэвэл Варя бол амтат гуа шиг дүлий дүмбэд хүүхэд гээд Лидия санаашрангуй ярьсан нь

	— Аав бид Борисын төлөө их айдаг болсон шүү. Ахыг унтаж байна уу, үгүй юу гэж аав шөнө босож хардаг болсон. Харин өчигдөр амьтан хүн унтсан хойно чиний ээж ирсэн шүү гэв. 

	Лидия бодол болж тэргүүнээ гудайлган газарт унасан шар навчийг гишгэлсээр яваад өгчээ. Лидаг далд ормогц Клим Борисыг элэглэж элбэг чадах юмтай болсондоо гэнэт баярлажээ. Маргааш нь тэрхүү баярласнаа Варавкийн Борист ил гаргахгүй байж чадсангүй. Өглөө уулзмагц тоомсоргүй гар барьж гараа халаасандаа хийгээд Борисыг эгцлэн харж хүлцэнгүй инээвхийлсэн атал үг хэлсэнгүй явжээ. Гэтэл хоолны тасалгааны үүдэнд хүрээд эргэж харвал Борис ширээний булан түшээд уруулаа хазлан хулчийсан мэт Климийг харж байжээ. Клим бас нэг удаа инээсэнд Борис хоёрхон үсрэн ирж Климийн дал мөрнөөс шүүрэн авч угзраад

	— Чи яагаад инээв? гэж аяархан асуужээ. 

	Цагаан бурханд идэгдсэн нүүр нь улам эрээн цоохор болж шүд нь ярзайгаад Климийн мөрөн дээрээс атгасан гар нь салганаж байв. 

	— Тавь! гэж Клим хэлэхдээ Борисыг зодох нь гэж айтал Борис

	— Чи хэнийг шоолж инээв? Хэл! гэж төвшин янзаар хэлэхэд нь

	— Чамайг шоолоогүй ээ гэж Клим хэлэв. 

	Клим Борисын гараас мултраад цааш эргэж харалгүй нугдайн одов. 

	Клим энэ явдлаас айгаад Бористой болгоомжтой хандахгүй бол горьгүй гэж бодсон боловч ичгэвтэр нууцыг нь мэдсэн хүний нүдээр Борисыг эгцлэн хармаар санагддаг авай. Борис хэдийгээр Климд урьдын адил шазруун зан гаргаж хойноос нь үргэлж сэжигтэй харж, харцага мэт эргэлдэх боловч Климийн доогтой харц хөвгүүний сэтгэлийг бухимдуулдгийг мэдээд Клим их л бахдалтай явах болсон билээ. Энэ осолтой наадам нь даамжирсаар Климийг огт болгоомжгүй явахад хүргэжээ. 

	Намрын наран өнгө хуучирсан газар дэлхийгээс холдохдоо амьдруулагч чадалтайгаа дахин сануулах гэсэн шиг зуны өдөр мэт илчтэйгээр шарах нь бий. Намрын тийм нэгэн дулаахан атал гунигтай өдөр хүүхдүүд цэцэрлэгийн дотор тоглож байв. Клим урьд урьдаас илүү хөөрчээ. Борисыг үзвэл сайхан зантай харагдана. Лида, Люба хоёр онц хөгжөөнтэй чанга чанга инээж байв. Сомовын том охин агч, тэс модны навч түүж навчин баглаа хийж байв. Клим намар орой болсон атал нэг цох хорхой олж, хоёр хуруугаар чимхэж Борист өгөхдөө

	— Хор-хой! гэв. 

	Сүрхий доогтой үг олж хэлэв гэж Клим гэнэт инээсэнд Борис хурхирах мэт хачин дуугараад далайж далайж Климийн хацар луу хоёр алгадаж, дахин нэг нударгалахдаа унатал цохиод зэрлэг араатан адил муухай орилсоор хар хурдаар зугтаав. 

	Клим ч орь дуу болж нударгаар занасаар хоцроход Сомовын хоёр охин Климийг аргадаж авав. Харин Лидия Климийн өмнө очиж их л цухалдан

	— Чи юу гэж хэлэв? Өөдгүй амьтан, чи надад ам тангараг өгсөн биз дээ. Ай би ч өөдөлшгүй амьтан юм... гээд гүйгээд явчихжээ. Эгч дүү Сомова Климийн нүүр амны цус нөжийг угаахаар гал тогооны байшинд оруулав. Вера Петровна хөмсгөө ууртай өргөөд орж ирснээ хармагц айхдаа

	— Ай тэнгэр минь, яаж байгаа нь энэ вэ? Нүдийг чинь тэс цохисон уу? гээд даруй нүүрийг нь угааж өрөөнд нь оруулаад хувцсыг нь тайлж оронд нь хэвтүүлэв. Хавдсан нүдэнд нь жин тавиад ширээнээ сууж итгүүлэн хэлсэн нь

	— Гомдсон хүнийг уурлуулах гэдэг бол чамд таарахгүй шүү. Уужим сэтгэлтэй байх хэрэгтэй юм гэжээ. 

	Хүн болгон Климд дайсан болж, хүн болгон Борисыг өмөөрөх мэт санагдаад Клим

	— Тэр дэмий тэнэг хэрэг гэж та хэлсэн биз дээ гэхэд

	— Юуг тэнэг гэж?

	— Уужим дотортой байх гэдэг бол тэнэг юм гэж таны хэлснийг би сайн санаж байна. 

	Эх нь тонгойж Климийн эрүүл нүдийг ширтэж

	— Чи том улсын ярьсан болгоны учрыг ойлгодог гэж өөрийгөө битгий бод... гэхэд нь Клим

	— Намайг хайрлах хүн алга гэж гомдоллон уйлжээ. 

	— Хонгор минь, энэ чинь дэмий үг, огт дэмий үг гэж эх нь дахин дахин хэлэхдээ үнэртэй ус анхилсан зөөлөн гараар хүүгийн хацрыг илж байв. «Би чамд хайртай шүү!» гэж эх нь хэлэх биз гэж Клим бодтол Варавка сахлаа шувтарсаар орж ирээд Климийн орыг сандайлан

	— Догшин испани, чи юунд зодоо хийнэ вэ? гэж хошигнон өгүүлсэн боловч нүд нь гунигтай бөгөөд төвшингүй анивчиж байв. Варавка Климийн сэтгэлийг зугаатай болгох гэж элдвээр оролдохдоо намуухан дуугаар:

	 

	Авгай, сүм, жүжиг, тааз, 

	Алаг шоргоолж, армаана, 

	Алтан гургалдай, авдар сав 

	Аль бүхэн шал дэмий

	 

	гэж шүлэглэн хэлэхэд эх нь түүний царайг харж инээвч царайд нь гунигт байдал хэвээр ажээ. Варавка Климийг инээлгэж ядаад хөнжлийн доогуур гар шургуулж улыг нь гижигдсэнд Клим арга буюу инээжээ. Варавка ээжтэй нь хамт гарч одов. 

	Маргааш орой нь хоёр хөвгүүнийг эвлэрүүлэх том наадам болов. Хүүхдүүд цаастай чихэр, бялуу идэж, хөгжим сонсож, бүжиг хийв. Гэрийн наадам эхлэхийн өмнө Клим Борис хоёрыг үнсэлц гэсэнд Борис Климийг үнссэн болж, шүдээ зуун нүдээ аньжээ. Клим бас түүнийг хазаад авмаар санагдаж байжээ. Дараа нь Климийг Некрасовын «Модчин» гэдэг шүлэг унш гэсэн боловч Лидатай үерхдэг Алина Телепнева би шүлэг уншина гэж, төгөлдөр хуурын хажууд очоод ичсэн мэт нүдээ эргэлдүүлэн байж намуухан дуугаар:

	 

	Хүмүүс унтжээ, найз минь, цэцэрлэгийн сүүдэрт очъё. 

	Хүмүүс унтжээ, гагцхүү тэнгэрийн од ширтэж байна

	Тэглээ гээд мөчрийн дундаас биднийг олж харахгүй 

	Тэд сонсох ч үгүй, ганцхан алтан гургалдай сонсоно. 

	 

	гэж уншаад баясан инээж цааш нь

	 

	Гургалдай ч бас сонсохгүй, өөрийн нь хоолой чанга 

	Ганцхан бидний зүрх, гар хоёр л дуулна шүү. 

	Газар дэлхийд баяр жаргалыг авчирсан 

	Галт зүрх л бидний ярилцахыг дуулна даа

	 

	гэж уншив. 

	Алина бол чихрийн цаасны зураг шиг хөөрхөн охин билээ. Агар зандны өнгөт бөөн үс нүүр лүү нь унжаад царай нь гэрэлтэнэ. Цэнхэр нүдэнд нь том хүний адил баяр жавхлан гялалзаж байв. Алина шүлгээ уншаад гоёмсог маягаар дохиод нахилзсаар ширээнээ очиж суухад нь олон бүгдээр гайхан бишрэхдээ үг ч дуугарсангүй. Гагцхүү Варавка

	— Хосгүй шүү? Ямар байна, Вера Петровна? гээд сахлаа өргөж нүүрээ халхлаад завсраар нь

	— Эмэгтэй хүүхэд ийм эрт эхэлдэг байна даа? гэхэд нь Вера Петровна хуруугаар зангаж

	— Аяар... гээд хэдэн үг шивгэнэтэл Варавка гэмээ мэдсэн мэт гар алдлан суув. Вера Петровна

	— Ингэж уншиж хаанаас сурав? гэж асуусанд Алина баярласандаа царай улайж, манай байшинд нэг хөгшин жүжигчин суудаг юм, тэр зааж өгсөн юм гэжээ. Тэгэхэд нь Лида,

	— Аав аа, би ч бас жүжигчин хүнээр шүлэг уншихыг заалгамаар байна гэв. 

	Клим уруу царайлан сууна. Түүний шүлэг уншихад магтсан ч үгүй Алина хэдийгээр цэвэрхэн царайтай боловч Сомовын Варя адил тэнэгхэн, ер сонин биш охин гэж Клим үздэг байв. 

	Гэрийн наадам сайхан болов. Вера Петровна төгөлдөр хуураар Клим, Борис хоёрын дуртай Лядовын «Хөгжмийн хөөрөг», Чайковскийн «Гурвалсан морьд» бас бус энгийн аятай хэдэн дуу дарж тоглов. Дараа нь Таня Куликова төгөлдөр хуурын ард сууж, өндөс өндөс хийж байгаад вальс хөгжим нижигнүүлсэнд Варавка, Вера Петровна хоёр ширээ тойрон бүжиглэв. Энэ хүнд маягийн зузаан эр ингэж хөнгөнөөр бүжиглэж байхыг Клим анх удаа харжээ. Варавка туйлын эвтэйхэн хөтөлж байхад Климийн эх шалнаас хөндий хийд эргэлдэж байх шиг харагдана. Хүүхдүүд баясан алга ташиж, Борис

	— Аав аа, та гайхмаар сайхан байна шүү! гэж хашхирч байв. 

	Хөгжим сонсож, бүжиг харж, шүлэг чагнаад Борисын сэтгэл хөнгөрчээ гэж Клим мэдэж байв. Клим ч нийтийн хөгжөөнд ер бусын хөнгөн болж, дотор нь чимээгүй, гэгээн баяр ургаж байжээ. Климийн эх торон хөвөөтэй алчуур гаргаж санчгаа арчаад

	— Хүүхдүүд ээ, кадриль бүжиг хийцгээ гэв. 

	Лидия Климд мөн уур нь хүрсээр байх тул түүнийг зориуд эс харна. Лидия ахыгаа ямар нэгэн юманд явуулсанд Клим хойноос нь гарав. Клим Борист ямар нэг найртай сайн үг хэлж, болбол буруугаа хүлээмээр гэнэт дур нь хүрээд ирсэн байжээ. 

	Клим шатаар өгсөж явтал Борис Лидагийн шаахайг барьсаар урдаас нь бууж ирэв. Борис Климийн дээрээс үсрэн буух гэж байгаа мэт бөхийж, шатаар ганц нэг алхан бууж явахдаа

	— Чи надад битгий ойртоорой! гэж хүрхрэх мэт шивнэж явахыг нь Клим сонсжээ. 

	Борисыг үзвэл нохой адил толгойгоо унжуулж, шазуур зууж, дайрах гэж байгаа мэт хамаг биеэ хөвчлөн бөхийснийг үзээд Клим ихэд айжээ. Шатны хашлаганаас барьж буцаад ганц нэг шат гишгэж бууж явахдаа Борис хэдийд дайрдаг бол гэж эмээж явав. Гэтэл Борис зодсонгүй, хажуугаар нь өнгөрөхдөө шүд зууж

	— Хохь чинь шүү! гэж чанга хэлэв. 

	Климийн хамаг бие хүйт оргив. Хоолой нь хатаж, нүдний нулимс гарчээ. Цэцэрлэг дотор нуугдмаар санагдаад гадаа үүдэнд очтол салхинд намрын бороо хүчтэй шавшиж байв. Хаалга онгойлгох гэж маажсаар байтал дотор нь баахан уужирчээ. Клим сая сэхээ авч хоолны тасалгаанд орвол тэнд кадриль бүжиг нижигнэж байв. Клим бүжиглэсэнгүй, сандал авч төгөлдөр хуурын хажууд суугаад Танятай дөрвөн гар хөгжим дарав. 

	Климийн хувьд ч хатуу бэрх өдрүүд ирэв. Борисыг ямагт хялалзаж үргэлж айж явах болов. Тоглож наадахыг больж, хашааны буланд ганцаар эргэлдэн, Борисын хойноос ховдог нүдээр ширтэнэ. Борис гүйж яваад унаж хөл гараа гэмтээвэл Клим машид баярлах байв. Гэтэл Варавкийн хүүгийн уяхан бие согтуу мэт найгалзан явах нь үзэгдэх атал үсэрч харайхдаа магадгүй тооцоолсон мэт унах тусах гэж ер үгүй. Түүний уран хөдөлгөөнтэй, цуцахыг мэдэхгүй чийрэг хийгээд тоглоомыг бахтай хөгжөөнтэй болгож чаддагт нь бүгдээр бишрэн гайхдаг билээ. Климийн эх түүнийг хараад

	— Яасан авьяастай уран хөдөлдөг бие вэ! гэж Борисын эцэгт ярьж байхыг Клим олж дуулсан байжээ. 

	Тэр жил өвөл орой болов. Арван нэгдүгээр сарын адгаар сая хуурай ширүүн салхи тавьж, гол хадаалав. Хар газар хага хага үсэрсэн гүн зураас гарчээ. Хүйтэн цийлгэр тэнгэрт илчгүй цагаан наран туйлын ахар таяг тойргоор гялсхийн өнгөрнө. Чухамхүү тэр өнгөгүй цийлгэр нарнаас газар дэлхий дээр тасхийм хүйтэн жавар хайр найргүй цутгаж байх шиг санагдана. 

	Нэг сайн өдөр Борис, Клим, Сомовын хоёр охин гулгуурын газар очив. Голын хотын талын эргийн хэсгийг цэвэрлээд гулгуур байгуулжээ. Голын мөсөн дээр хэсэг зууван газар гацуураар тойруулан моддын хооронд далдуу модны хальсаар томсон олс татжээ. Голын цаана харлан үзэгдэх ойн дээрээс өвлийн улаан наран тонгойж, мөсөн дээр хөх цэнхэр туяа тусна. Тэнд олон хүн гулгаж байв. 

	— Энэ алгын чинээ мөсийг ямар тулгуур гэх вэ гэж Борис урвалзаад, — Надтай хэн их голд гулгах вэ? Варя явах уу? гэхэд нь тарган Варя

	— Тэгье гэжээ. 

	Борис, Варя хоёр татсан олсон доогуур шурган гарч, хөтлөлцөөд голыг хөндлөн нугын тийш жирэлзэн оджээ. Тэдний хойноос цэргийн гуулин хөгжим бадрангуй марш хөг нийлүүлэн үлээх нь сонстож байв. Гимназаас хөөгдсөн Иноков Сомовын Любаг сугадан авч хамт гулган оджээ. Иноков нимгэн цэмбэн цамц өмсөөд хормойг хэтэрхий шалхгар өмдний захны цаагуур шургуулан, сэгсгэр хонин малгай хэлтгий тавьжээ. Тэртээ голын мөсөн дээр Борис, Варя хоёр том улаан нарны зүг найгалзан, хийд нисэх мэт хурднаа гулган явааг Лида хараад Климийг хоёулаа тийш очъё гэжээ. Гэтэл тэр хоёр дөнгөж олсон доогуур шурган гараад цааш яаралгүй гулган явах гэтэл

	— Хүүе хараач... гэж Лидагийн хашхирахад Клим тэр зүг харвал Борис, Варя хоёр алга байжээ. 

	— Ойчсон уу гэхэд Лида Климийн мөр лүү сөхөртөл ёвроод

	— Тийм биш! Мөс цөмрөв бололтой... гээд улам хурдлав. Голын бараг захад жаргаж буй нарны улааран байгаа туяан дор хоёр бөөрөнхий хар дүрс үсэрч байх мэт харагджээ. Лида улам цааш холдох зуур

	— Бушуул! Бүс! Бүсээ тайлаад шидээрэй! Хүн дууд! гэж хашхирав. Клим сум шиг хурдан гулгахад салхинд нүд нь урагдах мэт хорсжээ. 

	Нэг мэдвэл Климийн өмнө долгиолсон ус харагдав. Харанхуй нүх улам тэлсээр урдаас нь хачин мөлхөж явах шиг үзэгдэн, хүйтэн ус цалгих чимээ гараад хоёр час улаан гар сарвасхийж мөсний ирмэгээс барьтал мөс хэмхэрч нужигнах чимээ дуулджээ. Нэг хүний хоёр гар тэр усан дотор хачин жигтэй, шувуу далавчаа дэлэх адил сарвалзтал хүний гялгар толгой үзэгдэн цус болсон нүүр, том нүд харагдаад алга болжээ. Гэтэл усан дээр дахин хоёр жижигхэн улаан гар сарвасхийж

	— Тавиач! Тавь л даа тэнэг!.. Тавиач ээ... гэж бачим улих мэт дуу гарчээ. 

	Клим цөмөрсөн харзны ирмэгт ердөө тав зургаахан алхам тулж, гэнэт эргэх гэтэл ойчиж мөсөн дээр тохойгоо цохив. Элгээрээ хэвтээд харвал ер бусын өнгөтэй, өтгөн лав хүнд бол уу гэмээр усан дотор Борисын толгой, мөр ил гарах нь үзэгдээд ус цалгин, мөснөөс зуурсан гарыг алдуулан толгой дээгүүр нь хальж, нүүр нүдгүй долгион цохилно. Борис зэрлэгээр хашхирахад нь нүд нь хүртэл «Гар аа!.. Гараа аль!» гэж хашхирч байх мэт болов. 

	— Одоо, одоо! гэж Клим амандаа өгүүлээд бүсний гар хайрам хүйтэн горхийг тайлах гэж оролдох зуур, — Одоохон, тэсэж бай... гэжээ. 

	Борисын нүүр ам ингэж хачин болж, ингэж золгүй, арчаагүй болсныг нь энд биш, гэртээ байхдаа харвал сайн юм сан. Энэхэн мөчид ямаршуу байсныг нь хүн болгон харах байв гэж Клим агшин зуур бодсон нь бий ажээ. 

	Гэвч энэхэн үе өөрөө айхын хажуугаар хөдөлж чадахгүй болтлоо бээрчээ. Мөсөн дээр савж унасан гар нь янгинах боловч суран бүсээ арайхийн тайлаад усанд хаямагц Борис нөгөө үзүүрээс нь шүүрэн авч татахдаа Климийг хөнгөнөөр гулсуулан харзны ирмэгт ойртуулсанд Клим дуу алдан, нүдээ аниад бүсний үзүүрийг тавьжээ. Клим нүдийг нээвэл цэлийсэн хар, хөх, хүнд ус Борисын нүцгэн толгой, дал мөрийг улам чанга цалгин цохиж, жижигхэн нойтон, улаан гар нь улам ойрхон сарвалзан, мөсний ирмэгийг нурааж байжээ. Климийн хөвчин бие татвалзаад нөгөө аюултай газраас гулсан зайлаад харвал Борисын гар, толгой үзэгдэхгүй болж, долгиолсон усан дээр хар хурган малгай хөвж байжээ. Хэсэг хэсэг хорголжин өнгөт мөс хөвж, жаргаж буй нарны туяанд усны долгио улааран харагдаж авай. 

	Клим нэг удаа уртаар амьсгаа авав. Энэ бүх аюулт явдал нэн ч удаан үргэлжлэх шиг санагджээ. Клим айсандаа ухаан хагас болсон боловч Лида дөнгөж сая гүйцэн ирэхийг үзээд гайхжээ. Лида Климийн дал мөрнөөс шүүрч, өвдгөөр нурууг нь түг хийтэл мөргөөд

	— Тэр хоёр... тэд хаана байна? гэж чанга хашхирав. Клим усны цалгиа намдаж, Борисын малгайг хөвөлзүүлсээр урсаж байхыг харж

	— Борисыг Варя живүүлэв. Борис тавь гэж хашхирч Варяг хараах нь дуулдсан шүү. Миний бүсийг тастаад явчихлаа гэж хэлсэнд Лида мөсөн дээр чарлан унажээ. 

	Мөсөн дээр тэшүүрийн шир шир хийх чимээ үүсэж, олон хүний бараан дүрс мөнөөхөн мөс цөмөрсөн газар жирэлзэн ирэв. Оготор дээлтэй нэг хүн урт мод ус руу гударч

	— Тарцгаа! Мөс цөмөрнө. Энд машин ажиллаж байсан газар, мөс нимгэн гэж мэдэхгүй юу! гэж муухай орилов. 

	Клим Лидаг өргөж босгох гэсэн боловч өөрөө бэртсэн тул дахин ойчихдоо ар дагзаараа мөс дэлджээ. Сахалтай цэрэг Климийн гараас шүүрч мөсөн дээгүүр чирч явахдаа

	— Энэ хүүхдүүдийг цөмийг хөө! гэж хашхирч байв. Нөгөө тариачин эр урт модоор ус хутгаж

	— Ноёд оо, та нар эрдэмтэй улс байж захирах тушаахыг мэдэхээс биш хууль ёс мэддэггүй шүү... гэжээ. 

	Нэг хүн

	— Энд хүүхэд тоглож байсан уу, арай байгаагүй биз дээ? гэж итгэлгүй асуухыг сонсоод Клим онц гайхжээ. 

	«Байсан» гэж хашхирах гээд чадсангүй. 

	Нэг мэдвэл гэртээ орондоо хэвтэж байв. Хамаг бие нь гал мэт халуу оргиж байжээ. Нүүрэн дээр нь эх нь тонгойж, ондоо хүний жижигхэн, улаан нүдээр харж байв. 

	— Тэр хоёрыг татаж гаргасан уу? гэж Клим асуугаад тасалгааны тэхий дунд нүдний шилтэй буурал хүн зогсож байхыг олж хараад дуугүй болов. Эх нь духан дээр нь сайхан хүйтэн гараа тавьж, хариу хэлсэнгүй. 

	— Татаж гаргасан уу? гэж Клим дахин асуув. Эх нь

	— Энэ нэг юм шивгэнээд байна гэхэд нь нөгөө буурал хүн,

	— Дэмийрч байна гэж чанга хэлэх сонсогджээ. 

	Клим уушгины хатгалгаа тусаж долоо хоног хэвтжээ. Энэ зуур Варвара Сомоваг олж оршуулсан ба нөгөө Борисыг олоогүй авай.

	 

	КЛИМ САМГИНЫ АМЬДРАЛ - 2 (e-nom.mn)

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

